
VER SÖZƏ EHYA Kİ... 
 

Ver sözə ehya ki, tutduqca səni xabi-əcəl, 

Edə hər saət səni ol uyqudan bidar söz. 

                                           M.Füzuli 

 

      Vaxt var idi Sumqayıt sənaye şəhəri idi. Respublikanın hər yerindən axın-axın gənclər bu 

şəhərə üz tutub burada  işləyir, təhsil alır, elə buradaca binə salırdılar. Sonra gənclik şəhəri oldu 

Sumqayıt. Gənclik isə tükənməz arzular, ümidlər deməkdir. 

     Burada məskunlaşan gənclər həm də sözə tapındılar, arındılar, duruldular. Özlərinə sözdən 

balaca bir ocaq qurdular, O ocağın başına toplaşdılar. 

     Azərbaycan ədəbi gəncliyinin pərəstiş etdiyi görkəmli şair Əli Kərimin bu şəhərlə sıx 

əlaqələri, uzun müddət respublika ədəbi gəncliyinə rəhbərlik etmiş Vaqif İbrahimin sumqayıtlı 

olması, dövrünün ədəbi gəncliyinin öncüllərindən olan şair Əşrəf Veysəllinin, Ofelya 

Babayevanın, Ağəddin Mansurzadənin, Xasay Cahangirovun, publisist Feyzi Mustafayevin, 

uşaqlar üçün yazılmış şeirləri dərsliklərə salınmış Mir Sabirin,  Rafiq Yusifoğlunun, Tofiq 

Məmmədin, 70-80-ci illər ədəbi gəncliyinin ən istedadlı  nümayəndələrindən Məmməd İlqarın, 

Zirəddin Qafarlının, Şaiq Vəlinin, Akif Səmədin, Gülbala Mehdinin, Sabir Sarvanın və 

başqalarının burada yaşayıb-yaratması dediklərimizə sübutdur. Buna görə də burada Azərbaycan 

Yazıçılar Birliyinin bölməsinin yaranması təsadüfi deyildi. 

    1996-cı ildə istedadlı şair Sabir Sarvanın ideya və təşəbbüsü ilə AYB-nin Sumqayıt bölməsi 

yarandı. Bölmə yarandığı gündən bəri qarşısına əsasən üç məqsəd qoydu; klassik, çağdaş dünya 

və Azərbaycan ədəbiyyatının gözəl nümunələrinin, yeniyetmələrdə, gənclərdə vətənpərvərlik 

hissinin yüksəldilməsinə xidmət edən əsərlərin təbliği. Bölmənin nəzdində “Turan” ədəbi məclisi, 

“Zərif” qadın ədəbi məclisi, “Tumurcuq” uşaq klubu və  Sabir Sarvan adına Uşaq Poeziya teatrı 

yaradıldı. Onların fəaliyyətindən xəbər verən 50-yə yaxın kitab işıq üzü gördü. Şəhər səviyyəli 

tədbirlər, kitab təqdimatları, şair və yazıçıların yubileyləri, görüşləri, ədəbi-bədii gecələr, 

müsabiqələr və ədəbiyyat adına xeyli işlər görüldü. 

    Bölmə bu gün də öz missiyasına sadiq qalaraq, gerçək ədəbiyyatın təbliği yolunu tutur, 

Azərbaycan ədəbiyyatına tövhələr vermiş sumqayıtlı qələm adamlarının imzalarının ölkəmizdə və 

qardaş Türkiyəmizdə tanınması üçün xeyli işlər görüb və görməkdədir. 

     

    P.S.  

    Sabir Sarvan qədim şairdi. Elə ədəbiyyatımız qədər, sözümüz qədər qədimdi. Onun ruhu 

başlanğıcını sözdən götürürdü. Bunu onun şeirlərində, nəfəs, can verib yaşatdığı  sözlərindən də 

duymaq olur. Ədəbiyyatı, sözü canı qədər sevirdi və öz ömrünü söz ömrünə köçürərək  dünyadan 

köçdü. 

    Bu gün onu xatırlamaq, xatırlatmaq, gördüyü işləri yada salmaq,  elə bilirəm yerinə düşdü. 

Çünki onun da şairliyi, söz ömrü Sumqayıta bağlıydı. Sumqayıt onun da tale şəhəriydi. Yuxarıda 

adlarını sadalayıb və sadalamadığımız  dəyərli qələm adamları kimi Sumqayıtın söz yaddaşına  

əbədi köçən imzalardandır Sabir Sarvan imzası. Köçənlərə rəhmət, qalanlara can sağlığı, uzun 

ömür arzulayırıq. 

 

 Gülnarə Cəmaləddin 

AYB Sumqayıt bölməsinin sədri 

 SABİR SARVAN 
 

ÇALDIRAN AĞRISI 
 

Necəsən, dərdimi deyəm, 

Dağ ərisin, daş yerisin. 

Vay o günə, dəli başla, 

Üstünə qardaş yerisin. 

  

Heç yana çatmasın əlin, 

Alışsın ağzında dilin, 

O tərəfdən Sultan Səlim, 

Burdan Qızılbaş yerisin. 

  

Açılsın əllərin göyə, 

Allah da durmasın yiyə. 

“Zalım qardaş”, -  deyə - deyə 

Diyirlənsin, baş yerisin. 
  

Oyan gürzünə tarixin, 

Çaxıl gözünə tarixin, 

Tüpür üzünə tarixin, 

Qoyma bu vərdiş yerisin. 

 

FƏXRİYYƏ 
    

Zamanı  gələndə göylərdən gələr, 

Ruhuma ruzudu mənim yazdığım. 

Bir azca saralıb - solan qürubdu, 

Bir az dan üzüdü mənim yazdığım. 

Nur kimi təzədi - vədələr bilməz, 

Tənqiddən - təftişdən hədələr bilməz. 

Yüz eynək dəyişsin, gədələr bilməz, 

Paşa, xan sözüdü mənim yazdığım. 
  

Nə olsun, dolaşmır dildə-ağızda, 

Gözləyib cücəni sayaq payızda. 

Mürəkəb ha deyil, bəyaz kağızda - 

Qarda qan izidi mənim  yazdığım. 
 

İTKİ 
 

İtkilər içində keçirdim ömrü, 

Neçə doğmam getdi, əzizim itdi. 

Dəhnədən gələrdi, başdan gələrdi, 

Çaylarım qurudu, dənizim itdi. 

  

Yarandım elə bil sürgünə düşdüm, 

Qor kimi çoxunun kürkünə düşdüm, 

Adamlar içində bir günə düşdüm, 

Allahın yanında gör üzüm itdi. 
  

Üzlərdə fərəhdən daşqı görmürəm, 

“Göylərin mehrabı eşqdi” - görmürəm. 

Yaxşı ki, dünyanı yaxşı görmürəm, 

Sol gözüm tor görür, sağ gözüm itdi. 
  

Bağladım ümidi boş sabahlara, 

İnandım ürəyi daş sabahlara. 

Sizi tapşırıram xoş sabahlara, 

Mənim Günüm batdı, gündüzüm itdi. 
 

İLQARLI DOSTUM   
               

                                Məmməd İlqara 
 

Mənim təcnis dostum, 

                gəraylı dostum. 

Yaddaşı ilqarsız 

                       ilqarlı dostum. 

Yenə səhərəcən 

                  səni düşündüm, 

Yenə  ürəyimdən 

                      qara qan axdı. 

Sənin  yaddaşının 

                     itdiyi  gündən 

Mənim bütün dostlar 

                    yadımdan çıxdı. 

POEZİYA   

ƏVƏZ MAHMUD    

     LƏLƏDAĞ 
 

GÖRÜM 
 

Eşqin ürəyimdə gəlib yurd salıb, 

Onu ürəyimdən sən çıxart görüm. 

Gecəni sübhədək yata bilmirəm, 

Sən də mənim kimi “şirin” yat görüm. 

 

Vüsal xumarlığı gözümdə gəzir, 

Sözlərin ilişir sözümdə gəzir. 

Marallar, ceyranlar düzündə gəzir, 

Birinin burnunu gəl qanat görüm. 

 

Söz verib sözünün üstündə dursan, 

Dizimdə taqətsən, gözümdə nursan. 

Sən xalis sikkəsən, parlayan dürrsən, 

Könlümün evində toy-busat olsun. 

 

Mənim nəyim var ki, sözdən savayı, 

Haqdan, ədalətdən, düzdən savayı. 

Kimim var əzizim, sizdən savayı, 

Sizdə dözüm görüm, sədaqət görüm. 

 

Əvəz Lələdağın gülü də sənsən, 

Obası da sənsən, eli də sənsən. 

Xoş keçən ayı da, ili də sənsən, 

Nişan üzüyünü salamat görüm. 

 

 

 

GÖRƏN 
 

Payız çıxdı, qış yetişdi, 

Dağlardakı qarmı görən? 

Yurdum-yuvam talan oldu, 

Bəşəriyyət kormu görən? 

 

Dolu döydü, dərdi qaldı, 

Namərd qaçdı, mərdi qaldı. 

Oba köçdü, yurdu qaldı, 

Ocaqdakı qormu görən? 

 

Yaman sitəm oldu mənə, 

Karvan çatdı duman, çənə. 

Qan çiləndi göy çəmənə, 

Gülə düşən xarmı görən? 

 

Axşam oldu, qaş qaraldı, 

Aləm gözümdə qaraldı. 

Gülşəni bəyaz qar aldı, 

Bizə qənim sarmı görən? 

 

Sona qaldı göldən ayrı, 

Bülbül oldu güldən ayrı. 

Əvəz öldü eldən ayrı, 

Ona yanan varmı görən?! 

 

DƏRDİ 
 

Çilə çıxmayıb hələ, 

Qarışmayıb sel-selə. 

Sonalar gəlmir gölə, 

Gölü üzüb yaz dərdi. 

 

Ünüm yetmir elimə, 

Əlim çatmır gülümə. 

Yüklənibdi belimə, 

Bu dünyanın yüz dərdi. 

 

Kim nə alır, nə satır, 

Nərədən qulaq batır. 

Arzular qında yatır, 

Şair çəkir söz dərdi. 

 

Gərdişi yıxıb yalan, 

Düz olub düzdə qalan. 

Əvəzdi yurdu talan, 

Ona bəsdi öz dərdi. 

ƏŞRƏF VEYSƏLLİ 
 

ÜRƏYİM 
 

Hərdən səhra olan, hərdən bağ olan, 

Bir dost kəlməsiylə donub dağ olan, 

Qisməti - həmişə ağrımaq olan, 

Dərmanı - dağların səhər kuləyi, 

Ay mənim ürəyim, mənim ürəyim. 

 

Dinsin məhəbbəti əziz tutanlar, 

Özünü əbədi oda atanlar. 

Desin sol döşünün ustə yatanlar - 

Nədir bu dünyadan axı diləyim, 

Ay mənim ürəyim, mənim ürəyim. 

 

Hər sözə inanıb, uyan sən oldun, 

Məni quru yurdda qoyan sən oldun. 

Bir zaman hamıya həyan sən oldun, 

İndi bir koməyi kimdən diləyim, 

Ay mənim ürəyim, mənim ürəyim. 

 

Köksümdə odu var ilk məhəbbətin, 

Oldum diləncisi bir xoş ulfətin. 

Tək-tənha yaşamaq - cətindən cətin - 

Yenə buza dondu çayım-xörəyim, 

Ay mənim ürəyim, mənim ürəyim. 

 

Bir məsum, kusəyən, körpə uşaqsan, 

Dindirsəm, sinəmi dağlayacaqsan. 

Bilsən, hönkür-hönkür ağlayacaqsan - 

Yar qənimim çıxıb, əğyar koməyim, 

Ay mənim ürəyim, mənim ürəyim. 

 

 

SƏN MƏNİ ÖYRƏTDİN… 
 

Hər anım, hər günüm, hər ayım belə, 

Dağıldı eşq adlı sarayım belə. 

Dünyanı incidər harayım belə, 

Hər gecə varlığım cəkilər dara, 

Sən məni öyrətdin ayrılıqlara. 

 

Adlaya bilmədim qəm hasarını, 

Simləri qırıldı konul tarımın. 

Boynu bükük qaldı arzularımın, 

Niyyətim haraydı, mənzilim hara, 

Sən məni öyrətdin ayrılıqlara. 

 

Yolçunu yolundan əylədən kimi, 

Dərdliyə dərdini söylədən kimi, 

Uşağa əlifba öyrədən kimi 

De nədən başlayım mən günüqara, 

Sən məni öyrətdin ayrılıqlara . 

 

Bir gul qoncəsiydi ürəyim mənim, 

Eşqin təşnəsiydi ürəyim mənim, 

Vusal ceşməsiydi ürəyim mənim. 

Mən hara, qəm hara, ayrılıq hara, 

Sən məni oyrətdin ayrılıqlara. 

 

İzim daş üstündə bitən yazıydı, 

Sözüm Babəklərin “Bəzz” qalasıydı. 

Arzum xan oğluydu, bəy balasıydı, 

Həsrətin eşqimi gətirdi zara, 

Sən məni öyrətdin ayrılıqlara. 
 

DÜŞÜR 
 
Bu çadırlar özü qonaq, 

Qonağa kim qonaq düşür. 

Başımıza palçıq yağır, 

Elə ki, tozanaq düşür. 

 

Haqqa tapın, haqqı çağır, 

Qov içindən yalquzağı. 

Hərəmizə ən uzağı 

Bir-iki yalquzaq düşür. 

 

Dilimiz söz tutanda da, 

Səsləyirik: - Tanrı, Xuda! 

Göylərə üz tutanda da 

Başımızdan papaq düşür. 

   OFELYA   

BABAYEVA 
 

VƏTƏN 
 

Məndən sənə, 

Səndən ona 

Uzanan qollardı, 

Vətən! 

Məndən, səndən, 

Ondan sonra yaşayacaq 

Yoldu Vətən! 

Gəldi, getdi 

İgidlərim, ərənlərim. 

Hey boşaldı, doldu 

Vətən! 

Sərhəd bilməz 

Quşlar kimi 

gah yaz, gah da 

qışlar kimi 

əbədidir... 

Uçar Təbriz, 

Dərbənd sarı. 

Bu Borçalı, 

Bu da Göyçə, 

Qarabağda dərdim 

Sarı... 

Sarı-sarı tarlaları, 

Yaşıl-yaşıl bostanları, 

Nəhayətsiz ostanları 

Bərbəzəkli ormanları 

Vaxtsız soldu... 

Vətən, Vətən... 

 

Yollar  çəkdik, 

Dağlar boyu. 

Körpü saldıq 

Namərd keçdi. 

Unutmadıq 

Neçə soyu, 

Neçə boyu. 

Vətən, Vətən... 

Anam  getdi, 

atam getdi. 

Dərd içində yandım, 

yandım... 

Torpağımı yağı çaldı 

Diri ikən 

ömür getdi... 

Məlul, məlul dolanıram. 

Yoxdu kölgəm, 

izim mənim. 

Tanıdınmı? 

Mən ki, ruham. 

Axı yoxdu 

üzüm mənim. 

Ancaq qəlbim, 

Duyğularım 

Hey yanacaq, yaxılacaq 

Sənin üçün, 

onun üçün, 

Bizim üçün... 

Vətən, Vətən... 

 

QARABAĞDA 
 

Bu nəğmələr, bəstələr, 

Qəlb yaxan şikəstələr, 

Eh daha nələr, nələr 

Qəribdi Qarabağda. 

 

Yol gözləyən elləri, 

Nəğmə deyən dilləri, 

O bənövşə telləri 

Səribdi Qarabağda. 

 

Bir igid inadını, 

Bu ellər öz adını, 

O qartal qanadını 

Gəribdi Qarabağda. 

RAFİQ YUSİFOĞLU 

GÜZGÜDƏ GÖRDÜYÜM 

ADAM 
 

Güzgüdən bir adam baxıb, 

Elə bil bizi izləyir. 

O güzgünün arxasında 

Görən bizi nə gözləyir? 

 

Güzgüdə gördüyüm adam, 

Dikilib gözün gözümə. 

Sənin üzünə baxanda 

Yazığım gəlir özümə. 

 

Dodağın niyə səyriyir? 

Baxışların nə qəmlidi! 

Niyə üzünə qəm çöküb, 

Niyə gözlərin nəmlidi?! 

 

Bu qədər yaxın olsaq da, 

Duyuram ki, çox uzağıq. 

Üz-üzə dayansaq belə, 

Ikimiz də yalquzağıq… 

 

Bəbəklərinə baxanda 

Vəlvələ düşür canıma. 

Mən güzgüyə necə girim? - 

Sən ordan çıx, gəl yanıma! 

 

Güzgüdə gördüyüm adam, 

Bu dünyaya heyrətimsən! 

 

 

Mənmi sənin surətinəm, 

Sənmi mənim surətimsən? 

 

Güzgüdə gördüyüm adam, 

Biz tuta bilsək əl-ələ, 

Yer qopar öz mehvərindən, 

Dünyada qopar vəlvələ. 

 

Dərk eləmirəm özümü, 

Mən nə qədər əzab çəkim?! 

Keçib güzgü arxasına 

Səninlə haqq-hesab çəkim?! 

 

Güzgüdə gördüyüm adam, 

Bir gün cana doyacağam, 

Güzgüyə baxmayıb, səni 

Yana-yana qoyacağam… 

 

Sinəmə ayna çıxanda 

Biz kamala dolduq bəlkə?! 

O güzgünün arxasında 

Eyni adam olduq bəlkə?! 

 

İYUL YAĞIŞI 

 

Yağış yağır, qoca dünya 

Gözəlləşir, təzələnir. 

Durmuşam üzü dənizə, 

Xatirələr çözələnir… 

 

Elə bil səfər üstdəyəm, 

Başlamışam yır-yığışa. 

Bu boyda nəhəng dənizin 

Ehtiyacı var yağışa! 

 

Bu yağış göz yaşına yox, 

Dürrə, inciyə bənzəyir. 

Nura bələnmiş hər damla 

Sevən qəlbimi bəzəyir. 

 

O bulud hayandan gəlir 

Qoşulub əsən yellərə? 

Minnətçi düşüb bu yağış 

Könlümdə solan güllərə. 

 

Bu yağışın damlasında 

Bərq vurur sevgimin nuru. 

Şükür sənə, Ulu Tanrım, 

İçim duru, çölüm duru! 

MƏRYƏM ASLANQIZI 
 

SƏN  HARA QAÇIRSAN, 

OĞUL 
                     Oğlum Zaura 

 

Könlümdə vətən həsrəti, 

Bitdi bənövşə söhbəti. 

Yurdumun oğul qeyrəti,  

Sən hara qaçırsan, oğul?! 

 

İti ipdən açıb gəldik, 

Daş-divarı qucub gəldik. 

Milyonumuz qaçıb gəldi, 

Sən hara qaçırsan, oğul?! 

 

Yollarda acımız qaldı, 

Kollarda saçımız qaldı. 

Ocaqda sacımız qaldı, 

Sən hara qaçırsan, oğul?! 

 

Kölgələr izi gözləyir, 

Ocaqlar közü gözləyir. 

Qəbirlər bizi gözləyir, 

Sən hara qaçırsan, oğul?! 

 

 

 

 

 

 

DÜNYA ƏR İDİ GÖZÜMDƏ 
 

Dünyaya gəldiyim gündən, 

Dünya pir idi gözümdə. 

Gözəlliklərin içində, 

Dünya bir idi gözümdə. 

 

Gəldim ürəyimdə sevgi, 

Arzu, diləyimdə sevgi. 

Sevəndə elə sevdim ki,  

Dünya əridi gözümdə. 

 

Məryəməm, bəyaz qar idim, 

Mən yaratdım, sən yarıdın. 

Nə qədər ki, sən var idin, 

Dünya ər idi gözümdə.  
 

GÜCÜN ÇATARMI 
 

Könlümə bir eşqin odu qalanıb, 

Ömrümə göz yaşı, həsrət calanıb. 

Söhbətim bulanıq, sözüm bulanıq, 

Məni yaşatmağa gücün çatarmı? 

 

Özümdən ucadir arzum, niyyətim, 

Başimda sevdasi ilk məhəbbətin. 

Yalanla üzləşib hər həqiqətim, 

Məni yaşatmağa gücün çatarmı? 

 

Kəklikli daşların sonasıyam mən, 

Sonalı göllərin anasıyam mən, 

Toxunsan, od tutub yanasıyam mən, 

Məni yaşatmağa gücün çatarmı? 

 

Son yükün daşıyır ömrün qatarı, 

Naləm qayalardan qaya qoparır. 

A mənim köhləni nalsız çaparım, 

Məni yaşatmağa gücün çatarmı? 

ZAKİR ZAHİR 

TARİXDƏ ƏBƏDİ İZİN 

QALACAQ 
 

Ulu Öndərimiz Heydər Əliyevin davamçısı 

 Azərbaycan xalqının Prezidenti İlham 

Əliyevə 

 

Ay cənab Prezident, ay ali insan, 

Sənin hər sözündə böyük məna var. 

Səninlə fəxr edir bu el, bu cahan, 

Yoluna nur səpir hər gələn bahar. 

 

Əlçatmaz yerləri abad eylədin, 

Min bir alqış deyir hər görən sənə. 

Mən də bu Vətənin oğluyam dedin, 

Əhsən hünərinə, əməllərinə! 

 

Sənin uzaqgörən siyasətinlə, 

Qarabağ düşməndən azad olacaq. 

Vətənə sevginlə, məhəbbətinlə, 

Dağılan o yurdlar abad olacaq. 

 

Ellər öz yurduna  dönəcək bir bir gün, 

Qurbanlar kəsilib paylanacaqdır. 

Qəlbi şad olacaq onda Vətənin 

Bayrağı göylərə ucalacaqdır. 

 

Güləcək dağların bəyaz sinəsi, 

Al şəfəq saçacaq günəş çöllərə. 

 

 

Üzeyrin nəğməsi, Cabbarın səsi, 

Yenə yayılacaq dogma ellərə. 

 

Sən Türk dünyasının böyük oğlusan, 

Nəsildən-nəsilə sözün qalacaq. 

Vətənə bağlısan, elə bağlısan, 

Tarixdə əbədi izin qalacaq! 

 

QƏLBİMDƏN KEÇƏN 

DUYĞULAR 
 

 Tez-tez H.Aslanov adına Bakı Ali Hərbi 

Məktəbinə gedirəm. 

Komandirləri tərəfindən oğlum ZAHİRİN 

böyüdülüb yataq otağının  

divarından asılmış şəkilinə baxanda 

ürəyimin başı göynəyir, qəlbimdən bu 

duyğular keçir.                                     

                                                      
Divardan asılmış məğrur şəkilinə  

Baxdıqca ürəyim alışıb, yanır. 

Həsrətəm, ay oğul, söhbətlərinə 

Gözümün önündə əksin canlanır 

Baxdıqca ürəyim alışıb, yanır. 

       

Təsəlli tapmıram kimsə sözündə, 

Yuxum elə bil ki, ərşə çəkilib. 

Yaman darıxıram bu yer üzündə. 

Sinəmin üstündə dərd qəm əkilib, 

Yuxum elə bil ki, ərşə çəkilib. 

 

Bəzən  dayanıram yol qırağında. 

Gəlib-gedənlərə nəzər salıram. 

Xəyalım dolanır Sənəm dağında 

Quş olub dağlara qanad çalıram 

Gəlib-gedənlərə nəzər salıram. 

 

Bir əsgər geyimli görəndə hərdən 

Gözlərim qaralır yaş boğur məni. 

Ələnir üstümə, sanki duman, çən 

Əsgər gərgəsində gəzdikcə səni, 

Gözlərim qaralır yaş boğur məni. 

 
Təpədən dırnağa bədənim donur, 

Danışa bilmirəm,gülə bilmirəm. 

Od tutub sinəmdə ürəyim yanır, 

Bir toyda-mağarda sənsiz gülmürəm 

Danışa bilmirəm, gülə bilmirəm. 

 SÜLEYMAN   

 HÜSEYNOV 
 

ANASIZ KƏNDİMƏ GEDƏ 

BİLMİRƏM 
  

            “Ana itirmişəm ana yaşında”  

                                         M.Araz 

  

Ana itirmişəm ana yaşında, 

 Bu dərddən ağlayır dağım, daşım da,  

Dünyanın qəmi var mənim başımda,  

Anasız kəndimə gedə bilmirəm. 

  

“Sənə qurban olum!” - hey söyləyərdi,  

Başım ağrıyanda min “can” deyərdi,  

Yolumu hər zaman o, gözləyərdi,  

Anasız kəndimə gedə bilmirəm.  

 

Köçdü bu dünyadan hala yananım,  

Mənə həyat verən, ürəyim, canım,  

Yoxdur gözləyənim, yola salanım,  

Anasız kəndimə gedə bilmirəm.  

 

O yollar, cığırlar sıxırlar məni,  

Hicranı bağlayıb bəndi, bərəni,  

Qovub yolumdakı dumanı, çəni,  

Anasız kəndimə gedə bilmirəm.  

 

Tale hədəfinə mən tuş gəlmişəm,  

Yetimlik nə imiş, indi bilmişəm,  

Sanki cılızlaşıb, lap kiçilmişəm,  

Anasız kəndimə gedə bilmirəm.  

 

Ana itirmişəm ana yaşında,  

Süfrəmdə dad vermir daha aşım da,  

Get-gedə ağarır gözüm, qaşım da,  

Anasız kəndimə gedə bilmirəm.  

 

Qardaş da, bacı da, vallah, sağ olsun, 

Firavan yaşasın, kefi çağ olsun,  

O yerlər istəyir cənnət-bağ olsun,  

Anasız kəndimə gedə bilmirəm.  

 

 Təkcə xoş nəfəsi mənə bəs idi,  

Bilənlər bilir ki, müqəddəs idi,  

Onsuz o ev-eşık əbəsdir indi,  

Anasız kəndimə gedə bilmirəm.  

 

Səliqə-sahman da əvvəlki deyil,  

Yadlaşıb bu doğma ocaq elə bil,  

Tutulub ayaqlar, bükülübdür bel,  

Anasız kəndimə gedə bilmirəm.  

 

Ana itirmişəm ana yaşında,  

Bu dərddən ağlayır dağım, daşım da,  

Dünyanın qəmi var mənim başımda,  

Anasız kəndimə gedə bilmirəm... 

 

HARDASAN  
 

Dəyişib zəmanə, dəyişib dövran,  

Nə vaxtdır halala qarışıb haram.  

Kafirin əlinə düşübdür Quran,  

Hardasan, hardasan, haqqın qılıncı?!  

 

Dərd-möhnət çəkəndə dara şairi,  

Süd gölündə üzür saray şairi.  

Ulduza dönübdür ara şairi,  

Hardasan, hardasan, haqqın qılıncı?!  

 

Yaman şirin olub yalançı dillər,  

Gizlədib ətrini çiçəklər, güllər,  

Ev yıxır bir zaman ev tikən əllər,  

Hardasan, hardasan, haqqın qılıncı?! 

 

 Mən qandan qorxsam da, görür ki, Allah,  

Dünyanı al-qana boyayıb günah.  

Səni səsləyirəm, sənədir pənah,  

Hardasan, hardasan haqqın qılıncı?! 

RƏFİQƏ ŞƏMS 
 

ÇIX 
 

Dəyişdi zəmanə, döndü  nəhayət, 

İkili mövqeyi sevmir bu həyat. 

Ya qivril ilan tək kol dibində yat, 

Ya bir yol silkinib ətalətdən çıx! 

 

İnsan azadlıqda qol-qanad atır, 

Arzuya, murada, kamala çatır. 

Ya döz hər əzaba qul kimi otur, 

Ya bir yol zülmətdən, cəhalətdən çıx! 

 

Ömrünü ismətli adamla bağla, 

Əslini, kökünü, ağlini yoxla. 

Ya onu qeyrətli kişi tək saxla, 

Ya  bir yol o evdən, o həyətdən çıx! 

 

Vətən gözümüzün işiği, nuru, 

Çörəyi halaldir, suyu dumduru, 

Ya onu namusla, vicdanla qoru, 

Ya götür papaği vilayətdən çıx! 

PIÇILTI 
 

Adın öldü dilimdə, 

Dərdinlə qatdım başımı, 

Gözlərimdə saxladım 

                göz yaşımı. 

 

 

 

Həsrətindən qorxa-qorxa  

           həsrətinə alişdim 

Yollara baxa-baxa 

Sənsiz keçən günlərin 

        səssizliyinə qarışdım. 

Ağrımı səbrimə  

             bükərək ovutdum. 

Yazısız bir qəbirəm -  

                  somsoyuq 

Səni bax beləcə, 

             məzar kimi uddum.  

 

MƏNƏ CAN VER 
 

Əgər bu yaşamaqsa,  

hələ bir az yaşayım, 

Hər gün ruzu daşını  

diş-dırnaqla qaşıyım. 

Allah! Şükür bu günə, 

səndən incik deyiləm, 

Mənə can ver, nəfəs ver, 

mən gəlincik deyiləm. 

 

ƏLİMDƏN NƏ GƏLİR 
 

İçim qəm toxuyur üzüm gülsə də, 

Gözün gördüyüylə barışmıram ki. 

“Bici bic dərdinə düşsün”, - deyirəm, 

Giclərin halını soruşmuram ki... 

 

Doğrular-dürüstlər düzdə küllənir, 

Çevirsəm cibimi halım bəllənir, 

Gözlərim hər yerdə adam dilənir, 

Hər papaq qoyana alışmıram ki... 

 

Qara günlərimi sapa düzürəm, 

Yatıb ürəyimin üstə - əzirəm, 

Dünya gözgörəsi batır, - dözürəm, 

Allahın işinə qarışmıram ki... 

  ƏLİ ƏLƏMİ 
 

SƏNSİZ 
 

Getməkdədir, ey gül, daha ömrüm heçə 

sənsiz! 

Oldun niyə razı, belə əzgin keçə sənsiz? 

 

Gün çıxdı, çəmən güldü, gülümsündü o 

güllər, 

Neynim, bu çəmənzar da gəlmir vecə sənsiz! 

 

İstər ürəyim, gizlicə keçsin küçənizdən, 

Qəbul eləmir eh, niyə, bilməm, küçə sənsiz?! 

 

Hicranına dözmür ürəyim, taqəti çatmır, 

Əl tutmadın, ey can, düşür axı gücə sənsiz! 

 

Ruhun ilə vəhdətdəyik, ey yar, bəsinmi? 

O - məndə, mən - onda, beləcə iç-içə, sənsiz! 

 

Cismani olaq bir, həmi, söz vermisən, ey 

şux! 

Haqqın evinə qoyma bu yazıq köçə sənsiz! 

 

Dön, gəl, Ələmi badələrə mey süzüb, ey gül, 

Al badəni qaldır, daha qoyma içə sənsiz! 

 

 

 

 

 

KEÇƏR 
 

Çox dedin, dövran mənimdir, bilmədin, 

dövran keçər? 

 

Öl yerində, hürmə, məlun, it hürər, karvan 

keçər! 

 

Arxalı qorxaq köpəklər qurd basar, zənn 

eylədin, 

Qovmuşuq, rədd olmasan, bax, boynuna 

xaltan keçər! 

 

Qarşısında kimsə durmaz bu müzəffər 

ordumun, 

“Qanə-qan”dır qanmasa kim, qanına qəltan 

keçər! 

 

Etdim iman sidq ilə, bildim, vüsalım 

gözləyir, 

Şükr Ona, göz qırpımında, izn edər, hicran 

keçər! 

 

Çox çətin illər keçirdik, zülmə təslim 

olmadıq, 

Gəlsin illər ömrümə, ömrüm, günüm asan 

keçər! 

 

El bir olsa - əlbir olsa, qalmaz əldən əlli il, 

Vaxt alan, baş ağrıdan boş “hərzə və 

hədyan” keçər! 

 

Ya Ələmi, yummadıq göz, daş atar düşmən 

bizə, 

Qoy, yumum rahət, xəyalımdan görüm canan 

keçər? 

  MƏMMƏD İLQAR 
 

GÖZƏL ÇƏKİR 
 

İlahi! Belə də gözəl olarmı? - 

Kimdi qələm çəkən, nə gözəl çəkir. 

Üz- üzə, göz-gözə sehrlənmişik, 

Nə mən göz çəkirəm, nə gözəl çəkir, 

 

Güney gözlüm, gözəllikdə bircəsən, 

Bu güllükdə bir mən olam, bircə sən... 

Gül üstündə arıya bax bircə sən - 

Gör gülün nazını nə gözəl çəkir?.. 

 

Salma gəl Məmmədi gözündən, gözəl, 

Gözüm gözmü görüb gözündən gözəl!.. 

Mən ölmüş neynim ki, gözündən, gözəl, - 

Nə bir könül doyur, nə göz əl çəkir!  

 

ANAM ÜÇÜN GECİKMİŞ 

ŞEİR 
 

Adına urvatdı bir söz yazmadım, 

Göynəyə-göynəyə yazıram indi... 

“Ölürəm!”, - deyəndə qulaq asmadım, - 

Yerinə ölməyə hazıram indi... 

 

Başıma çox bəla gələ bilərdi, 

Bir az dünyanı da bilə bilirdim. 

Hər kəsin anası ölə bilərdi, 

Bircə sən ölməzsən, elə bilirdim... 

 

 

 

 

Sənsiz növrağımız necə dəyişdi, 

Sonsuz möhnətlər var, ana, qarşıda. 

Sənin ömür payın quzeyə düşdü, 

Qəbrini qurmuşuq günəqarşıda. 

 

Günəş buludlara girəndə bildim 

Nə üçün, nədən - 

Onsuz həyat yetər sona, - deyirlər, 

Mən səni torpağa verəndə bildim 

Niyə torpaqlara Ana deyirlər... 

 

                      *** 

“Sənə də qar yağdı, güvəndiyim dağ”. 

Özün dost demirdin bir vaxt mənə bə? 

Məsəl var ki, - “dost-dostuna tən gərək”, 

Tənə gəlir bu dostluqdan mənə bə... 

 

Nənəm derdi - bir verməsən üç alma, 

Oxu bir al, birinci ol, üç alma. 

Nağıl bitdi, göydən düşdü üç alma, 

Biri ona, biri buna, mənə bə?.. 

 

Kişi gərək “qan bağlaya”, şər kəsə, 

Heç bir dosta tuş gəlməsin şər, kəsə! 

Qatma məni “bə!” dediyin şər kəsə, 

Mənəm-Məmməd İlqar, indi mənə “bə”? 

                     *** 

Yönü Vətən sarı, qərib bir qoca, 

Bayatı çağırır: - eləmi dağlar... 

Necə göynəməsin, güşümsəməsin - 

Çəkilib köysünə eləmi dağlar? 

 

Dedim de dərdini sən, əmi-bilmir... 

Bilmir harda qalıb sənəmi, bilmir... 

Baxtamı qarğasın, sənəmi, bilmlr - 

Viranə obaya, eləmi, dağlar? 

 

Tutmaz eldən ayrı tutmaz ömür dən, 

Məmməd İlqar ummaz elsiz, ömürdən. 

Obasız olumdan, elsiz ömürdən 

Ölüm urvatdıdı, eləmi dağlar?!. 

     ZİRƏDDİN  

      QAFARLI 
 

YAŞADIM 

Bilmədim verilən bu qisməti mən, 

Bilməyib yaşadım, bilib yaşadım?! 

Dünyadan baş açmaq mənlik deyilmiş, 

Bir onu bilirəm, gəlib yaşadım. 

Nə bu Yer, nə o Göy Vətənim deyil, 

Mənə düşmənim də düşmənim deyil, 

Onsuz da bilirdim tək mənim deyil, 

Bu ömrü pay təki bölüb yaşadım. 

Zirəddin, hər şeyin sonu sualdı, 

Gör nələr nələri əlimdən aldı?! 

Sözüm məndən sonra meydan suladı, 

Özüm bu dünyada ölüb yaşadım. 

SƏNDƏN SONRA 

Susuz çiçəyə dönüb 

Solmuşam səndən sonra 

Xəbərin yox, - lal-dinməz 

Olmuşam səndən sonra. 

Nə deyim o illərə? - 

Kaş dönəydi bir kərə… 

Ürəyimi çöllərə 

Salmışam səndən sonra… 

 

Sızıldaram sim kimi, 

Gör itirdi kim kimi?!. 

Dünyada yetim kimi 

Qalmışam səndən sonra. 

Qaçdım Haqdan, nahaqdan, 

Doymuşam yaşamaqdan, 

Yoxam elə o vaxtdan, – 

Ölmüşəm səndən sonra. 

Zirəddini ha qına, 

Hara, kimə tapına?! 

Hər gün bağlı qapına 

Gəlmişəm səndən sonra… 

KEÇİRSƏN 
 

Sənsiz ömrüm-günüm gör nə gündədi, 

Özün əhvalımı bilib keçirsən. 

Başımı qoymuşam sənin yolunda, 

Başını aşağı salıb keçirsən. 

 

Bil ki, hər gəlişin bahar, yazımdı, 

Sazımdı, sözümdü, - təzə yazımdı, 

Toxunma könlümə, sənə lazımdı, 

Sən ki, hər gün ordan gəlib keçirsən! 

 

Doymuram nazından, ərkindən sənin, 

Halını soruram hər gündən sənin, 

Mən dəli olmuşam dərdindən sənin, 

Sən isə bu dərdə gülüb keçirsən. 

 

Zirəddinin eşqi deyil səngiyən, 

Nə küsən oğlanam, nə də inciyən, 

Sənin xəyalınla təkəm indi mən, – 

Sən də yüz xəyala dalıb keçirsən. 

AVTANDİL  

  AĞBABA 
 

YUMRUQ 

Bu, qələbə yumruğu, bu, haqqın 

yumruğudur, 

İrəvanı titrədib zəlzələ qoparacaq. 

Bu yumruq Savalandır, Murov, Qoşqar, 

Ağrıdır, 

Bu xalqı neçə-neçə zəfərə aparacaq. 

 

Yumruğu dadan yağı çətin dura, ayıla, 

Əvvəl necə qovulub, indi qovulur elə. 

Göylər uçub tökülə, göylər yerlə bir ola, 

İlanların ocağı bir də alışmaz belə! 

 

Gözünə dönüm sənin, vur, komandir, bir də 

vur, 

Şığı göydən, havadan, yerin təkindən şığı. 

Yolumuzda Ağbaba, Göyçə, Mığrı, 

Zəngəzur, 

Parçala dağı-daşı, darda qoyma torpağı. 

 

“Nə oldu?” sualına cavab gəlmir yağıdan, 

Komandan, ordu, millət, əbədilik var olsun! 

Düşməni tikə-tikə, parça-parça dağıdan, 

Bu yumruğa, bu xalqa ulu Tanrı yar olsun! 

 

 

 

HAQQIN SAVAŞINDA 

QALXDIN AYAĞA 
 

Respublika çempionu şəhid Muxtar Əli 

oğlu Qasımlının əziz xatirəsinə 

 

Vətən öz oğlunu çəkər sınağa, 

Necə ki bu dünya, bu göy, bu yer var. 

Ölümün gözünə dik baxa-baxa, 

Ölümü məhv edir ölməz oğullar. 

 

Haqqın savaşında qalxdın ayağa, 

“Doğma vətənimə can fəda”, - dedin. 

Yad nəfəs dəyməsin bir də torpağa, 

“Ataram canımı mən oda”, - dedin. 

 

Neçə yarışlarda zəfər qazandın, 

İndi də döyüşdən zəfərlə çıxdın. 

Sənin öz məramın, sənin öz andın, 

Sel kimi kükrədin, gün kimi yaxdın. 

 

Ananın gözündə yuxu qarışır, 

Sən ey od yurdunun ərən övladı. 

Mən indi bildim ki, necə yaraşır, 

Şəhid zirvəsinə şəhidin adı. 

 

Səs verdin bu yurdun, haqqın səsinə, 

Heç vaxt yenilməyib əzəmət, vüqar. 

Vətənin  azadlıq salnaməsinə, 

Adını həkk etdin: Qasımlı Muxtar! 

 

DÜNYA YARANANDA 
 

Dünya yarananda Adəm babamız, 

Allahın ən doğma adamı imiş. 

Şeytan bu dünyanın ən ağıllısı, 

Adəmsə ilk böyük avamı imiş. 

 

Açdığı yollarda gedirik hələ, 

Hər addımda hiylə, hər yerdə tələ. 

Daşqınlar, yanğınlar, ölüm, zəlzələ... 

Tanrının insana divanı imiş. 

 

Avtandil, çox olub quyu qazanın, 

Heç kəs poza bilməz haqqı yazanı. 

Cəza günahların, günah cəzanın, 

Ölüm də həyatın davamı imiş. 

RUZİGAR CƏBİSOY  

          ÇƏLƏBİ 
 

Y A  N Ə B İ M  
( nəti-şərif ) 

 

Ümmanın pak nur selindən ləşgərimsən, ya 
Nəbim; 

Fələklərdən halay vuran ləngərimsən, ya Nəbim. 

 

Cahil-nadan hardan bilsin pak nurundan zərrə 
kim; 

Cismim-canım səndə mənlik - rəhbərimsən, ya 

Nəbim. 
 

Kimdən ismət nurun dinir insanlıqdan möcüzən; 

Həm “Cavad Xan”, “ Səttar Xan”ım, “ 

Cövhər”imsən, ya Nəbim. 
 

Yazlıq-ilkin bənövşən nur zülmətin köksün didir; 

Azadlıq, pak amal sözlüm, dəftərimsən, ya 
Nəbim. 

 

Bəşər sənin mənzilə pak qətrə-qətrə yol gəlir; 
Könüldən pak, əməldən nur əzbərimsən, ya 

Nəbim. 

 

Yenilməz Haqqın nurundan saf əməl-söz 
vəhdətim, 

Korşalanmaz, qadir almaz-xəncərimsən, ya 

Nəbim. 
 

La İlahə İlləllahım, Rəsul Allah Vahidim, 

İnsan adlım nur dilindən nur Kərimsən, ya 
Nəbim. 

 

Şeir dəryam - çağlar incim, təlatümlüm ruh ilə; 

Çirki qovub rədd edənlim, şakərimsən, ya 

Nəbim. 

 
Üstən yol-iz, yurd məkanlın “Turi Sina”n həm 

mənəm; 

Yol-izindən güc aldığım məhvərimsən, ya 
Nəbim. 

 

Naləm coşub səd çəkəndən şərəfsizlər qəsdinə, 

Ulduzlardan qəzəb qəlpən Qənbərimsən Ya 
Nəbim. 

 

Həm hürufin sufiyəm mən - cümlə pakdan nur 
süzən; 

Hayidarım, vəfadarım, Heydərimsən, ya Nəbim. 

 
Nur-incim, dürr əməl sevir sonsuz aləm sahibim; 

Həm tükənməz  nur dəfinəm - zərgərimsən, ya 

Nəbim. 

 
Yamanlıqdan Haqqa çəksəm, həm bu dünyam 

cənnətim, 

Həm o dünyam cənnətimlik məhşərimsən, ya 
Nəbim. 

 

Uzaqlardan uzaqdan, həm yaxınlardan yaxın ən, 
Kəhkəşanlar fırlanandan nur pərimsən, ya 

Nəbim. 

 

Həm rüşvətxor paxıl kordan nicat yolum 
səndədir; 

Vəhdətimsən, qüdrətimsən, nur zərimsən, ya 

Nəbim. 
 

Düşmədiyin çətin sınaq, zülm-sitəm görmədik; 

Elmi nurdan sönməz insanpərvərimsən, ya 

Nəbim. 

 

Hətta pislik edən şərlik etdiyini etmədik; 

Həm içimdən, həm çölümdən səngərimsən, ya 
Nəbim. 

 

Şəriətdən, təriqətdən, mərifətdən Həqiqət 
Doğan gündən xilasgarım - əsgərimsən, ya 

Nəbim. 

 

Ayarından yoxdur asan bac alanlıq ülgü nur; 
Tanrıdan nur, öncül-Öndər, yavərimsən, ya 

Nəbim. 

 
Ruzigar, son nur tumundan yoxdu qadir özgə 

Bir; 

Cümlə daş-qaş meyarım, nur gövhərimsən, ya 
Nəbim. 

RƏFAİL LAÇINLI 
 

NƏ OLAR 
 

Bir gözəl görmüşəm məsum, utancaq  

Əlləri əlimə dəysə, nə olar. 

Könül baxçasından əyib bir budaq, 

Ətirli bir heyva dərsəm, nə olar. 

 

Alma yanaqları allanıb gedir, 

Boynu bənövşətək sallanıb gedir. 

Beçə dodaqları ballanıb gedir, 

Zənbir olub gülün, üzsəm nə olar. 

 

Qulaç-qulaç saçın sərib gərdana, 

Geydiyi çit kofta yaraşır ona. 

Mənimlə görüşə bu nazlı sona, 

İpək zərxarada gəlsə, nə olar. 

 

Dəryada balıqtək üzdürüb gedir, 

Ala gözlərini süzdürüb gedir. 

Bilmədən aşiqin küsdürüb gedir, 

Günaha batdığın bilsə, nə olar... 

 

Rəfail, vəsf eylə sən onu əzəl, 

Aşiqanə olsun dediyin qəzəl. 

Bülbül gülü necə sevir, bu Gözəl, 

Bu nakam şairi sevsə, nə olar. 

 

 

 

 

 

DÜNYANIN 
 

Bilsəydim  axırı belə olacaq,  

Cəfasını çəkməz idim Dünyanın. 

Bu gül cismim qurd-quşa yem olacaq, 

Ədasına dözməz idim Dünyanın. 

 

Aldanmazdım bayramına, toyuna, 

Vurulmazdım Kifayətin boyuna. 

Girməz idim sevda adlı oyuna, 

Gözəllərin sevməz idim Dünyanın. 

 

Əfi ilan imiş pulu, sərvəti, 

Zəhər imiş badəsində şərbəti. 

Bilsəydim ki, minnətlidir neməti, 

Çörəyini yeməz idim Dünyanın. 

 

Qəzasına ad qoymuşuq olacaq, 

Bəlasından qurtulmadı bir qoçaq.  

Unasaydım oğlum şəhid olacaq, 

Qürbətinə gəlməz idim Dünyanın. 

 

Qışda zalım, yazda isə Mələkdi, 

Ömrümüz qum, dünya səhra, küləkdi. 

Duyuq düşsəm, gəlhagəli kələkdi, 

Gedişindən küsməz idim Dünyanın. 

 

Rəfail kaş, daş gələydin Cahana, 

Olmaz idin yurd eşqiylə divana. 

Hörülərdin öz mülkümdə divara, 

Qürbətinə köçməz idim, Dünyanın, 

Soyuq üzün görməz idim Dünyanın. 

 

QƏBRİMİ  ÖZÜM 

QAZARDIM 
 

İndi bildim yurdda olsam, 

Nikbin nəğmələr yazardım. 

Bilmirdim həsrət əzabin, 

Bilsəydim yolun azardım. 

Düşmən ilə qalsam da tək, 

Vuruşardım axıradək. 

Son gülləmi saxlayardım, 

Öz-özümün gicgahıma. 

Qəbrimi özüm qazardım. 

AĞANƏNƏ SEYİDQIZI 
 

YASTIĞIM 
 

Qışın şaxtasından bezir yastığım. 

Hər gün göz yaşımda üzür yastığım. 

Bu dərdlərə necə dözür yastığım, 

Necə dözür yastığım. 

 

                      *** 

Bu sevginin qulağı kar, gözü kor, 

Görən məndən nə istəyir, İlahi?! 

Seyidqızı, mən yoruldum özün sor, 

Görən məndən nə istəyir, İlahi?! 

 

SEVİRƏM 
 

Yeddi hərf, üçcə heca, bircə söz, 

Dünya səni alt-üst edir, buna döz. 

Ah yandırır, kül eyləyir yüzə-yüz, 

O nədi ki? O nədi ki? O nədi? 

 

Səni səndən, məni məndən eyləyər, 

Bülbül gülə, gül bülbülə söyləyər. 

Aşiq, məşuq kəliməsiz neyləyər? 

O nədi ki? O nədi ki? O nədi? 

 

Seyidqızı, günlər, aylar, il sənin, 

Sən el üçün yaşayırsan, el sənin. 

O kəlməni söyləməyə dil sənin, 

O bircə söz “sevirəm”di, “sevirəm”. 

 

 

 

QURUDU MƏHƏBBƏTİM 
 

Qurudu məhəbbətim... 

Qurudu şah ağacım... 

Viran oldu taxt-tacım... 

Saçın yolurmuş təki, 

Töküldü yarpaqları... 

Xəzəl oluban bu gün, 

Yandırıb torpaqları. 

Bu xəzəl öz canıma 

elə hopub, İlahi! 

Oynadır öz canımı, 

Daha olmayan təki... 

Canbəsərəm can təki... 

Canbəsərəm can təki... 

Qurudu məhəbbətim... 

Qurudu şah ağacım... 

Qurudu taxtım-tacım... 

 

DƏRDLƏRİM 
 

Dərdlərimi daradım, 

Nizamlanan dərdlərim. 

Daraqdakı dərdlərim. 

Yerə düşən dərdlərim. 

Yerə düşən dərdlərim, 

Yeri çat-çat eylədi. 

Hünərin var, yeri di... 

Daraqdakı dərdlərə, 

Daraq tab gətirmədi. 

Mən necə tab edirəm? 

Bu cəmlənən dərdlərə? 

Üstümə hücum çəkir, 

Bu dərdlərin qoşunu 

O qədər döyəcləndim, 

Artıq daşa dönmüşəm, 

Deyirlər, çox ağıram... 

Deyirlər, çox ağıram... 

 

*** 

Mənə qarşı gələn ölüm, 

Səni görüm, xoş gəlirsən. 

Addımın, yerişin gözəl, 

Ay belə alqış gəlirsən. 

Addımını bir az irilt, 

Çox belə yavaş gəlirsən. 

Mənə qarşı gələn ölüm 

Səni görüm, xoş gəlirsən. 

 ASİF ASİMAN 
 

SUMQAYITIM 
 

Gəl xeyir-duanı ver, bəlkə bir az kama çatım, 

Ay ömür pasibanım, göz bəbəyim, 

Sumqayıtım. 

  

Neçə möhnətlərə mərdliklə sinə gərdi adın, 

Tuş edib həmləsinə, gör neçə min dərdi adın. 

Günəşin zərrəsisən, atəşi-odərdi adın, 

Ucalıb kürreyi-ərzə beləcə, toy büsatım, 

Ay ömür pasibanım, göz bəbəyim, 

Sumqayıtım! 

  

Mərdliyinlə, sərtliyinlə adın hər vaxt qoşadır, 

Sevgini, şöhrətini səcdə qılıb el yaşadır. 

Vətən oğlanları qartala dönüb, baş-başadır, 

Düşmənə toy tutası var Buğacım, var 

Basatım, 

Ay ömür pasibanım, göz bəbəyim, 

Sumqayıtım! 
  

Qurtulub çıxmısan zülmətlər içindən günə 

sən, 

Boyanıbsan qızılı al şəfəqə, al günə sən, 

Müstəqil himnimizin dönmüsən ahənginə 

sən. 

Nur saçır, nur çiləyir hüsnünə bu kainatım, 

Ay ömür pasibanım, göz bəbəyim, 

Sumqayıtım! 

 

Ey şəhərlər şəhəri, sevgi dolu var baxışın, 

Sənət, elm aləminə möcüzədir hər naxışın, 

Yada yadsan həmişə, dosta açıqdır ağuşun. 

Səni vəsf eyləməyə sərf olunub hər saatım, 

Ay ömür pasibanım, göz bəbəyim, 

Sumqayıtım! 

  

Vətən çarpan ürəyim, sən də onun parəsisən, 

Saflığın, hürriyyətin simvolu, işarəsisən. 

Asifin ömrü-günü, dərdlərinin çarəsisən. 

Ümidimsən, inamımsan, sənsiz heçdir 

həyatım, 

Ay ömür pasibanım, göz bəbəyim, 

Sumqayıtım! 
 

GƏLMİŞƏM 
 

Saya gəlməz içimdəki dərd-sərim, 

Bir az silib, sovuşmağa gəlmişəm.  

Ana yurdum, göz bəbəyim Disərim, 

Qucaqlaşıb yovuşmağa gəlmişəm.  

 

Əyləşərək o “At daşın” belində, 

Oxşamaqçün çiçəyin də, gülün də. 

Həzin, kövrək, xatirələr  selində, 

Gəncliyimlə qovuşmağa gəlmişəm.  

 

Kaş ki, arzum tuş gəlməsin nəsinə. 

Hər ağrına gərsəm xoşdur ər sinə. 

Çilovdakı şəlalənin səsinə 

Bir hay salıb qarışmağa gəlmişəm. 
 

Yaşamışam xeyirinlə, şərinlə, 

Öyünmüşəm neçə comərd nərinlə. 

Bir vaxt incitdiyim gəvənlərinlə, 

Hallalaşıb barışmağa gəlmişəm.  
 

Sal qayalar, düzülübdür bir sıra, 

Yarğanların, dərələrin şırşıra. 

Dərdlərimi Badamara, Pırpıra, 

Pıçıldayıb danışmağa gəlmişəm.  
 

Zirvəm, dağım, yal-yamacım, göy təpəm, 

Göz yaşımı torpağına qoy səpəm. 

Ay, Kəmərəm, Qaradaşım, Qurdtəpəm, 

Aç qoynunu sığışmağa gəlmişəm.  

 

Asif heç vaxt yad olmayıb yurduna, 

Misralarda çələng hörüb adına. 

Bir övlad tək atəşinə, oduna 

Sidq ürəklə alışmağa gəlmişəm. 

ƏLİ NƏCƏFXANLI 

VƏTƏN 

 

Ən gözəl pərvazım - başının üstə, 

Ən gözəl ölümüm - dizində, Vətən! 

Özün sınağa çək məni bu sözdə, 

Hökm də sənindir, izn də, Vətən! 

 

Zəhərə dönübdü bu hava, bu su, 

Bitib-tükənməyən ağrın, acın var. 

Olsun, haqqı-sayın haramım olsun - 

Neçə ki, qisasa ehtiyacın var. 

 

İgid oğulların demə ələnmiş, 

Hazıram uğrunda yüz dəfə ölüm. 

Yaran bitişincə, qana bələnmiş 

Lalə bitirəcək çəmənim, çölüm. 

 

Məni əsgərlərin sırasına yaz, 

Olum öz yurdumun səngər şairi. 

Bircə misrası da xalqı yarıtmaz 

Qeyrət tərpətməsə əgər şairi. 

 

Göz dağı olmasam, gözümdən olum, 

Üzünə yad kimi baxana, Vətən! 

Sınsın dar ağacı olmayan qolum, 

Səni yandırana, yaxana, Vətən! 

 

Bələdçi gözündə gör, heç olmasa, 

Yaxşı tanıyıram o dağı, düzü. 

Mənə bir qumbara ver, heç olmasa, 

Bir düşmən postunu dağıdım özüm. 

...Ən gözəl pərvazım - başının üstə, 

Ən gözəl ölümüm - dizində, Vətən! 

Özün sınağa çək məni bu sözdə, 

Hökm də sənindir, izn də, Vətən! 

ƏLİMİ KƏS 

 

Mən əlimi yumruq edə bilmədim, 

Dərdlərimə qulluq edə bilmədim, 

Beş barmaqla yola gedə bilmədim, 

Əlimi kəs, əlimi. 

 

Hər gün Tanrı dərgahına ucaldı, 

Havalandl, qaxac oldu, qıc oldu. 

Əlimin ki, ümidləri puç oldu, 

Əlimi kəs, əlimi. 

 

Tutmamışam vətənimi, elimi, 

Düşmənimə uzatmışam əlimi. 

Öz əlimlə qısaltmışam dilimi, 

Əlimi kəs, əlimi. 

 

Əl açmışam, ələbaxan olmuşam, 

Ələbaxan - falabaxan olmuşam, 

Sədəqəyə günəbaxan olmuşam. 

Əlimi kəs, əlimi. 

 

Qarışdırıb halal ilə haramı, 

Qəhr elədi əvvəlimi, sonramı. 

İndi yaraq tutmağa da yaramır, 

Əlimi kəs, əlimi. 

 

Ürəyimin ağrıları dərində, 

Nə olursa, mənə olur yerində. 

Pöhrələyər bəlkə günün birində, 

Əlimi kəs, əlimi. 

NAZİR RÜSTƏM 
 

İÇİNDƏ 
 

Yenə yer-göy alışır, 

Yanır savaş içində... 

Yenə aləm qarışır 

Bir sərsəm baş içində. 

 

Yenə uşaqlar ölür, 

Yenə işıqlar sönür, 

Şəhərlər külə dönür, 

Kəndlər atəş içində. 

 

Bu dərdi kim oxşasın? 

Bu dərdi kim daşısın? 

Dünya necə yaşasın 

Qorxu, təlaş içində? 

 

Əlim silaha yatmır, 

Min dəfə sına, yatmır... 

Səsim Allaha çatmır, 

Gözlərim yaş içində. 

 

SƏSSİZLİYİN FƏRYADI 
 

Səssizliyin fəryadı... 

ağır-ağır addımlar... 

və kədərli baxışlar... 

adamlar... 

və adamlar... 

 

Ağacda yarpaqların 

bir külək pıçıltısı... 

 

Bir başdaşı önündə 

bir qadın hıçqırtısı... 

Fırtınalı dənizdə 

bir qağayı talehi... 

Səssizliyin fəryadı - 

Səbuhi - sübhün mehi... 

 

Səbuhi - sübhün mehi... 

və şəhid qəbirləri - 

Anaların yarıda 

qırılan ümidləri... 

 

Səbuhi - səhər mehi... 

Yüzlərlə şəhidlərin 

sırasında uyuyur.... 

Şəhid qəbrini göylər 

nəfəsiylə isidir, 

göz yaşlarıyla yuyur... 

 

Səssizliyin fəryadı... 

və kədərli baxışlar.. 

əsən külək...  

və bir də 

hərdən yağan yağışlar... 

Səbuhi - sübhün mehi... 

 

 *** 

Durub yağış altında 

gözlərimi sıxaydım, 

Ömrün qaranlığından  

aydınlığa çıxaydım. 

 

Bir qış ola, soyuqdan 

qayğılarım donaydı, 

Uçub, gəlib çiynimə 

Dövlət quşu qonaydı. 

 

Qarlı, soyuq meşənin 

içində yol azaydım... 

Sonra isti otaqda 

sənə şeir yazaydım. 

 

Baharın nəfəsiylə 

sular əriyə, axa... 

Ay bulud arxasından 

boylanıb bizə baxa... 

       NATİQ       

QUBADOĞLU 

  İÇİMƏ         
 

Həmişə dərd məni özünə çəkib, 

Həmişə düşərdim dərdin içinə. 

İndi mən dərdləri özüm yığıram, 

Yığıb toplayıram hər gün içimə. 

 

Çətin dərdlərimi bir də ayıram, 

Mənə ərk edəni, mən də sayıram, 

Əvvəl dərdlərimi rahatlayıram, 

Sonra “can” - deyirəm, gərgin içimə. 

 

Dostuma, doğmama dəyməsin deyə, 

Yetişməsin deyə, dəyməsin deyə, 

Bir də qürurumu əyməsin deyə, 

Dərdi göndərirəm sürgün, içimə. 

 

SƏNDƏMİ  BELƏ 
 

Daha axtarmaram səni heç yerdə, 

Ümüdüm sənəydi, səndəmi belə? 

Çox ürək qızdırdım, könül oxşadım, 

Çıxdı ürəyimin həmdəmi belə. 

 

Sən yu günahını, yu, aparacaq, 

Sonuncu nəğməmi qu aparacaq, 

Bu xəmir hələ çox su aparacaq, 

Yoğuran yoğurub kündəmi belə. 

 

 

Yuxum çin çıxıbdı, inan yozuya, 

Tanrının verdiyi haqqa, ruziyə, 

Əzəldən inandım mən bu yazıya 

Məni də saldılar bəndəmi belə?! 

 

ÖZÜMƏ 
 

Bir az uzaq dolan, alışma mənə, 

Qaynayıb, qaynayıb  qarışma mənə, 

Yaxşıdan, yamandan danışma mənə, 

İçində nə varsa üzə çıxar sən. 

 

Yazılan yazılıb, o da dərs deyil,  

Hər nədi yaşadın, bəhsə-bəhs deyil, 

Başına gələnlər sənə bəs deyil? 

Sözünü təmizə, düzə çıxar sən. 

 

Dağlara çıx versin dizinə təpər, 

Qəlbinin işığı üzündəki tər, 

Səbr eylə yamacda nəfəsini dər, 

Sonra köhlənini düzə çıxar sən. 

 

Gördün dost unudub, səni yad tutur, 

Xoşuna gəlməkçün hərdən ad tutur, 

Ürəyin alışır, için od tutur, 

Gözünün yaşını üzə şıxar sən. 

 

Közün umacağı çoxdu sobadan, 

Gərək olmayasan eldən-obadan, 

İz qoymaq qalıbdı dədə-babadan, 

Bircə əməlini izə çıxar sən. 

 

ÖMÜRDƏN ÖLÜMƏ KİMİ 
 

Daşıdım yollardan daşı, 

Nə bilir yol nədir naşı, 

Üzümdən gözümün yaşı 

Yol çəkir dilimə kimi. 

 

Kipriklərim yağış əkir,  

Yanaqlarıma yol çəkir, 

Kim bu fərmana qol çəkir, 

Yanıram külümə kimi. 

 

Kim çəkib bu tərsə yolu? - 

Gedən gedir kəsə yolu. 

Dünyanın ən qısa yolu - 

Ömürdən ölümə kimi. 

 RAFİQ ODAY 
 

ƏTƏYİNDƏN 
 

Ümiddən əli üzülən 

Tutar qəmin ətəyindən. 

Nə yaman möhkəm yapışıb, 

Bu tar qəmin ətəyindən?! 

 

Kimə sevinc, kimə - ah, naz, 

Götürərmi heç hər şah naz?! 

Asılıbdır “Şüştər”, “Şahnaz”, 

“Qatar” qəmin ətəyindən. 

 

Beş karvandan üçü Ruma, 

Dayanıb bir ucu Ruma. 

Həyat bizi uçuruma 

Atar qəmin ətəyindən. 

 

Küt gedən bu kündələri, 

Kim yenidən kündələyir?! 

Tanrım, məzlum bəndələri 

Qurtar qəmin ətəyindən. 

 

QALMAZ 

 

 (Təcnis) 

 

Əkinin qaydası budu - əzəl dən, 

Payıza saxlama, çıxar əz əldən. 

Bölgünü biz belə gördük əzəldən, -  

Qara toxa düşməz, ağ aca qalmaz. 

 

 

 

Söz dedim qulağa - davası gedir, 

Qoyulub Qu* lağa - davası gedir. 

Hər yerdə qul-ağa davası gedir, 

Gün gələr ağalar ağaca qalmaz. 

 

Məclisə bəzəkdi mey və sini də, 

Nə gözəl görünür meyvə sinidə. 

Özünə saxlamaz meyvəsini də, 

Nə də ki, kölgəsi ağaca qalmaz. 

 

Hər oxu olanın bir dövr anı var, 

Bir dövr yaşamaq var, bir dövr anı* var. 

Hər açan çiçəyin bir dövranı var, - 

İstər qara aça, ağ aça - qalmaz! 

 
*Qu - Qu quşu 
*anı - xatirə 

 

YARASALAR 
   

         (Təcnis) 

 

Mənim dediyimə inanmadınız, 

Danınız sökülsün, ay yarasalar. 

Sizin içinizi qurd viran qoyub, 

Məndən uzaq durun, ay... yara salar. 

 

Yaşı qurumasa, gözün dən tutar, 

Yaxını, uzağı göz ündən tutar. 

Aşiq məşuqunu gözündən tutar, 

Yar da öz meylini ay yara salar. 

 

Yüz çıxan, yerini verməz bir cəmin, 

Sən milyon sahibi, mənsə bircə min. 

Dəyməz gülüşünə mənim bircəmin, -  

Sənin hər telindən ay yar asalar. 

 

Bir də ağararmı bu qara damlar?! 

Üzlərin qarası bu qara damlar.* 

Xalqa qultək baxan bu qar adamlar, 

Bir yol da işinə ay yarasalar. 

 
*qara damlar - qarın üstünə damcıldayar 

 

 

 



                İyun 2023                                                                                     ƏDƏBİ OVQAT 

 

 
 

28 

 
 

XƏQANİ ABBASƏLİ 

ÖZTÜRK 
 

                    *** 

Ömür dediyin. 

        "Ölüm nöbəsində 

                birinciyəm" 

 

Ömür dediyin ki, var 

əzrayılın bir səhifəlik, tək qafiyəli 

xatirə dəftəri... 

Oxucusu əcəl, 

oxuyur onu hər gün, şivəsiz, gözəl-gözəl, 

varaq-varaq, 

gün günorta əldə çıraq... 

Daha öyrənmişəm,  

həm həsrətin,  

həm əcəlin ayrı dilini. 

Misralarımın rütbəsi, çini həsrət, 

dilimdə ulduz-ulduz ışıldayır dərd... 

...Gözlərimdə  

qartlamış həsrətin buludları kövrəlib, 

hövrə gəlib. 

Ürəyimin köynəyi,  

sənsizliyin göynəyi, 

yağacaq gözlərimdən... 

Öpəcək damlalar  

dul sevdaların yanağını, 

“şorgöz” nanəcib kimi. 

tələs evinə... 

Səni tanımır, bilmir ki, mən, 

gözümdə ağlayan bulağa, 

ruhumu vermişəm sadağa... 

Bilmir ki, 

saçının sığalını keşliyən daraq, 

əvvəlindən çox uzaq, 

ürəyimin damarı tək seyrəlib, 

dişi tökülüb... 

Olsun bəə... 

Misra-misra əllərimdə, 

ninni dediyim ayrılıq, 

indi xiffətin çəkdiyim 

bir özgə ayrıcalıq, 

ayrı ılıq... 

...qısırlaşıb olacaqlar, 

amma bomboz gecələr fikrimdə küçədə,  

“küçə uşağı”, küçədə gecələr... 

Eh... daha məni görəndə, 

utanıb yolun dəyişir bihəya vüsal... 

Çün tıxaca düşüb qürbətdən  

dönən durna sayağı, 

gəlişi bayağı... 

Hərdən, 

bəlkə istefa diləkcəsin alıb ümüdün, 

həvalə eyləyib nə var gümana, 

deyirəm... 

Qələmi büküb varağa, 

sənə gəlincik düzəldib çəkilim qırağa... 

Və ya eləcə elə- belə, 

bu şeirin sahilində 

əllərim havada özümü çəkim sınağa... 

...Amma ömür dediyin ki, var, 

əzrayılla ortaq yaşanar... 

 

AYRILAQ... 
 

Şimşək çaxdı, bulud selə dönüşdü, 

Göydən yerə düşən damla öpüşdü, 

Gecə-gündüz dan gözüylə görüşdü, 

Gəl biz elə baki-baki ayrılaq!.. 

Bir of dedim, yer yerindən titrədi, 

Gözlərində öləziyən sirr nədi? 

Mənim sevdam içimdəki pirdədi, 

Anlamadın, təki-təki ayrılaq!.. 

 

Qısılmışam mən sevdanın çətrinə, 

Məstəm onun bir ömürlük ətrinə, 

Heç ağlına başqa bir şey gətirmə, 

Gördün olmur de ki,-de ki, ayrılaq!.. 

 

Yol çıxanda bilirdim ki, yol uzaq, 

Dağ dolaşdım, aşrım aşdım yalquzaq, 

Ürəyincə oldu isə bu tuzaq, 

Olsun, nolar, pəki-pəki ayrılaq!.. 



                İyun 2023                                                                                     ƏDƏBİ OVQAT 

 

 
 

29 

 
 

MƏDAXİL CAVADLI 
 

TAXTIMIZ -TACIMIZ 

SÜSƏNİMİZ, DÖN 
 

Yüz illər ötsə də... köksümün altda, 

Elə adın boyda bi qəm qalacaq. 

Mən Süsən deyəcəm, son günə kimi, 

Sinəmdə qırılmış bir sim qalacaq.  
 

Hardasan, hardasan, başımın tacı? 

Ömürdən əl üzüb, küsənim mənim... 

Səni çağırıram bacı, ay bacı, 

Hardasan, hardasan, Süsənim mənim? 
 

Sən bizi öldürdün, öz ölümünlə,  

Dərdini qəlblərə işıq eylədin. 

Sən bizi kədəri sözə sığmayan, 

Özün ağlayana, aşiq eylədin.  
 

Bacısız qardaşın nə yaraşığı? 

Məni yaraşığa yaraşdır, qayıt. 

Sönən ümidləri Ay baxışınla, 

Gülər gözlərinlə, alışdır, qayıt! 
 

Yolub tellərini yellərə verən, 

Anamı kiridib, ovutmaq olmur. 

Nə səni bir anlıq geri gətirmək, 

Nə səni bir anlıq unutmaq olmur.  
 

Qayıt, mələk bacım, şirin yuxulum, 

Qayıt, ömür-gündən küsənimiz, dön. 

 

Laləmiz, qönçəmiz, bənövşəmizdin, 

Taxtımız-tacımız, Süsənimiz, dön! 
 

MARŞ 
 

Əssin bir coşquyla baharın yeli, 

Coşsun içimizdə bir qəzəb seli, 

Düzülsün sıraya haydı irəli. 

Yazılsın tarixə qoy bu günü də, 

Dünya təslim oldu Türkün önündə. 
 

Bu yurdun üstünə çəkin bayrağı, 

Əngin səmalara əkin bayrağı, 

Görünsün yenilməz Türkün bayrağı. 

Üfüqdə boy versin oraya baxsan, 

Ay-ulduz görünsün haraya baxsan.  
 

Alına yazılan pozulmaz, - dedim, 

Dağ-dərə ayrılsa güc almaz, - dedim.  

Türkün əzəməti basılmaz, - dedim. 

Yandırır üzümü “Bozqurd” nəfəsi, 

“Türkün Türkdən özgə dostu yox”, - səsi.  
 

Gedirik bölünmüş bir cana doğru, 

Qanımız qaynayan o qana doğru, 

Gedirik bir bütov Turana doğru, 

Zülmətlər içində Günəş sayağı, 

Yellənir hər yerdə Tükün bayrağı. 
 

KÜSMƏ TANRI YAZAN 

BAXTDAN 
 

Çəkdiyini nə biləndi, 

Ötüb ötən, nə gələndi, 

Qara saça qar ələndi, 

Küsmə tanrı yazan baxtdan. 
 

Yaz yerinə qış gələrsə, 

Qismətlə barış, gələrsə. 

Həsrət sənə tuş gələrsə, 
Küsmə tanrı yazan baxtdan. 
 

Öz atını çapar bir gün, 
Ildırım tək qopar bir gün. 
Haqq yerini tapar bir gün, 
Küsmə tanrı yazan baxtdan. 
 

Bu uca, tağlı qapılar, 
Qaralı-ağlı qapılar, 
Açılar bağlı qapılar, 
Küsmə tanrı yazan baxtdan. 

   NƏRİMAN     

NƏRİMANLI 
 

BİLMƏDİM 
  (münsərih) 

 

Gəldi ömrün payızı, sonum yetdi, bilmədim, 

Demə beləymiş yazı, gənclik ötdü, 

bilmədim. 

 

Dedim dünya mənimdi, anlayıram mən indi - 

Zaman mənə qənimdi, nə tez bitdi, 

bilmədim. 

 

Eylədi gərdiş fələk, ələndim ələk-ələk, 

Gəldi Əzrayıl mələk, xoş gün itdi, bilmədim. 

 

Tay-tuş içində öndüm, sevib Məcnuna 

döndüm, 

Alışıb tez də söndüm, hər kim etdi, 

bilmədim. 

 

Daha unut Nərmanı, verən verib fərmanı, 

Ömrümün gözəl anı ötüb getdi, bilmədim. 

 

GÜLÜM 
 

Məhəbbət nisbiymiş, qalanı yalan, 

Qəlbinin sevgisi, üsyanı yalan. 

 

 

 

Əslinin, Kərəmin dastanı yalan, 

Yalanlar içində yalanam, gülüm. 

 

Qoymuşdum məəttəl dözümü belə, 

Qədəmin altına üzümü belə. 

İstəsən, gəl çıxar gözümü belə, 

Onsuz da viranam, talanam, gülüm. 

 

Söndürdün içimdə son işartını, 

Üfüqdən boylanan son qızartını. 

İndi ha qurdala qorun altını - 

Ta çətin alışam, qalanam, gülüm. 

 

Uğursuz sevginin peşimanıyam,  

Yalanlar əlindən sinə dağlıyam. 

Mən özgə aləmin Nərimanıyam, 

Səninçin keçilməz dalanam, gülüm… 

 

QAYITMAZ  
 

Ey könül, bihudə inlə, ha zarı, 

Tükənməz canının dərdi, azarı. 

Gör hara tələsir ruhum azarrı 

Arana, yaylağa çatsa, qayıtmaz. 

 

Görürsən göylərdə bulud qaraldı, 

Başımın üstünü, boran, qar aldı. 

Xəstəyə sevəni yayda qar aldı - 

Hicranın əlindən tutsa, qayıtmaz. 

 

Dəyməyin qəlbimə, vallah, yaradı. 

Kaman tək inləyər gəlsə yar adı. 

Bu giley-güzarım nazlı yaradı 

Ruhum yuxuludur, yatsa, qayıtmaz. 

 

Həsrətdən gözümün kökü saralar, 

Şeytan ruhumuzu tələs aralar. 

Tərlanın yerini, qoyma, sar alar 

Ətrini yad ətrə qatsa, qayıtmaz. 

 

Nəriman, düşünmə sözün incidir, 

Sözlərin dərdlidir, məni incidir. 

Bəxtim göydə ulduz, yerdə inci-dürr, 

Ya göydə, ya yerdə batsa, qayıtmaz. 

   MÖVLAM 

  HÜSEYNLI 
 

YURDUM 
 

Sevgi divanında sevdalı başım, 

Qara torpağına qurban, a yurdum! 

Cənnətin şəhidlik astanasında, 

Mənəm eşqə düşüb duran, a yurdum! 

 

Ruhum göylərində nurla görüşdü, 

Bu Tanrı eşqiydi könlümə düşdü. 

Qanı çiçəkləyən səngər behiştin 

Qurban keşiyində durana, yurdum! 

 

Min il əlçim-əlçim dərd dərə bəşər, 

Yenə çarə tapmaz dərdlərə bəşər. 

Göyün üzünədək sədd hörə bəşər, 

Boy verməz tökülən bu qana, yurdum! 

 

Sıx dərdi sinəmdən, sağ gözlərimə, 

Ah etsəm, qoy gəlsin ağ gözlərimə. 

Yolunda çəkilsin dağ gözlərimə - 

Təki məlhəm olsun yarana, yurdum! 

 

Kim sənə qiyarsa sevdiyi canı 

Əzab məqamında edər bayramı. 

Əsdir yellərini, çalsın laylamı -  

Eşqinlə can verən var, ana yurdum! 

 

                              *** 

Hörülərmi yuvası sevgisi yoxdursa quşun, 

Yolu sevdadı, vətən sevdasıdı qurtuluşun. 

Bir ovuc qan süzülən torpağı öpməkdi bu 

sevda, 

Ya da can qurban edib yurduna, ölməkdi bu 

sevda. 

Canı tutdunsa əziz, qeyrəti çirkab tutacaqdır, 

Dəryalar çalxalanıb murdarı qoynundan 

atırsa, 

Bu Vətən də atacaqdır. 

 

Yürümək şərqisi altında sinən qalxmadısa, 

Boylanıb göz bəbəyindən qürurun 

baxmadısa, 

Könlün at çapmağa atlanmadısa, 

Sənə “dostum” deyəcəkdir yağılar. 

Bu gedən qovğaların şah damarı 

Ulu türkün nəfəsiylə yatacaqdır sığala. 

 

Hönkürüb yağmalıdır, qaynayıb axmalıdır 

buluduyla, bulağıyla ruhuna 

göy şəhidin, yer şəhidin. 

Güllələnmiş sinəsindən 

Eşqi fəvvarə vurar qanla bərabər şəhidin. 

 

Əyil, ey şanlı igid, gördüyün hər yurd daşına, 

Oxşayır qardaşının qurban edilmiş başına. 

Intiqam almalısan hər gün üçün, 

Başı qurban eləmiş qardaş üçün. 

İntiqam qalsa, qiyamət budu, bu! 

Yendirib almalısan düşmən əlindən yurdu! 
 

                 *** 

Tək saçim yox, taleyim də 

Bu tərs rüzgardan dağılır. 

Hardan pöhrə verir bu dərd, 

Üstümə hardan dağılır. 
 

Bilmirəm zəhərdi, nədi? - 

Dolub sinəmə göynədir. 

Ürəyim düymə-düymədi, 

Açılır, al qan dağılır. 
 

Nə Vətən çıxır qaradan, 

 Nə bu dərd çıxır aradan. 

Ürəklər çıxır siradan, 

Qeyrətdən, ardan dağılır. 
 

Əl atıb göy qurşağına 

Qalxım göylərin tağına. 

Gedim haqqın ayağına, 

Bu dünya ordan dağılır. 

MÜQƏDDƏS 

ŞAHBAZOV 
 

MƏNNƏN İŞİN OLMASIN 
 

Bu nə qırğın, talan, dünya?! 

Tükənməzmi bəlan, dünya?! 

Mən də sənin balan, dünya, 

Axı mənnən nə işin var?! 
 

Bir kimsəyə əyilmədim, 

Çox döyüldüm, öyülmədim. 

Deyiləsi deyil dərdim, 

Dünya, mənnən nə işin var?! 
 

Qılığına uymam daha, 

Astarın üzündən baha. 

Mənimki qalıb Allaha, 

Dünya, mənnən nə işin var?! 
 

Hamı qurddu, quzu yoxdu, 

Yazılana pozu yoxdu. 

Çörəyimin duzu yoxdu, 

Dünya, mənnən nə işin var?! 
 

Kimə verdin bunca dərdi?! 

Sal boynuma, çək kəməndi! 

Hər dərdini çəkən məndim, 

Dünya, mənnən nə işin var?! 
 

Öz yolunla gəl keç, kişi! 

Cavab verrəm tez-gec, kişi! 

Əlimn içi gicişir, 

Dünya, mənnən nə işin var?! 

YANAN ÜRƏYİMDİR 
 

Toyumuz olmadı toyların biri, 

Rastlaşdıq. Öpüşən baxışlar - quzu. 

Sızlama, ürəyim, sızlama, kiri, 

İki oyunçudan biri uduzur. 
 

Yaladı üzümü odlu nəfəsin, 

Qırmızı köynəyin - qırmızı işıq. 

Basdıq əyləcini eşqin, həvəsin, 

Yaşıl da yanmayır - donub qalmışıq. 
 

Yaşıl çətin yana bu yolda bir də, 

Ərin böyründədir, oğlun yanında. 

Səni çaşdırmasın yanıq iyi də, 

Ürəyim qovrulur toy qazanında. 
 

Məclisin istisi tutubdur səni, 

Deyən ürəyinin buzu əriyir. 

Yığmısan çöhrənə dumanı, çəni, 

Gözündə nə yaşdı gözümə dəyir? 
 

Sönsün sinəm altda od tutan ürək - 

Durub o damlanı içə bilərəm. 

Dözməyib ərköyün sürücülər tək, 

Qırmızı işıqdan keçə bilərəm. 
 

                  *** 

Bu dünyaya baş qoşmadım, 

Əvvəli yox, axırı yox. 

Necə deyim, baş açmadım 

Açılmamış paxırı yox. 
 

Göydən yerə enmək nəydi? 

Başım daşdan daşa dəydi. 

Əyilmədim, zaman əydi, 

İndi məndən fağırı yox. 
 

Tanrım şərə kef verəni, 

Vadar edir küfrə məni. 

Neyləyirəm o süfrəni 

Arağı yox, çaxırı yox. 
 

Öz əlimdir, öz də yaxam, 

Dağ əridən odam, aham. 

Özüm özümə Allaham, 

Qoy desinlər ağılı yox. 
 

Nəyim var ki, sözdən baha, 

Ucuzlaşıb getmir daha. 

Eh, bu ömür-gün deyil ha, 

Bu da bir cür nağıldı, yox?! 

XAN RƏSULOĞLU 
 

TƏHKİMÇİLİKDİ 
 

Ya gora gedərəm, ya cəhənnəmə - 

Ayrı nə verdi ki, bu cahan mənə? 

Vaxtın yerişidir, ruhun ritmidir, 

Hər an baş vurduğum həyəcan mənə. 

Hər günü, hər anı qoca dünyanın 

Tarıma çəkilər əsəblərimdə. 

İrəli getmirəm, geri gedirəm 

Bu çək-çevrimdə, hesablarımda. 

Yaşamaq deyil ki, təhkimçilikdi! 

Qələm silah deyil - əldə çəlikdi. 

Bu qarı dünya da anamız deyil... 

Yaşayıb ölürük yetimçilikdə. 
 

YAŞAYIRIQ QARDAŞ 

                              Yusif Səmədoğluna 

“Qətl günü”romanını oxuyandan sonra 
 

Həyatın sərt soyuğu  

sümüyümə işləyir, 

İliyimə işləyir. 

Xəyalıma, diləyimə işləyir. 

Hisslərimin çılğını, 

Əməlimin durğunu, 

Arzuların ilğımı, 

Ümidimin yorğunu  

Yığılıb, yumrulanıb  

yumruq olur, 

Çırpılır həqiqətin  

buğ bağlamış aynasına. 

Eh, əzizim,  

nə zaman ki ayna sınır, 

İnsan oğlu nəsə qanır,  

Bax, o zaman əsl odla ürək yanır. 

İndi, de bir, anladınmı, ürək nədir?  

Əfsanədir, aman, qardaş, əfsanədir. 

Hər şey əfsanədir, qanandan sonra. 

Çünki, hədər odda  

yanıb, kül olandan sonra, 

Heç nə gərəyim deyil. 

Sərt soyuq işləyir sümüklərimə, 

İliklərimə, diləklərimə. 

Damcı-damcı  

sırsıra bağlayır əməllərim. 

Fırfıra kimi fırlanıram,  

Gecəmin, gündüzümün başına. 

Doluram uşaqlıq,  

gənclik, qocalıq yaşına.  

Qayğılar sel olub, bulanıb gəlir. 

Qəmim qəm üstünə qalanıb gəlir. 

Xəyal bu dünyanı dolanıb, gəlir. 

Bahar nəfəsi duymuş torpaq  

Tərləyə-tərləyə 

məni də girləyir. 

Ömür kotanım  

Altını üstünə çevirir şübhələrimin. 

Dən-dən səpirəm 

məhəbbətimi, həqiqətimi. 

Axı, göyərir deyəsən,  

aman qardaş, göyərir.  

Yenə də cızdağı çıxır qəlbimin. 

Yenə də, görürsən,  

göynən gedirik. 

Astarı yas olan  

toynan gedirik. 

Yaxanı qırağa çəkmə, a qardaş. 

Ədavət toxumu əkmə, a qardaş. 

Bu tərs inadından  

əl çək, a qardaş. 

Nağıllı, noğullu dünyamızda,  

Müdrik, ağıllı dünyamızda, 

Bu qorxulu dünyamızda, 

Nə gördük, eşitdik,  

Duyduqsa, onu,  

Eyzən deyirik. 

Elə hamımız şairik. 

Yazanımız da, yazmayanımız da. 

Sözün alovunda qızanımız da,  

Qızmayanımız da. 

Bax, bu qara qızdırma canımızda, 

Necəliyini bilmədən yaşayırıq. 

Yaşayırıq, qardaş,  

Hələ ki, yaşayırıq. 

MEHDİ CƏLAL  
 

DAHİ HÜSEYN CAVİDƏ 
 

Darıxdımı qürbət eldə qərib məzarın? 

Od nəfəsli oğulların qəlbinə damdı. 

Küləkləşən, dumanlaşan ruhunla, ustad,  

Uyuyurdun uzaqlarda gör nə zamandı!  

 

Uymuş nəfsə, düşmüş şərə, göz görə- görə, 

Xəyanəti insan əkdi, faciə dərdi. 

Çirkab yaxdı, qan çilədi iblis bəşərə, 

Dünya zalım, dövran cani, ömür hədərdi. 

 

Mərdlərimiz şər-böhtanla təklənirdilər, 

Müşfiq, Cavad… 

                      dostlar vardı sənin yanında, 

Günahsızlar ölüm üstə köklənirdilər, - 

Çarpışmaydı… 

                      fəlakətlər burulğanında. 

 

Sən ey İnsan Sevdalısı, Turan Aşiqi! 

Dahiliyin mükafatı - Sibirin qarı… 

Ulu Yurdun gözlərinin nuru, işığı, 

Qovrulmuşdun eldən ayrı, Vətəndən ayrı. 

 

Darıxmışdı qürbət eldə qərib məzarın. 

Od nəfəsli oğulların qəlbinə damdı. 

Küləkləşən, dumanlaşan ruhunla, ustad,  

Uyuyurdun şaxtalarda gör nə zamandı!..  

 

 

SƏNİ 
 

Yazmadığım bir əsərsən - 

Misra-misra, söz-söz, dən-dən, 

Həsrətini taleyindən 

Dərib, varaqladım səni. 

 

Gün batanda, Ay doğanda,  

Nuru zülmətlər boğanda, 

Qəfil şimşəklər çaxanda 

Durub soraqladım səni.  

 

Buta olur ruhla, canla, 

Gəldik min bir həyəcanla. 

Sevilən şirin yalanla 

Qıymadım aldadım səni.  

 

Sənsiz yoxmuş ömrün dadı, 

Könlüm evi xarabadı. 

Heyf! Biz deyən olmadı 

Od alıb, odladım səni. 

 

İnanıb bəxtə, taleyə, 

Öz içimi yeyə-yeyə   

“Qismətdirsə, olar”, - deyə; 

Dəfinə saxladım səni.  

 

Heç qopmadım hay-haraydan, 

Gen düşdüm İlahi paydan, 

Göz yaşı kimi bir çaydan  

Bilmədim, adladım səni... 
 

           *** 
 

Keçdiyim daşlı yollara 

Gürşad yağardı, yağardı. 

Bu yolların o başından 

Bir qız baxardı, baxardı. 

 

Qulağımdan səsi getməz, 

Əl uzatdar, əli yetməz. 

Göz yaşından çiçək bitməz, 

Qəmi suvardı, suvardı. 
 

Səngiməz taleyin qarı, 

Yaxar, odlu baxışları. 

Bəxtim tək qara saçları 

Daha ağardı, ağardı… 

     NOVRUZ 

QƏLƏNDƏRLİ 
 

YAZ GÜLÜ 
 

Adın da adıma yaraşıb mənim, 

Ay mənim sevgilim, ay mənim gülüm. 

Gör, necə gözəldi mənim sevgilim, 

Mən bahar adıyam, sən də yaz gülüm. 

 

Bir saf məhəbbətlə sevmişəm səni, 

Məhəbbət bağından keçmişəm, gözəl. 

Adıma yaraşan gül olduğunçün, 

Ayırıb güllərdən seçmişəm, gözəl. 

 

Bir bahar gülünün adıdır bunlar,  

Mən “Novruz” gülüyəm, sən də “Yazgülü”. 

Onlar bir ürəkdə tapıb yerini,  

Gör, necə qovuşub iki sevgili. 

 

Deyirəm, bu sevgi adımız kimi,  

Həmişə bir yerdə xoşbəxt yaşasın. 

Hər bahar gələndə açılan gültək, 

Açılsın, bir daha heç vaxt solmasın. 

 

BİLSƏYDİM 
 

Bilsəydim bu həyat mənasız imiş, 

Doğulub dünyaya heç gəlməz idim. 

 

 

 

Bilsəydim bu həyat baş aldadandı, 

Öyrənib dərindən, heç bilməz idim. 

 

Ömür gah tumurcuq, gah sarı yarpaq, 

Əvvəlimiz torpaq, sonumuz torpaq, 

Bilsəydim nə vaxtsa məni udacaq, 

Bəlkə də ürəkdən heç gülməz idim. 

 

Bilsəydim sıraya düzəcək bizi, 

Kəsəcək hər yerdən ümidimizi, 

Bilsəydim itəcək mərdlərin izi, 

Gözümün yaşını heç silməz idi. 

 

Bilsəydim, ay Novruz, yaşayacaqsan, 

Sorğuna bir cavab tapmayacaqsan. 

Bilsəydim tarixdə qalmayacaqsan, 

 Bu fani dünyaya əyilməz idim. 

 

SEVGİDİR İNSANI 

YAŞADAN 
 

Məhəbbət gör necə bir qüvvədir ki, 

Başqa bir istəklə dəyişmək olmur. 

Qəlbinə girdimi onun qulusan, 

Məhəbbətin gülü heç zaman solmur. 

 

Bu ulu sevginin qədrini bilmək 

Olubdur hər kəsin əzəl arzusu. 

Baxa-baxa bəzən onu görməmək 

Tale qismətidir, alın yazısı. 

 

İlahi məqamın sən qədrini bil, 

Sən onun önündə diz çöküb əyil. 

Sonradan gec olar, sən onu da bil, 

Cavanlıq bir daha qayıdan deyil. 

 

Sonra xatirələr doğular ondan, 

Həsəd apararsan adi daşa da. 

İnan öz sevginə, hər zaman inan, 

Sevgidir insanı hər an yaşadan. 

XÜRRƏM QAFANLI                              

A DÜNYA  
 

Kiminsə günahın boynuma qoyub, 

Məni imtahana çəkmə, a dünya. 

Bu gün qucağında çox əzib, sıxıb, 

Başımda min oyun əkmə, a dünya. 

 

Gah başa çəkirsən, gah da ayağa, 

Gah istiyə salıb, gah da soyuğa, 

Gah daşa çırpırsan, gah da torpağa,  

Heçdən göz yaşımı tökmə, a dünya. 

 

Özüm öz atımı çapırtdım, yordum, 

Hər kəsin günahın üzünə vurdum, 

Məhəbbətdən gözəl bir saray qurdum, 

Mənim qəlb evimi sökmə, a dünya. 

 

Alıb ağuşuna sıxma Xürrəmi, 

Salıb kəməndinə boğma Xürrəmi, 

Aparma hələlik döğma Xürrəmi, 

Kəfəni tezliklə tikmə, a dünya. 

 

ALMIR Kİ, ALMIR 
 

Dünya bir dənizdir - adasında biz, 

Oturduq evində, odasında biz, 

Uduluruq bir-bir qidasında biz, 

Elə hey gedirik, dolmur ki, dolmur. 

 

Çalış, vuruş, sonu puçdu, nə fayda, 

Əzəl yaranışdan belədir qayda, 

 

Gələn nə qədərdir, gedən nə sayda? 

Onu dilə tutmaq olmur ki, olmur. 
 

Nə dövlətə baxır, nə də ki, pula, 

Nə sağına baxır, nə də ki, sola, 

Hamını birbəbir salacaq yola, 

Dünya vərdişindən qalmır ki, qalmır. 
 

Qaçmaq olmur ondan uzaq, aralı, 

Neçəsinin başsız qaldı maralı, 

Soruşmayır haralısan, haralı, 

Heç kəsi vecinə almır ki, almır. 
 

KÖZÜ BİR YANDA 
 

Mən nə deyim, kimə açım dərdimi, 

Kölgəsi bir yanda, özü bir yanda. 

Od tutub alışdım, yandım oduna, 

Ocağı bir yanda, közü bir yanda. 
 

Yolunda yorulub batsam da tərə, 

Məhəbbət mərəzi neyləyər nərə, 

Qarşımda dayanmış bu dağ, bu dərə, 

Yarğanı bir yanda, düzü bir yanda. 
 

Sənlə keçən ildi ömrümün ili, 

Sən dağlar çiçəyi, sən dağlar gülü, 

Valeh etdi məni ağızı, dili, 

Yanağı bir yanda, gözü bir yanda. 
 

Xürrəmlə xoş olur dərdin böləndə, 

Çiçək açır, çöhrələnir güləndə, 

Dür tökülür danışanda, dinəndə, 

Cümləsi bir yanda, sözü bir yanda. 
 

DAĞA BAX DAĞA 
 

Bu nə idi, nə bələdi saçımı, 

Dağ  başına yağan ağa bax, ağa. 

Həsrətindən gecə-gündüz ah çəkən, 

Soluna boylanma, sağa bax, sağa. 
 

Dağ çayı tək kükrəmişəm, daşmışam, 

Çox yerlər gəzmişəm, çox dolaşmışam, 

Gədiklər keçmişəm, zirvə aşmışam, 

Qarşımda dayanan dağa bax, dağa. 
 

Önümə çəkməyin nə sədd, nə divar, 

İnsanlarda qalmayıbdır etibar, 

Aşiqlərin dünya boyda dərdi var, 

Çiynimdən asılan dağa bax, dağa. 

  KƏRAMƏT ƏMİRLİ 

VAXTIDIR 
 

Əsir sərin-sərin həzin küləklər, 

Burda çiçəkləyir arzu-diləklər, 

Müjdələr gətirir göydən mələklər, 

Yazdı,- şimşəklərin çaxan vaxtıdır. 

 

Duyub gözəlliyi, düşün dərindən, 

Dərindən nəfəs al, dincəl, sərinlən. 

Utana-utana bax... dan yerindən, 

Günəşin boylanan, baxan vaxtıdır. 

 

Ulduztək parlayır gözü jalənin, 

Apaydın görünür izi halənin. 

Yanağı qırmızı xallı lalənin, 

Çəməndə, çöllərdə çıxan vaxtıdır. 

 

Xallı kəpənəklər yorub özlərin,  

Al-əlvan güllərin çəkir nazların. 

Sevən oğlanların, sevən qızların, 

Könlünü yandıran, yaxan vaxtıdır. 

 

Yaşıl çəmənliyə düşən şeh kimi, 

Yazıb ömrümüzə bəxt-taleh kimi. 

Şirin duyğuların sərin meh kimi, 

Duyan könüllərə axan vaxtıdır. 

 

ADAMI 
 

Qovrular içində qovurğa kimi, 

Dərdi oynadanda dərdli adamı. 

Əsər tufan kimi, qasırğa kimi, 

Dərdi oynadanda dərdli adamı. 

 

Ürəyi çırpınar, ürəyi donar, 

Özünü dünyanın bədbəxti sanar. 

Həyatın işığı gözündə sönər, 

Dərdi oynadanda dərdli adamı. 

 

Dərdin öz nəğməsi, öz havası var, 

Fərqi yox ucuzu, ya bahası var. 

Necə istəyirsə çalar, oynadar, 

Dərdi oynadanda dərdli adamı. 

 

Artdıqca həyatda qəmi, kədəri, 

Bilinməz axşamı, nə də səhəri. 

Məhv edər özünü, boğar qəhəri, 

Dərdi oynadanda dərdli adamı. 

 

Dərdin nə başı var, nə də ayağı, 

Hiyləgər düşməndir, yağıdır, yağı. 

Ömrünü keçirər Məcnunsayağı, 

Dərdi oynadanda dərdli adamı. 

 

DÜNYA 
 

Gör nələr gətirdi özüylə bu yaz, 

Dərdləri bir ümman, sevinci dayaz. 

Ömrümü, günümü aparır ayaz, 

Nə ağım ağ deyil, nə qaram, dünya!  

 

Saralıb soluruq biz yarpaq-yarpaq, 

Açıb qucağını udur bu torpaq. 

Bu dərdə dərmanı hayandan tapaq, 

Ölüncə sağalmaz bu yaram, dünya! 

 

Boğulur içimdə arzum, həvəsim, 

Dayanır ürəyim, durur nəfəsim. 

Çatmaz qulağına harayım, səsim, 

Nə üçün mənimlə yox aran, dünya! 

 

Kim gəldi bir ömür göründü, getdi, 

Kimi qəm-kədərlə süründü, getdi. 

Üç metr kəfənə büründü getdi, 

Haqqın dərgahına nigaran, dünya! 

 

Çox gördüm cəfanı bu az yaşımda, 

Nə idi günahım sənin qarşında? 

Çatladı çanağın mənim başımda, 

Qoymadın dolanım firavan, dünya! 

NADİR AZAYOĞLU 
 

GƏLƏMƏZSƏN, YOX 
 

Sənsiz bir yalquzağın, 

Yaraları sızıldar. 

Ruhu qapını döyər, 

Pəncərəndə quzuldar - 

Biləməzsən, yox. 
 

Duyğun daş-daş ləklənib, 

Cingildəməz qulağın. 

Bilsən necə təklənib 

Qapındakı qonağın - 

Güləməzsən, yox. 
 

Sən ki, qalsam qucağım, 

Ölsəm, mənə kəfəndin. 

Dedin: - ayrılıq qəfil 

gəlsə ölləm, Əfəndim - 

Öləməzsən, yox. 
 

Bir vaxt balın, pətəyin, 

Bir vaxt şirin dilindim. 

Ağzı yansın fələyin, 

Ta yadından silindim - 

Diləməzsən, yox. 
 

Yenə səhər açılır 

Yaralarım üzünə. 

Gümanım yox “təki sən 

səslə”gəlləm sözünə - 

Gələməzsən, yox.   
 

AĞRI 
 

Çəkilib gedəsən özün-özündən, 

Kəsilə ayağın bu yer üzündən. 

Bir də düşməyəsən Tanrı gözündən, 

Bir də bu torpağa qayıtmayasan. 

Dizin göynəməyə hər addım başı, 

İtə qayaların çopur yaddaşı. 

Gəzəsən göylərin quş qanadında, 

Ordanca süzəsən yurdu, yurddaşı. 

Bir də bu torpağa qayıtmayasan. 
 

Nəyin var çəkilə haqq ayağına, 

Bir üz sənin ola, bir üz Allahın. 

Nələr çəkdiyini kimsə bilməyə, 

Bir özün olasan, bir öz Allahın. 
 

Bir də doğmaları didərgin düşən, 

Eli yağmalanmış Türkmən yurdları, 

Bir də hikkəsindən qovrulub bişən 

Qaratel gecədə elat Qurdları. 
 

Ulaşa-ulaşa üstünə gələ, 

Yaralı çibantək göz-göz olasan, 

Korun-korun yanıb köz-köz olasan, 

Mələklər çığrışıb tüstünə gələ. 
 

Kölgətək yenəsən çay qırağına, 

Azadlıq nə imiş? Fərqi deyəsən. 

Viranə yurdlara, kar kahalara 

Bəxtəvər-bəxtəvər şərqi deyəsən, 

Bir də bu torpağa qayıtmayasan. 
 

NAZİM ƏHMƏDLİYƏ 
 

Əllərin cibində, 

Cibin əllərində, 

sozalan ümidlərin içində, 

bilirəm üşüyürsən 

Üzü Laçına tərəf 

Bakının bir küncündə. 
 

Mən də üşüyürəm, qardaş 

sənin qədər. 

Mənim də sinəm doludu 

Sinən qədər. 
 

Ayağımız altdan çəkiblər 

Gözümüz çəkən yolları. 

Ruhumuz ac-yalavac qurd kimidi, 

Köksümüz xaraba qalmış yurd. 

Deyirlər Laçına qar yağır, 

Ürəyimdə bir şaqqıltı var. 

Yəqin əkdiyim tutun 

barını çırpanlar 

qarını çırpmadılar... 

  İBRAHİM İLYASLI 

NECƏSƏN 

Mənim səndən uzaqlarda 

Yamandı halım, necəsən? 

Özgəsinə qismət olan 

Cahı-cəlalım, necəsən? 

Yalana döndü gerçəyim, 

Ay gözəlim, ay göyçəyim. 

Çəmənim, çölüm, çiçəyim, 

Pətəyim, balım, necəsən? 

Daşam - yolun üstə bitən, 

Nə sirdi anlamaz yetən. 

Gözü, könlü dil-dil ötən, 

Dilləri lalım, necəsən? 

Zər-zibam, ləlim, gövhərim, 

Yaqut-yəmən, simuzərim, 

Barmaqları bəxtəvərim, 

Başı bəlalım, necəsən? 

Üzün dönməz mənə sarı, 

Yarı öz ömründən, yarı. 

İbrahimin sitəmkarı, 

Necəsən, zalım, necəsən? 

 

SƏNDƏN ÖTRÜ 

Beqəfil sinəmin altı göynədi, 

Elə qəribsədim, oyy… səndən ötrü. 

Nə vaxtdı ömrünü sənsiz yaşayan, 

Canıma toy tutdum, toy, səndən ötrü. 

Aman diləmərəm qəsdimə dursan, 

Qurbanlıq qulunam – boynumu vursan. 

Mənə haqq eləyib divan tutursan, 

Halaldı bu haqqı-say səndən ötrü. 

Həmən İbrahiməm – pünhan ağlayan, 

Doğrular yalandı, sənə bağlıyam. 

Qıyma özgə xata məni haqlaya, 

Olum sadağalıq qoy səndən ötrü. 

CAN 
 

Mənə nə desən de, xanım əfəndim, 

Amma mənə bircə “can” demə, nolar! 

Mənə “can” deyənə can borcum qalır, 

Qıyıb da gəl “qana-qan” demə, nolar. 

  

Mən çoxdan halıyam can əzabından, 

Bilirəm can alıb, can vermək nədi. 

Təzə yaraları qaysaq tutanda, 

Köhnə yaraları qan vermək nədi... 

  

Daha buz dağıdır mənim can payım, 

Xəbəri də olmaz - “ət kəs ətindən”. 

Virandı can evim, könül sarayım, 

Virandı eşq adlı səltənətim də. 

  

Şan-şöhrət deyirsən... Nə bilim, varsa 

Şöhrət sənə qurban, şan sənə qurban. 

Ömrünə bir anlıq ömür qatarsa, 

Apar, sənin olsun, can sənə qurban. 

  

Dilindən çıxınca bir himə bəndəm,- 

Mənə alış demə, yan demə, nolar... 

Mənə nə desən de, xanım əfəndim, 

Amma mənə bir də “can” demə, nolar. 

    FÜZULİ 

SABİROĞLU 
 

 

                   *** 

Dərdim boyda söz gəzirdim, 

Sözü mənə çox gördünüz. 

Dərdə layla deyən kəsi, 

Öz qəminə güldürdünüz. 

 

Səs-küy tapdım söz yerinə, 

Yaşamadım öz yerimə. 

Xəncər çalıb yüz yerimə 

Yüz bir yerə böldürdünüz. 

 

Demədiniz söz sayan var, 

Göydən yerə göz qoyan var. 

Ay adamlar, ay adamlar, 

Məni niyə öldürdünüz? 

 

NƏYİMİ SEVİRSƏN 
 

Ölən günlərimə ağı yazmaqdan, 

Nakam arzulara qəbir qazmaqdan, 

Nağıl uydurmaqdan, yuxu yozmaqdan 

Özgə bu dünyada nəyim var mənim. 

 

Örtülü qapım yox açım üzünə, 

Açıq pəncərəm yox, yoluna baxım. 

Sən Allah, zülm etmə özün-özünə, 

Üzündən-gözündən Tanrılıq yağır. 

 

 

Bu elə dərddir ki, içilməz elə, 

Bu elə sərhəddir - keçilməz hələ. 

Kənardan natəmiz neçə göz baxır, 

Tanrı bəndəsinə kiçilməz belə. 

 

Sən mənim nəyimi sevirsən axı... 

Mən gedən yolların mənzili yaxın, 

Mən gedən yolları yüzü daşlayır. 

Sən mənim nəyimi sevirsən axı... 

Məndən o tərəfə güman başlayır. 
 

MƏNƏ BƏNZƏYİR 
 

Yoxuşlar adlayıb çöldə təngiyən, 

Hər gülü oxşamaq üçün ləngiyən, 

Dənizə çatmamış düzdə səngiyən 

Bu yorğun küləklər mənə bənzəyir. 

 

Açmamış qönçədir, qurumuş ləçək, 

Ömürdür, birtəhər gəlib keçəcək. 

Nə bir arı qonar, nə də kəpənək, 

Bu dərdli çiçəklər mənə bənzəyir. 

 

Bəxtində zülmətlə işıq görüşən, 

Sevinci sürüşkən, qəmi sürüşkən, 

Göylərdən, yerlərdən didərgin düşən, 

Günahkar mələklər mənə bənzəyir. 

 

  *** 

İmdad diləsəydim edam edərdin, 

Ölməli günümdür, aman verirsən. 

Bir belə günahı daşımaq üçün, 

Qarışqa səbrinə güman verirsən. 

 

Yazı əsirgədin ağac ömrümə, 

Yollarda quruyan qaxac ömrümə. 

Bu qədər möhnəti bu ac ömrümə, 

Ümidə qıymırsan, yavan verirsən. 

 

Kimiydi, səsinə səs verə-verə, 

Bir şirin nağıldan yıxıldım yerə. 

Tamarzı qalmışam indi göylərə, 

Çəkirəm, zülümü, yaman verirsən. 

XATİRƏ FƏRƏCLİ 

QATAR GÖZLƏYİRƏM 
 

Bu qatar da ötüb getdi, 

Ünüm yetmədi, yetmədi. 

Gedib, gedib gözdən itdi, 

Güman itmədi, itmədi. 

 

Bir dəli inada qulam, 

Könlümdə dağıntı, savaş. 

Nagüman qatar gözləyib, 

Nə çəkirəm, biləydin kaş. 

 

Söykənib tənha söyüdə, 

Budaqdan bar gözləyirəm. 

Qatarlanıb illər gedir, 

Mənsə qatar gözləyirəm… 

 

İÇƏRİ ŞƏHƏR 
 

İçəri şəhər- 

məhdudiyyət və ümid... 

Bitirdim deyib nöqtə qoymaq istərkən 

təzədən başladığın sevgi kimidir 

dar dalanlar, 

hisslər arasında qalmış kimi  

qalırsan iki divar arasında. 

Təzə həyat, təzə eradır sanki 

hər bitən və təzədən başlayan dalan, 

çox şeyə əl yelləyib boş verməyi öyrədir, 

 

ələklənib  ələkdə qalan dostlara 

oxunan fatihə kimidir 

arxada qoyduğun küçə. 

Küçəyə sığmayan ürəklər görüb, 

içində ürək olmayan tənlər 

bu dər-divar, 

təpiklər,  tapdaqlar görüb, 

məhəbbətlə basılan addımlar, 

meh sığalı, külək öpüşü, 

Günəş təbəssümü görüb bu daşlar, 

soyuq sifəti ilə neçə-neçə 

qar, çovğun çöküb sinəsinə. 

Kəpənək yuxulu, 

köhnəlik qoxulu, 

İçəri şəhər, İçəri şəhər... 

 

BU DƏRD Kİ, VAR 

 

Bu dərd ki, var, keçən deyil, 

Çalış yola ver də, ağla. 

Bir ağladın kar olmadı, 

Çək sinənə bir də ağla. 

 

Bax ha, nadansa qarşında, 

Gülünc olar göz yaşın da. 

Yer ver bağrının başında, 

Çəkil dalda yerdə ağla. 

 

Boş ver dünya dəstgahına, 

Bat bir ömrün günahına, 

Yol get dərdin dərgahına, 

Dərdini dərd bil də, ağla… 
 

SÖZ OYUNUNDA 
  

İçimə çəkilib daldalanmışam, 

Dəli duyğularım öz oyununda, 

Təpədən dırnağa misralanmışam, 

Çarpışan fikirlər söz oyununda. 
  

İntizarım bilmir nə hədd, nə hüdud, 

İtir, güman itir, üzülür umud. 

Yüklənən kirpiklər toqquşan bulud, 

Yaşlar qıraq gedir göz oyununda. 
  

Sən qutsal sandığın kimində oyun, 

Aşkarında oyun, sirrində oyun, 

Ömrümüz illərin əlində oyun, 

Özümüz taleyin boz oyununda. 

    NAZİLƏ GÜLTAC 
 

ADIN 
  

Adını buludlara yazdım. 

Hərf-hərf, heca- heca. 

Yağdı damla-damla. 

Axdı üzümə-gözümə. 

Ovuclayib içdim. 

Adın da özüntək acı. 

Kaş bu yağış yağmayaydı ... 

Adın pozulmayaydı. 

Ürəyimin səmasında 

adının yeri boş qaldı. 

  

GÖNDƏR 
  

Qərib-qərib titrəyirəm, 

Gözlərim batır yuxuya. 

Sinəm səssiz inləyir, 

Qərq oluram 

zülmətlərin dərinliyinə. 

Mən üzü göylərə dua edirəm: 

Allahım, çiçək qoxulu  

yuxu dolsun gözümə. 

Yuxuda bir yuxu görüm, 

Sevinc olsun dərdimə. 

Dualar göylərdə didərgin, itkin. 

Sən demə, göylər də yuxusuz imiş. 

Min illik yuxuya həsrətmiş göylər, 

İlahi, göylərə bir yuxu göndər. 

  

MƏN 
  

Mən dağda bitən çiçək kimiyəm, 

Soyuğa, şaxtaya dözən. 

Yağışa, dumana düşən, 

Əlçatmaz yerlərdə bitən. 

Əlçatmzlığın özüyəm. 

Üfüqlərdən başlayan, 

Başı daşa dəyən, 

Qayalardan atlanan 

şəlalə kimiyəm. 

  

MAT QALMIŞAM 
  

Olanlara mat qalmışam, 

Yuyub məni yaş aparır. 

Görürsən ki, sızqa bulaq, 

Götürüb bir daş aparır. 

  

Baxışlarda donur dərdi, 

Sinəmizə qonur dərdi, 

Namərd dura-dura mərdi, 

Əcəl bağrıdaş aparır. 

 

ÖMÜR 
 

İnsan yaşayanda 

göylərin olur. 

Olumu göz ilə qaş arasında, 

Bir ömür yaşayırıq, 

Ölümü göz ilə yaş arasında. 

 

Ömrün bu başından 

o başına yol yaxın, 

O başından bu başına 

yol uzaq. 

 

İnsan öləndə torpağın olur. 

Göy üzünə onun bir ahı, 

bir də məhəbbəti çatır. 

Bir ömür yaşayırıq 

sonunda bağlı qapı. 

Onu ancaq ölüm açar. 

Ömür - ölümə açar. 

   EHTİRAM İLHAM 

ELƏ ÇOX YAŞADIM 

Nə qələt elədim, gəlib-görüb də, 

Sürünə-sürünə ömür sürüb də. 

Adı dünya olan bu şoğəribdə, 

Elə çox yaşadım, 

çox yaşadım ki... 

  

Məni istəyənlər çoxdan yoxdular, 

Bu nadanlar içrə nə azarım var? 

Bə deyirdilər ki, axtaran tapar - 

Elə çox yaşadım, 

çox yaşadım ki... 

  

Bir gün də görmədim təmtəraqları, 

Duydum üzərimdə çox qınaqları. 

Sinəmdə gəzdirib çarpaz dağları, 

Elə çox yaşadım, 

çox yaşadım ki... 

  

Yaş elə alıbdı gözümü neynim, 

Demədim bir ürək sözümü neynim. 

Yaşada bilmədim özümü neynim, 

Elə çox yaşadım, 

çox yaşadım ki... 
 

AVTOPORTRET 

 

Bu adam sevmədi özünü, 

Özgələrini sevdi amma… 

Ömründə bir xoş gün görmədi, 

Əzablı günlər gördü amma. 

Başına uçuldu tikdiyi, 

Fil çəkəmməyəndi çəkdiyi 

Tumurcuqlamadı əkdiyi, 

Gül-çiçək açdı dərdi, amma... 

  

Qaçmasa da bir yol sözündən 

Qaçdılar hər yerdə özündən... 

Qarışqa idi öz gözündə, 

Başqaları bir devdi amma. 

  

Dözüb də hamının nazına, 

“Hə” dedi hər şeyin azına. 

Can deyib oğluna, qızına, 

Çörək yox, ürək verdi amma. 

  

Bəlkə də heç baxtlıq deyilmiş, 

Bugünlük, sabahlıq deyilmiş, 

Ölüb yaşamaqlıq deyilmiş, 

Bəlkə yaşayıb öldü amma… 

 

BİR AZCA 
 

Mən adam acıyam, dostum, 

Gəl səndən dadım bir azca. 

Bir azca savab eləyib, 

Günaha batım bir azca. 

  

Nə mübarək camalın var, 

Al, məni dünyamdan qopar. 

Haman dərdlərimi qaytar, 

Qurusun matım bir azca. 

  

Gəl, yenə düşüm azara, 

Mən azarlı üzüqara. 

...Başımı qoşum başlara, 

Başımı qatım bir azca. 

  

Hər saz xalında, gülündə, 

Hər kəs yurdunda, elində. 

...Bir halal adam dilində 

Çəkilsin adım, bir azca. 

XƏQANİ ƏMİNİ 
 

                               *** 

Ey vəfasız, bu qədər aşiqə zülm etmək olar?! 

Səni candan sevəni bir belə incitmək olar?! 

 

Desə canan, gətir əhvalıva eşqində dəlil, 

Səni şahid kimi, ey qəm, götürüb getmək 

olar! 

 

Nə ki torpaq, sənə öz lütfünü göstərsə bu 

eşq, 

Odlu köksündə də, ey gül, Günəşin bitmək 

olar! 

 

Bəxtimin rəngi əgər çöksə qaranlıq gecəyə, 

Zülmətindən gecənin rəngini gizlətmək olar! 

 

Edəcək qəlbinə, bilsəm ki, əsər göz yaşımız, 

Bir bulud tək başı üstündən onun ötmək olar. 

 

Canfədalıq elə öz eşqivə Xaqani kimi, 

O gülün vəslinə ancaq belə tez yetmək olar.  

 

                            *** 

Xatirimdən bir zaman çıxmaz xəyalın, 

sevgilim, 

Nəqş olubdur könlümə əksi-cəmalın, 

sevgilim. 

 

Aləmə vəsfində, gör, tər qönçələr açmış ağız, 

Dillərə düşmüş, əcəb, cahü-cəlalın, sevgilim. 

 

Sən gözəllik gülşənində boy atan bir sərvsən, 

Gör necə gündən-günə artır kəmalın, 

sevgilim. 

Bu kəmalü-hüsn ilə kimdir bu gün nisbət 

sənə? 

Çəkməsin zəhmət gəzib, yoxdur misalın, 

sevgilim. 

 

Zülfüvə bənd etmisən, könlüm əsirindir 

sənin, 

Ruzigarım qarə etmiş xəttü-xalın, sevgilim. 

 

Dərdi-eşqindən əgər etsəm şikayət kimsəyə, 

Olmasın Xaqaniyə qismət vüsalın, sevgilim. 

 

                             *** 

Fələyin qəsdimə hər bir atılan daşı üçün, 

Yığılıb səngi-məlamət* olacaq başı üçün! 

 

Aşiqin dilbərə ərz etmək üçün müşkülünü, 

Heç də müşkül deyil eşqində bu göz yaşı 

üçün. 

 

Çaldı öz tişəsini başına axır Fərhad, 

Deyil, əlbəttə, bu eşqin yolu hər naşı üçün. 

 

Bir hilal eylər əyan bəhsə hər ay başında, 

Deyil, ey məh, bu rəqabət fələyin başı üçün! 

 

Bəni-Adəm hələ mehrab nədir bilməz idi, 

Səcdeyi-taət əzəldən olunub qaşı üçün. 

 

Rəngi-rüxsarını nəqş etməyə ol lalərüxün, 

Aşiqin qanı gərək xameyi-nəqqaşı* üçün. 

 

Bəs ki, hicrində qəmə adət edib Xaqani, 

Qəm çəkir vəsldə həm qəm kimi yoldaşı 

üçün. 

___________________________________ 
*səngi-məlamət - məzəmmət daşı 
**xameyi-nəqqaş - nəqqaş qələmi 

 XAQANİ AYXAN 
 

BU ÖMRÜMƏ 
 

Bircə damcı yağış gəzdim, 

torpaq kimi bu ömrümə... 

Budağımdan qırılmışam, 

yarpaq kimi bu ömrümə... 

 

Budağları qurumamış, 

arzuları qarımamış, 

bir təmasdan yarımamış, 

dodaq kimi bu ömrümə... 

 

Anlayan itirər ağlı, 

tapılmaz bir insan oğlu, 

qapısı, bacası bağlı, 

otaq kimi bu ömrümə... 

 

Vurub sındırdım dizimi, 

tapdım içimdə özümü, 

qapadım, yumdum gözümü, 

qapaq kimi bu ömrümə!.. 

 

XOŞ XATİRƏ 
 

   ismi pünhana 

Sevgim də özümtək utancaq idi, 

Saf və təmiz idi, üzü ağ idi, 

Ömür yazılmamış bir varağ idi, 

Üzümə qıyğacı baxıb gülərkən... 

Əlindən tutmağı mənə öyrədən, 

Nə indi dəniz var, nə qumlu sahil, 

İlahi o vaxtdan keçıb neçə il... 

Mən səni unuda bilmirəm nədən?!. 

Kim məni aparar o illərə, kim, 

Zamandır dünyada ən böyük itkim, 

Yadıma düşdükcə o nakam eşqim, 

Ürək sızıldayır xatirələrdən... 

Tər-təzə çiçəkdin on beş yaşında, 

Apardın gül kimi ağlı başımdan, 

Xatirə yağışı ömrün tuşunda, 

Sən də o günləri xatırla hərdən... 

YOX ARTIQ 

Burda dost axtarma, yoldaş axtarma, 

Burda zaman günün gərəyi deyil... 

Dərdini bölməyə sirdaş axtarma, 

Heç kim, heç kimsənin heç nəyi deyil... 

Yalandan özümü ovutdum bir az, 

Heç demə sevgilim deyil imişsən... 

Sən də kimsəsizlik burulğanında, 

Bir az baş qatmağa meyil imişsən... 

Heç kim axtarmasın məni, itmişəm... 

İtmişəm Allahın nəzəri altda! 

Bütün arzulardan çıxıb getmışəm, 

Heç nə istəmirəm ilahi qatda... 

Ürəyin dərmantək əriyər dərddə, 

Heç kimin vecinə olmaz ölməyin... 

...Amma nə deyəsən dönüb baxarlar, 

Qəfil dəli kimi çılğın gülməyin... 

Yox artıq, yaşamaq demirəm buna... 

Mən bilən yaşamaq başqa bir şeydi... 

Heç kimin heç nəyi alışıb yana, 

Və hamı soruşa: - “yanan o nəydi?!..” 

ARZU GÖYTÜRK 

             *** 

Sən ümmət aşiqisən, 

mən millət dəlisiyəm. 

“Sən cənnət həsrətlisi, 

mən günah pərisiyəm”... 
 

Sən əsrlər öncəyə 

matəm tutub, ağlayan. 

Mən “Xocalı” deyəndə 

dodağı uçuqlayan. 
 

Sən mənim Təbriz boyda 

dərdimə gülən, adam. 

Qəlbimi qıra -qıra, 

dərdimdən ölən adam. 
 

Mən o taylı , bu taylı, 

bütöv Azərbaycanam. 

Mən sən deyiləm, məni  

üsyankar doğub anam… 
 

AĞLA, A DƏLİ QADIN 

Ağla, yenə də ağla, gülmək sənlik iş deyil, 

Ağla, ümidi gödək, arzusu dilsiz qadın. 

Sənin yükün ağırdı, kimsə çəkəmməz, qaçar, 

Dərdi özündən ağır, səbri misilsiz qadın… 
 

Yumruqla tək otaqda divarı, poz sükutu, 

Otağın hər küncündə göz yaşının izi var. 

O, qayıtsa bəlkə də bağışlayarsan onu, 

Amma əfv etməz səni yumruqlanan 

divarlar… 
 

Yığışdır gözlərini , yığışdır yoldan daha, 

O, geri dönməyəcək, o, özgənin, o, yadın. 

Çək yorğanı üzünə, hıçqır kimsə duymasın, 

Sənə gülmək yaraşmır, ağla, a dəli qadın… 
 

HARDASAN? 
 

Sənə görə nigaranam,  üzgünəm,  

Gözlərimin nur giləsi,  hardasan? 

Səhər , axşam ruhum səni səsləyir,  

Ürəyimin azan səsi, hardasan?.. 
 

Ağlar gözü güldürməyi bacaran, 

Varlığını sevdirməyi bacaran. 

Həsrətindən öldürməyi bacaran, 

Həyatımın möcüzəsi,  hardasan? 
 

Dərd duyanım, dərd ortağım, sırdaşım, 

Yeridiyim yollarda yol yoldaşım. 

Ətrafımda çoxdu dostum, qardaşım, 

Ürəyimin yox kimsəsi,  hardasan? 
 

Sən özəlsən, sən fərqlisən, sən təksən, 

Sən nəfəssən, sən həyatsan, ürəksən. 

Başqası yox, mənə tək sən gərəksən, 

Ay Arzunun birdənəsi, hardasan? 

 

             *** 

Gözüm yolunda bitib, 

Gəl ki, canım qurtarsın. 

Sənsiz nələr çəkirəm, 

Bil ki, canım qurtarsın... 
 

Baxıram  fağır-fağır, 

Gözündən qəzəb yağır, 

Olma bu qədər “ağır”, 

Gül ki, canım qurtarsın... 
 

Dərd apardı başımı, 

Hissimi, yaddaşımı, 

Ay zalım, göz yaşımı , 

Sil ki, canım qurtarsın... 
 

Gözləri nəm olmuşam, 

Çevrilib qəm olmuşam, 

Mən dönüb sən olmuşam, 

Öl ki, canım qurtarsın.... 

İRADƏ AXUNDZADƏ 

HƏR ŞEY ASANDIR,   

AMMA… 

Sevinci ovucla içməyə nə var, 

Ömrə möhnət verən kədər olmasa. 

Vüsalçün hicrana dözməyə nə var, 

Sonda çəkdiklərin hədər olmasa. 
 

Kədərin üzünə gülmək asandır, 

Gözündə göz yaşın boğa biləsən. 

Hər axşam qüruba enməyə nə var, 

Hər səhər üfüqdə doğa biləsən. 
 

                   *** 

Üstünə şeh damlası qonmuş  

çiçək nə gözəldir! 

Günəşin şəfəqləri altında  

bərq vuran, 

utancaq gəlin kimi  

nazla duran çiçəklər, 

Allah şükr edirmiş kimi  

səmaya açılan ləçəklər 

nə qədər heyrətlidir! 

Kimsə bu çiçəkləri üzəcək, 

“Qsməti beləymiş” deyib,  

ürəksizin biri buna dözəcək. 

Sən belə düşünmə! 

Azad et “qismət” inə əsir düşmüş  

Qeyrətini! 

Unutma ki, arzularının səhər çağında  

 

sən də yaşaya bilərsən 

Çiçəklərin aqibətini! 
 

RUHUM BƏDƏNİMDƏ 

ÜSYAN QALDIRIB 
 

Elə bil, min ildir ömür sürürəm, 

Yaşamağım məni lap usandırıb. 

Canımda bir zərrə rahatlığım yox, 

Ruhum bədənimdə üsyan qaldırıb. 
 

Sanki yol gəlirəm qərinələrdir, 

İlləri adlayıb dalda qoymuşam. 

Az yeyib, tez doyan adamlar kimi, 

Mən də bu həyatdan yaman doymuşam. 
 

Əvvəlki həvəslə döyünmür ürək, 

 “Yaşamaq” - sadəcə bir quru addır. 

Cismim yerdə gəzir, ruhumsa göydə, 

Bu dünya mənimçün yaddan da yaddır. 
 

Ruhum bədənimdən didərgin düşüb, 

Özüm bilə-bilə qəddimi əydim. 

Yerdə öz-özümü itirən gündən, 

Mən gərək göylərə çıxıb gedəydim. 
 

İçimdə sonsuz bir tənhalıq yaşar, 

Nədənsə, yovuşa bilmirəm yerə. 

Bəlkə ünvanımı səhv salmışam mən, 

Ey Tanrı, ruhumu qaldır göylərə. 
 

MƏNƏM MƏN 
 

Susmur gözlərimin leysan yağışı, 

Buludtək boşalıb, dolan mənəm, mən. 

Bülbülü ayrı bir budağa qonmuş, 

Gül kimi saralıb, solan mənəm, mən. 
 

Gəlsən görərdin nə günə qalmışam, 

Öz-özümü yanar oda salmışam. 

Eşqin sitəmindən parçalanmışam, 

Bu köksü yaralı, talan mənəm, mən. 
 

Bilməm neyləmişəm sən qəlbi daşa, 

Ömrümü döndərdin üzü, sərt qışa, 

Mən vura bilmədim ömrümü başa, 

Fələkdən zərbələr alan mənəm, mən. 
 

Sellənir üstümə kədər axını, 

Mən keçə bilmədim ömrün arxını. 

Fələk qarı asan fırla çarxını, 

Bu çarxın altında qalan mənəm, mən. 

 AYGÜN YAŞAR 
 

                 *** 

Səndən yazmaq istəsəm, 

şeirə oxşayacaq 

Səni bilən  Ruhlardır! 

Ruhlar dilə gələndə 

şeirlə danışırlar... 

Eybi yox, qoy desinlər 

yenə şeir yapmışam. 

Axı nə bilsin onlar 

Səni sözdə tapmışam, 

İlahi!.. 

 

Sevdiyim çiçəklər də, 

Arzumtək solan imiş. 

“Dünya bizim evimiz” - 

deyilmiş, 

Yalan imiş... 

Səni tapana qədər 

nələri itirmişəm. 

Mənim olan “özüm”dür - 

Özümü gətirmişəm. 

İlahi!.. 

 

               *** 
 

Nəsə deyir bu səs mənə, 

Qəlb eşidir, sözə dönür. 

Dünya olur qəfəs mənə, 

İçimdəki közə dönür. 

 

Dostum kədər, sirdaşım qəm, 

Sevinc gedər, qalar ələm, 

Niyə bir də bura gələn, 

Bu üzdən o üzə dönür? 

 

Kirpiyimdə yuvası var, 

Göz yaşımtək balası var, 

Sevincimin ədası var, 

Qaranquştək yaza dönür. 

 

                      ****                                     

Hürufi Nəsimi bu fotomu görsəydi 

“Külək saçınla “Ənəlhəqq!” yazdı deyərdi... 

Bakı kafirlər şəhəridir, 

Küləklər daha hər yerə  

“nahəqq” yazır bu diyarda, şair... 

Dəccalın gözü baxır hər divarda... 

Sənə doqquz əsrlik ömür yazan 

Haqqın da haqqına girir ateisti, 

Ömrü-günü kəsilir insanın, 

Ruhunu formasında əridir polisi, 

Qurd içindən gəmirir maskalı meqapolisi... 

Fildən, əbabildən, milçəkdən kiçilib 

Virus boyda olub ölüm. 

“Ölüm dediyin nədir ki, gülüm?” 

Ölümə qafiyə də boldur, 

Yaşamağı seçmək - ən çətin yoldur! 

Əssəlam, Ya Nəsimi! 

İmza: Bakı nəsimi. 

               *** 

Nəsə deyir bu səs mənə, 

Qəlb eşidir, sözə dönür. 

Dünya olur qəfəs mənə, 

İçimdəki közə dönür. 

Dostum kədər, sirdaşım qəm, 

Sevinc gedər, qalar ələm, 

Niyə bir də bura gələn, 

Bu üzdən o üzə dönür? 

Kirpiyimdə yuvası var, 

Göz yaşımtək balası var, 

Sevincimin ədası var, 

Qaranquştək yaza dönür. 

    GÜNEL EYVAZLI 

SƏRXOŞLUQ NƏĞMƏSİ 
 

Bulud, bulud 

Buludun arxasında ləkəsiz səma. 

Şimşəklər çaxılır 

İnsan başına. 

 

Yerin dərinliyində Günəş var - 

Günəş. 

Ulduzlar sayrışır 

gecənin qaranlığında. 

Bir də insanlar var - 

Mağaralarda. 

 

Yağış, yağış 

Hər damlası 

Yuyur, yuyur 

Və bir gün səni də yuyub aparacaq. 

Şose yolunun üzərindəki 

Dəliklərdən axıb gedəcəksən. 

 

Soyuq, soyuq 

Əllərin ciblərində gəzişir. 

Bir qızın gediş haqqını verə bilməyincə 

büzüşürsən. 

Qədəh, qədəh 

İçəcək zaman səndən. 

Başqasını içən kimi, 

Sən də içiləcəksən. 

Uzaq, uzaq 

Aldat özünü. 

Metrələrlə ölç 

Qəbirdən sənə qədər olan məsafəni. 

 

Ucuz, ucuz 

Alver edirsən bu dünya ilə. 

Satılma! 

Özünü ələ al. Ələ vermə. 

Hələ tezdir - 

Yer altına tələsmə. 

SƏBƏB 
 

 Hamının uyuyacağı yer 

 Torpaq deyil 

 Necə ki, bir buddist 

 Tonqalda yandırır 

 Atasını, anasını 

 Dəfn edir küləklərdə. 

 

 Dağlar onları aşmaq üçün 

 Deyil. 

 Nələrisə gizlətməkdir 

 Arxasında. 

 

 Günəş - sənin düşündüyün 

 İstilik deyil 

 Nə də işıq. 

 Bədəninin nəmini 

 Buxarlandırmaqdan ötrüdür. 

 Göydə bulud olsun 

 Yenidən yağmağa. 

 

Bu dar yoldan 

 Bir-birinin ətəyindən 

 Tutaraq keçə bilər insanlar. 

 

 Və ya, 

 dəniz üzmək üçün deyil 

 Gəzmək olar üzərində İsa kimi, 

 Əgər, “onun məndən nəyi artıqdır” 

 ifadəsini 

 Düşünməsən… 

        EMİN PİRİ 

İTİRİLMİŞ ƏLLƏR 
 

Görüşəndə 

Sevgilisinin əlində 

gözü axtarardı 

ona veriləcək gülləri. 

İndi 

kitabları arasında qurutduğu 

Gül ləçəklərində axtarır 

Sevgilisinin cəbhədə itirdiyi əlləri. 
 

MƏMMƏD İSMAYILA 
 

Daha qapı döymür ağacdələnlər, 

Yorulub dimdiyi, dişi bir ildir. 

Ömrü cox çəkməz e... bu qandalın da, - 

Çırpır Prometey daşı bir ildir. 
 

Altda ilan yatan bu otu-layı 

Qaldırdın, üstünə yeridi ayı. 

Adam öldürənə medal havayı, 

Görüb dinməyənin işi bir ildir. 
 

Haqq batır dünyanın nahaq üzündə, 

Çör-çöplər gur çayın axar üzündə. 

Bağlı qapıların arxa üzündə 

Özün kefə tutub naşı bir ildir. 
 

Bir şah fərman verir, biri qol çəkir, 

Qollu kağızların yükün el çəkir. 

Varlının yayı da ildə il çəkir 

Lüt-üryan yetimin qışı bir ildir. 

Savalanda yatan belin əydisə, 

Baba Dərvişə də xəta dəydisə... 

Qırx gün çəkməliydi bu hər nəydisə... 

Qırxı çoxdan keçib yaşı bir ildir.  
 

ÜSTÜ-BAŞI TOZLU ŞEİR 
 

Nə olsun ki, yanaşıram 

adın bilmədiklərimə. 

Mən şeir yazmıram, xanım, 

dadın bilmədiklərimə. 
 

Hayandansan, haralısan 

elə də maraqlı deyil. 

Heç səndən əvvəlkilər də 

dünyanın maralı deyil. 
 

Gah nazını, gah fikrini, 

gah da yükünü çəkirəm. 

Mən yazıq çarmıxa gedən 

İsa çəkəni çəkirəm. 
 

Vurulmuşam, 

divarına 

vurulan bir şəkil kimi. 

Çəkirsən məni özünə 

quraqlıqda çat-çat olmuş 

torpaq suyu çəkən kimi. 
 

İydə ağacı altından 

qıraq ol, xatası çıxar. 

Bu sakit may gecəsinin 

fevral ayı səsi çıxar. 
 

Mən şeir yazmıram, xanım, 

dadın bilmədiklərimə. 

Nə olsun ki, yanaşıram 

adın bilmədiklərimə. 
 

DİQQƏTSİZ 
 

Bir az sərxoşluqdan, 

bir az da söhbətin şirinliyindən 

qırıldı şərab badəsi 

yıxılıb əlimdən. 

Baxıb 

Köks ötürdü 

xidmətçi xanım: 

“cənab leytenant, 

bu da qadın ürəyi deyil ki, 

diqqətsizlikdən qırasız!” 

      ELŞAD XAQAN  

       DAVUDOĞLU 
 

QİTƏ 

 
Dalğalan! Dalğalan, ey Şanlı Vətən 

Bayrağım, 

Ki, fərəhdən ürəyim gül kimi xəndan olsun! 

 

Vətən övladı oxur indi zəfər şərqisini, 

Dalğalan, düşmənimin bağrı bütün qan 

olsun! 

 

Əbədiyyət tapar hər kim ki, keçər canından, 

Ölməz, ol kəs yaşayar ki, sənə qurban olsun. 

 

Ey vüqarım mənim! Ey and yerim! Ey 

fəxrim! 

Daima dalğalan, ellər sənə heyran olsun! 

 

EHTİYAC 

Xəlq olunandan bu bəşər 

Ehtiyac içində üzər, 

Kimisi şan-şöhrət gəzər, 

Kimi qədir-qiymət gəzər, 

 

 

Kimisi bol sərvət gəzər, 

Kiminin bir parça yavan 

Çörəyə var ehtiyacı. 

 

Kimi yola dikir gözün, 

Kimi oda yaxır özün, 

Kimi sıxır, boğur özün, 

Sevdiyinə ürək sözün  

Deməyə var ehtiyacı. 

 

Kimi övlad, uşaqsızdır, 

Kimisi qanacaqsızdır, 

Kimi arxa, dayaqsızdır, 

Kimi əlsiz, ayaqsızdır, 

Bir qurtum da su içməyə, 

Köməyə var ehtiyacı. 

 

Kimisinin səyahətə, 

Kiminin quru söhbətə, 

Kimisinin xoş ülfətə, 

Kimisinin nəcabətə,  

Kimisinin nəzakətə, 

Kimisinin mərhəmətə, 

Kimisinin ədalətə, 

Kimisinin məhəbbətə, 

Kimisinin şərafətə, 

Kimisinin ləyaqətə, 

Kimisinin kəramətə, 

Kimisinin cəsarətə, 

Ürəyə var ehtiyacı. 

 

İstər canlı, istər cansız, 

Yaşanılmaz ehtiyacsız, 

Ehtiyacsız bir Allahdır,  

De, nəyə var ehtiyacı?! 

Bax, adicə, körpə fidan, 

Cücərib, gül açmaq üçün 

Xoş ətrini saçmaq üçün 

Azca qayğıya, diqqətə, 

Əməyə var ehtiyacı. 

ÜMİD ABBAS    

NİHANİ 

SƏNDƏN SONRA 

Səndən sonra yaşamadım, bilirsən, 

Səndən sonra bacarmadım sevməyi. 

Səndən sonra dadı qaçdı hər şeyin, 

Səndən sonra bəyənmədim heç nəyi. 

 

Ürəyimi əlli yerdən qırmısan, 

Sənə qurban olsun təki hər qırıq. 

Mən sadəcə səndən sonra anladım, 

Anladım ki, belə olur ayrılıq. 

 

Baxışını, gülüşünü, qoxunu, 

Unutmuram, ay gözümün qarası. 

İndi sənə necə deyim nə oldu? 

Səndən sonra olmadı ki, sonrası. 

 

Unut məni, çəkmə ağrı, çəkmə dərd, 

Nə qalıbsa məndən yandır, yox elə. 

Səndən sonra bilirsənmi necəyəm? 

Səndən əvvəl necəydimsə, bax, elə. 

 

 

 

                       *** 

Mən indi anladım hər bir adamın, 

Ən az özü boyda ağrısı varmış. 

Gecə işıq gələn pəncərələrin, 

Hərəsi bir dərdi pıçıldıyırmış. 

 

Bir işıq boğulur göz yaşlarında, 

O sönməz, həsrətlə yanırsa hər gün. 

Bir işıq yarasın yuyub bağlayır, 

Bir işıq darıxır anası üçün. 

 

Bir işıq nə vaxtsa bir günah edib, 

Vicdanı sızlayır illər uzunu. 

Bir işıq yadından çıxara bilmir, 

Uşaqlar evində qalan qızını. 

 

Bir işıq ərinin zərbələrindən, 

Qaçmaq istəyir ki, yara almasın. 

Bir işıq bətnində ölən körpənin, 

Qanını yuyur ki, görən olmasın. 

 

İşıq var yağışa boylanıb baxır, 

İllərin ən uzaq fəsillərindən. 

İşıq var gözünün yaşını silir, 

Ölən atasının şəkillərindən. 

 

Bir işıq həyatda tək qalıb yanır, 

Başqa bir işıqdan təsəlli gəlmir. 

Paltarı ütüsüz gəzən adamlar, 

Gecələr işığı söndürə bilmir. 

 

Bir işıq qorxudu, bir işıq ümid, 

Bir işıq həsrətdi, bir işıq kədər. 

Hər işıq taleyi önündə quldu, 

Əriyir sönəndən yanana qədər. 

   GÜLNAR ÜMİD 

KİRPİKLƏR YUXUMUN 

AVARIN ÇƏKƏR 

 
Mən sevəndə düşünmürdüm heç səni, 

İtirəndən yaddaşımdan çıxmırsan. 

Darıxmağım səni elə böyüdüb, 

Darıxanda ürəyimə sığmırsan. 

 

Gecə ayın göy üzündə kölgəsi, 

Günəş çıxar, izi itər hər səhər. 

Bir yer göstər gözlərimi asmağa, 

Qurudaram özüm hər gün birtəhər. 

 

Dərdləşərəm dəniz məni dinləyər, 

Danlayar da hərdən Xəzri, Gilavar 

Çəkiləndə təkliyinə, süfrəmdə 

Söhbət açar mənə səndən gilənar. 

 

Nəfəsini dərib çiynimin yükü, 

Dincəlməkçün bir az dizimə çökər. 

Dinləməyə baxar kimsəsi yoxdur, 

Dərdlərini ürək içinə tökər. 

 

Aparar bir ümid məni özüylə, 

Gəzdirər şəhəri səndən bixəbər. 

Ötürər xəyalın qayığı səni, 

Kirpiklər yuxumun avarın çəkər. 

 

 

DUYĞU 
 

Duyğularım dalğaların qoynunda 

Günəşin dizləriylə səçdə edər göy üzünə. 

Mən səni də yer üzündən  

göy üzünə yola saldım, 

Hətta dualar da səpələdim ardınca. 

Özüm göndərdiyim  

ruhun dönüşünə inanmaq 

şimşəyin çaxıb yağışın  

yağmaması kimidir... 

Onun kimi səni dinləyərlər, 

amma susarlar astaca. 

Arzular ləpələr, 

ləpələrsə təngənəfəsliyim kimidir. 

Çatmazsan, amma o səni qovar. 

Və dənizdən küsdüyün an 

üz döndərər səndən 

alar səndən səni də, onu da. 

Boğulmaq üçün öncə 

dabanların dənizin qumlarını ovar... 

Və sonra.... 

dənizdən içdiyin su son şərbətin, 

ruhun isə göyə qalxan badə olar... 
 

DARIXIR, YENƏ DARIXIR 
 

Başın heç çiynimdə darıxmamışdı, 

İndi köynəyimdə ilişib qalan 

bircə o telindi baxır üzümə, 

lal-dinməz darıxır, 

yenə darıxır… 
 

Qucağım qoxunu gizlədir səndən, 

gündüzlər geyinir, gecə soyunur. 

“Sən”imdə gizlicə pıçıldadığın 

qulağım darıxır, 

yenə darıxır…. 
 

Ovcuna sıxdığım yanaqlarımı, 

baxışın şəkildən güldürür indi. 

Gözümü çağırır görüş yerinə 

Xəyalım darıxır, 

yenə darıxır… 
 

Səni də, məni də, ötürən qapı 

Bizim arxamızca göz atır hər gün. 

Hər gələn qapının şıkkıltısına 

Addımlar darıxır, 

yenə darıxır… 

            ELVİN        

   İNTİQAMOĞLU 
 

ŞƏHİD QIZI 
  

Anan yalan danışır: 

Atan evə qayıdanda 

oyuncaq almayacaq - 

Anan gündə oyuncaq gətirəcək, 

Deyəcək atan alıb: 

Atan ancaq almayacaq... 

  

Anan yalan danışır: 

Atan işdən gəlməyəcək - 

Gözün qalmasın 

qapıda səhərəcən, 

Atan yatıb, sən də yat - 

İşdən gəlsin yuxuna, 

Evə gəlməyənədək... 

  

Anan yalan danışır: 

Sənin elçilərini 

Qarşılaya bilməyəcək atan, - 

Toyunda qız atası 

Ürəyindən keçənləri 

Arzulaya bilməyəcək... 

  

Anan yalan danışır: 

Yalanlar da 

atan kimi bir gün yoxa çıxacaq - 

 

Sinif yoldaşların sənə 

“Şəhid qızı” deyəcək... 

Bilirsənmi nədi ən qəribəsi? 

Tarix dərsində ağlaya-ağlaya 

Yazacaqsan lövhəyə: 

“İkinci Qarabağ müharibəsi”... 

  

PƏNCƏRƏ 
  

Bəlkə uzaq dəhlizlərdən yaxşı görünmür 

Laçın pəncərələri - 

Havası çatmır Vətənin, boğulur, 

Açın pəncərələri... 

  

Otuz ildən sonra bağlaya bildik 

Açıq pəncərələri - 

Bitişdirdi torpağın şəhid qanı 

Qırıq pəncərələri... 

  

Qapıdan qovulan bir də gəlməsin, 

Tutun pəncərələri - 

Keçmişimiz təkrarlanmasın, 

Örtün bütün pəncərələri... 

 

DAŞ DÖVRÜ 
 

Niyə gəldin? 

Cavab ver - 

Daş heykələ oxşama... 

Başın gec dəyib daşa, 

Getmək fikrin olsa, səhər gedərsən - 

Hava xəbərlərində 

Daş deyiblər axşama! 

 

Yəqin, elçi daşından yorulmusan, 

Gəlməyib ağ atlı oğlan - 

Daşdan səs çıxdı, 

Səndən yox... 

Danış, səsinə qurban! 

 

Ümidlərim dünyasını dəyişib, 

Xəyallarım azıb yolun - 

Bir daşla ikisin yerə salmısan... 

Keçmişə getməsin ağlın - 

İndi tənha qalanlar 

bağışlamır gedənləri... 

Daş dövründə qalmısan!.. 

RAHİLƏ VEYSƏLLİ 
 

ANA 
 

Bəşər övladı üçün müqəddəs bir varlıq olan, 

Mənə dünyanı verən mənim canımdı ana. 
 

Ömrümə gövhəri-ləl, dürreyi-dür, dilim ana, 

Sən mənim ilk sübhanım, şeydayi-bülbülüm 

ana. 

Çox şükür Allaha ki, səni gültək vəsf eləyib, 

Mənə can bəxş eləyən cənnəti-rizvandı ana. 
 

Ananın övlad üçün bil, özgə bir dünyası var,  

Anamın öz anası, cəmi bəşər Həvvası var. 

Adəmlə Həvvadan törədik Allahın hökmü 

ilə, 

Çünki damarda axan cövhəri qanımdı ana. 
 

Olaram dilinə qurban, nə şirin laylası var, 

Olmuşam elimə heyran, nə gözəl dünyası 

var. 

Çox sevirəm anamı, mən də bir övladam 

ona,  

Yaşayan ruhi-canım, sərvi-rəvanımdı ana. 
 

Anamın önündə gərək daima səcdə qılam,  

Gündə yüz yol başına gərək dönəm, həm 

dolanam. 

Belə bir varlığı tapmaram əsla mən dübarə, 

Ömrümə düz yazılan tarixi-fərmandı ana. 
 

Rahiləyəm, anama hörməti aşkar edərəm,  

Allahımdan da ona dəhridə sağ can dilərəm. 

Ana haqqın ödəyə bilmərəm heç vaxt, əsla, 

Çün məni zühr eləyən dünyaya insandı ana. 

DÜNYADIR  
 

Etibar görmədim fani dünyada,  

Ağladan, güldürən, soyan dünyadı. 

Qaldırıb, endirib çoxların taxtdan, 

Hərdən də ac gözü, doyan dünyadı. 

 

Cahan pəhləvanı, Rüstəmtək  Zalı, 

Dünyanı fəth edən Teymurtək xanı, 

Peyğəmbər Əlehsalam Süleymanın, 

Taxtını viranə qoyan dünyadı. 

 

Füzuli, Nizami söz ustadları, 

Xəqani, Şirvani öz ustadları. 

Doyunca dadmamış dürrü dadları, 

Nakam könülləri oyan dünyadı. 

 

Orda Şəhriyarın, burda Vahidin, 

Qürbətdə Müşvirin, Hüseyin Cavidin.  

Cahanda Nəsimitək haqq aşiqin,  

Zülm edib dərisin soyan dünyadı. 

 

Rahilə, gözlərə duman çökdürən, 

Qəm çəkən könlümə dağlar çəkdirən, 

Yer-göyü titrədib ləngər etdirən, 

Könlümü viranə qoyan dünyadı. 

 

OLMAZ 
 

Sirrini yetənə açandan olma, 

Hər yetən insanın vəfası olmaz. 

Tale-qismətindən qaçandan olma, 

Qismətdən qaçanın səfası olmaz. 

 

Sirrini açarsan peşman olarsan, 

Dost bilib, sirr verib düşmən olarsan. 

Susmağı bacarsan insan olarsan, 

Lal olan insanın bəlası olmaz. 

 

Yaradan taleyi bizə düz yazır, 

Kiminə imarət, kimə küz yazır, 

Kiminin qəlbinə qızıl söz yazır, 

Aldığını geri verəsi olmaz. 

 

Çoxunun bəxtini qara bəxt yazıb, 

Xoş günü çox görüb para bəxt yazıb,  

Gəlməyin-getməyin vaxtın vaxt yazıb, 

Rahilə dünyada qalası olmaz. 

       GÜLNARƏ    

   CƏMALƏDDİN 
 

YAŞA 
  

Ağırdı. 

Adamların üzünə baxa-baxa, 

utanmadan masal kimi 

söylədiyi yalanları 

ninni kimi dinləmək. 

Ağırdı 

dost minnətini çiynində daşımaq 

dost cənazəsindən. 

Ağırdı 

yalan qoxusu dolursa canına 

udduğun bir udum havadan, 

içdiyin bir içim sudan. 

Gözlərin 

yalandan alışırsa sevməyə, 

Dodaqlar 

yalandan alışırsa gülməyə. 

Sinəndə ürək soyuyub dönürsə daşa, 

bacara bilirsənsə, 

barışa bilirsənsə, 

bu daş parçasıynan 

YAŞŞA! 

                       *** 

Susdur o nəğməni, 

oxuma! 

İndi bütün nğmələr günahkardı 

ümidlərin edamında. 

Seir zamanı deyil, Maqdalina! 

Göz yaşlarını susdurmağa şeirlər aciz. 

Güllələr yanan gilizlərini  

bir papiros kötüyü kimi  

körpə kürəklərində söndürürsə, 

nə nəğmələr susdurar  

içimdəki fəryadı, 

nə şeir. 

Bir yağışlı axşamda  

başım kötük kimi hissiz,  

duyğusuz. 

Nə qədər istəyir yağsın yağışlar 

mənə nə. 

Mən kiməm ki, sənə gileylənim. 

Qulun işi müticə ağasını sevməkdi. 

Çıxar, ruhumdan bu eşqi. 

Neynirdin,  

bütün aşiq olanlar ürəyindən vurulacaqdısa. 

Yum gözlərini, 

at özünü, 

ruhumun ən hündür mərtəbəsindən. 

Ən dəli, 

ən yorğun intihardı bu. 

Susdur, nəğmələri! 

İndi bütün nəğmələr günahkardı 

ümidlərin intiharında. 
 

                     *** 

Quş dimdiyindən torpağa çəkilən 

dən kimi 

Canından yüngülcə çıxar 

gedər 

çəkdiyin son nəfəs. 

Qış gecəsində 

torpağın üstünə yağan 

tərtəmiz qar kimi 

qarışıb torpağa 

itər adam. 

Adına ölüm deyərlər 

qar kimi 

ağappağ ayrılığın. 

Səni də əkdim torpağa 

ağac kimi 

çiçək kimi. 

Ağaclar göyərdi 

çiçəklər göyərdi 

sən necoldun 

adam?! 

Ölümü qarıtdım 

ümidi yubatdım 

arzular göyərtdim. 

Sən göyərmədin 

adam! 

AĞALAR İDRİSOĞLU 
 

SƏRÇƏNİN DƏ ALLAHI VAR 
 

    

      

      Bu maraqlı əhvalatı, rəvayəti mənə artıq hər şeyə böyük maraq göstərdiyim yeniyetməlik 

illərimdə atam danışıb. O vaxtdan çoxlu aylar, illər ötüb. Dünyanı lərzəyə salan böyük tarixi 

hadisələr, faciələr baş verib... Həmin hadisələrin, faciələrin bəzilərini yaddan çıxarsam da, atamın 

danışdığı bu rəvayət çox maraqlı olduğuna görə, yaddaşıma əbədilik hopub və yaddaşımın ən 

dərin qatlarına yazılıb. 

    Bu rəvayəti yəqin ki, ona atası, atasına da babası danışıb. Beləliklə, bu rəvayət bir həyat 

məktəbi, bir həyat dərsi kimi nəsildən-nəsilə ötürülüb... 

    Beləliklə, bu rəvayət uzun illərdi ki, bizim ailədə hamı tərəfindən qəbul olunmuş, bəyənilmiş 

bir nəsihət, vəsiyyətdi. Çünki bu əhvalatı, bu rəvayəti mən də öz övladlarıma, nəvələrimə 

danışmışam. Hətta nəvələrim də artıq bu əhvalatı, bu rəvayəti yaxşı bilirlər və məktəbdə öz sinif 

yoldaşlarına danışırlar.. 

    Ən maraqlısı budur ki, nəsillər dəyişsə də, illər, əsrlər bir-birini əvəz eləsə də, bu rəvayət heç 

vaxt köhnəlmir və inanıram ki, həmişə müasirliyini də qoruyub saxlayacaq. Yəqin ki, insanlar nə 

qədər Yer üzündə yaşayır, bu rəvayət də həmişə müasir olacaq. Nə qədər ki, haqq-ədalət bərqərar 

olmayıb, bu rəvayəti eşidənlər həmişə yəqin ki, maraqla qarşılayacaq. Və insanlar tərəfindən bir-

birinə ötürüləcək. Təki insanlar bu rəvayəti eşitsin, dərk eləsin, ibrət götürsün və yaddaşlarına 

köçürsünlər... 

    ... Hə, əzizlərim, belə rəvayət eləyirlər ki, dağlıq, qayalıq bir yerdə, kiçik talada yalqız bir uca, 

qollu-budaqlı ağac varmış. Həmin ağacın dibindən isə suyu dupduru böyük bir bulaq yerin dərin 

qatlarından çıxaraq, özünə kiçik cığır açıb, qayaların arasından iti surətlə dərəyə tökülürmuş. 

NƏSR 

 

Pritça 

Bulağın axdığı həmin cığırın ətrafı, müalicə əhəmiyyətli yaşıl otlarla, gül-çiçəklə qayalığa xüsusi 

bir gözəllik, yaraşıq verirmiş. Bu gözəlliyin, yaraşığın şah əsəri isə qollu-budaqlı, əsrləri yola 

salan həmin yalqız ağacmış. İlin bütün fəsillərində həmişə yamyaşıl olan bu ağaca haradansa 

uçub gələn quşlar qonsa da, yalnız bir Sərçə bu qollu-budaqlı ağacı özünə doğma yurd yeri 

seçərək, yuva qurubmuş. Sərçə qurduğu yuvaya yumurtalar qoyur və bala çıxartmaq istəyirmiş. 

Hər dəfə də bu bulaqdan su içməyə gələn nəhəng Fil, bulağın suyundan içəndən sonra belini 

ağaca sürtürmüş ki, belinin, bədəninin qaşınan yerlərini sakitləşdirsin. Amma Filin gücü çox 

olduğundan və özünü ağaca möhkəm sürtdüyündən, nəhəng ağac silkələnir, Sərçənin yuvası uçub 

yerə düşür, oradakı yumurtalar sınırmış. Sərçə də öz dilində deyinə-deyinə, ah-nalə qopararaq, 

yenidən özünə yuva qurur və yumurtalar qoyurmış ki, heç olmasa bir dəfə bala çıxara bilsin. 

Ayda ən azı bir dəfə bu bulaqdan su içməyə gələn Fil də, hər dəfə ağaca sürtünəndə, Sərçənin 

bala çıxartmaq ümidlərini, arzularını puç eləyirmiş... 

    Beləliklə, hər dəfə yuvası dağılan, yumurtaları sınan Sərçə vay-şivən eləyir və Filə yalvarırmış 

ki, heç olmasa ona bir dəfə imkan versin, bala çıxarıb, öz kamına, öz arzusuna, istəyinə yetişsin. 

Sərçənin bu yalvarışlarını, vay-şivənini eşidən Fil, onun bu hərəkətlərinə gülüb, lovğa-lovğa 

deyirmiş: 

    - Pah!.. Guya sənin də balaların olsa dünya düzələcək? Sən kimsən ki? Bapbalaca sərçəsən də. 

Sənin yaşamağınla, balalar çıxartmağınla bu geniş, nəhəng dünya nə xeyir görəcək? Nə 

qazanacaq? Heç nə. Bax mən Filəm. Nəhəngəm. Güclüyəm. Onu da bil ki, dünya güclülərin 

dünyasıdı, sənin kimi gücsüz sərçələrin yox. Dünyanı həmişə fil kimi güclülər, nəhənglər idarə 

eləyir. Sənin kimi tör-töküntülər bu dünyada heç kimə, heç nəyə lazım deyilsiz. Ona görə elə 

sizlərin nəsli kəsilsə daha yaxşıdı. Çünki Yer kürəsi də sizin kimi tör-töküntülərdən bir qədər 

dincələr. Rahatlaşar... Təbiətdə bu qədər hadisələr baş verməz... 

    - Axı nə olsun ki, dünyanı güclülər idarə eləyir? Məgər biz gücsüzlərin, sərçələrin Allahı 

yoxdur? Əgər siz varsınızsa, biz gücsüzlər bu yer üzündə yaşamamalıyıq? Bizim yaşamağa, öz 

nəslimizi artırmağa haqqımız yoxdur? - deyə, Sərçə qayaların, daşların üstünə düşüb sınmış 

yumurtalarına yazıq-yazıq baxıb, ağlayırmış. 

    - Yox! Yaşamamalısız! Hələ çox çəm-xəm eləsən, sənin özünü də ayağımın altına salıb, 

tapdalayaram, - deyə, Fil ona sərt cavab verib, özündən razı halda oradan uzaqlaşırmış. 

    Uçmuş yuvasına, sınmış yumurtalarına baxan Sərçə yenidən ah-vay eləyə-eləyə özünə yuva 

qururmuş ki, bəlkə Filin ürəyinə bir Allah xofu, Tanrı mehri gələr və onun yuvasını daha 

uçurmaz. Amma nə Sərçə öz ümidlərindən dönmür, nə də Fil özünün bəd əməllərindən əl 

çəkmirmiş. Artıq cana doyan, arzuları puç olan, əli hər şeydən üzülən və bala çıxartmaq ümidi ilə 

gecə-gündüz yaşayan Sərçə belə qərara gəlir ki, bu işə bir son qoysun. Bir əncam çəksin. Axı 

ölmək-ölməkdirsə, bəs xırıldamaq nə deməkdi? Məgər doğrudanmı Fil haqlıdı? Doğrudanmı 

onun hegemonluğuna, mənəm-mənəmliyinə, özündən müşdəbehliyinə son qoymaq olmaz? 

    O, uçub quşların padşahı Qartalın yanına gəlir və hər dəfə başına gələn qəmli, faciəli əhvalatı 

olduğu kimi ona danışır. Sərəçəyə diqqətlə qulaq asan, həmişə haqqı, haqq işi, haqq əməli 

müdafiə eləyən Qartal, Filin bu əməlinə, bu qəddarlığına çox qeyzlənir və sağsağanların başçısını 

yanına çağırıb deyir: 

    - Fil artıq ağlını itirib. İndi də biz quşları məhv eləmək istəyir. Amma biz imkan vermərik. Tez 

ol, iki yüz sağsağan topla! Qoy onlar uçub getsinlər və görsünlər ki, Fil harada yatıb, ona hücum 

eləyib, gözlərini didib, kor eləsinlər! Ondan sonra Fil başa düşər ki, bu gen dünya təkcə fillərin 

yox, həm də sərçələrindi. Axı filləri yaradan qadir, gözəl Allah sərçələri də yaradıb. Onlara da 

imkan verib ki, bu Yer kürəsində yaşasınlar. Deməli, Böyük Yaradan həm də sərçələrin Allahıdı.  

    - Oldu əlahəzrət Qartal. Sizin əmriniz bizimçün qanundur ,- deyə sağsağanların başçısı tez iki 

yüz sağsağan toplayıb, onlara əmr eləyir ki, gedib Fili tapsınlar və Qartalın əmrini təcili yerinə 

yetirsinlər. 

    Sağsağanlar, Sərçəylə birlikdə uçub Fili axtarmağa gedirlər. Sərçə görür ki, Fil bir qayanın 

yanında yatıb, özünü günə verir. Sərçə sağsağanlara onu göstərir. İki yüz sağsağan birlikdə qeyzlə 

Filə hücum eləyib, ona heç yerindən durmağa belə imkan verməyib, hər iki gözünü dimdikləri ilə 

deşib, yekəpər, özündən razı Fili kor eləyirlər. Gözləri kor olan, işıqlı dünya ona zil qaranlığa 

çevrilən Filin, gözlərindən axan qan, xortumundan yerə tökülür. O, ah-vay eləyir. Öz-özünə 

fikirləşir: “Axı mən, kimə nə pislik eləmişəm ki, başıma belə bir faciəni gətirdilər?.. Məni kor 

eləyib, işıqlı dünyaya baxmağa həsrət qoydular?”. Fil bu suallara heç bir cavab tapa bilmir. O, 

həm də bir şeyə təəccüb eləyir ki, onun kimi güclü, heyvanların onu görəndə qorxudan zağ-zağ 

əsdiyi vaxtda axı adicə sağsağanlar kimə güvənib, necə cəsarət eləyib, ona hücüm eləyiblər və 

hətta onun gözlərini də çıxarıblar. Doğrudanmı Yer kürrəsində ondan da güclülər var?.. 

    Filin kor olmasından ürəyi soyumayan Sərçə, fikirləşir ki, bu qəddardan, nadandan, vəhşidən 

uçan yuvasının, sınan yumurtalarının, Filin ayaqladığı ətçə balalarının hayıfını indi neçə alsın? 

Onu birdəfəlik məhv eləməkçün daha nə eləsin? 

    Bir müddət fikirləşir, dağı arana, aranı dağa aparır və axırda istədiyini tapır. Beyninə, yeni bir 

fikir gəlir... Sərçə uçub, qurbağaların padışahı Timsahın yanına gəlir. Filin onun başına gətirdiyi 

faciəli, qəmli hadisəni Timsaha da danışır... Ağlayır. Vay-şivən eləyir. Sərçənin başına gələn bu 

faciəli hadisədən Timsahın ürəyinə bir mehr qonur və fikirləşir ki, ona hökmən kömək eləmək 

lazımdı. Qoy bu hadisə ağlı olmayan, özündən müştəbehlərə, dünyada “mənəm-mənəm” 

deyənlərə bir dərs olsun. O, qurbağaların başçısını yanına çağırıb əmr eləyir: 

    - Tez yüz qurbağa toparla və atdana-atdana gedin, harada Fil yatıb, onun yanına. Qalanını 

Sərçə özü sizə başa salacaq nə eləmək lazımdı. Allahını tanımayan, gücsüzlərə zülm eləyən Filə 

biz, öz gücümüzü göstərməliyik! Qoy bu, bütün güclülərə layiqli bir dərs olsun ki, daha bundan 

sonra gücsüzləri incitməsinlər. 

    Hə, əzizlərim. Qurbağalar atıla-atıla və Sərçə də uça-uça Filin uzandığı yerə gəlirlər. Sərçə 

qurbağaları başa salır və deyir: 

    - İki-iki düzülün və lap axırıncılar da qayanın başında, uçurumun yanında oturun. Fil artıq 

susayıb. Su içmək istəyir. Susuzluq ona çox güc gəlib. Amma kör olduğundan bilmir hansı tərəfə 

getsin. Ona görə də ilk əvvəl onun yanında oturan qurbağalar quruldasın. Fil ayağa durub su 

axtaracaq. Elə biləcək ki, qurbağaların yanında su var. Orada su tapa bilməyəndə ondan 

qabaqdakılar quruldasın. Beləcə, siz quruldadıqca Fil, su axtara-axtara düz qayanın başına qədər 

gələcək və həmin vaxt da qayanın başındakı qurbağalar quruldasın. Daha sonrası ilə sizin işiniz 

yoxdur. 

    Qurbağalar cani-dillə Sərçənin arzusunu yerinə yetirirlər. Hər qurbağa quruldadıqca, su içmək 

həvəsi ilə irəli gedən kor Fil, düz qayanın başına qədər gəlir. Axırıncı qurbağalar quruldayanda, 

su içmək ümidi ilə Fil, ayağını və xortumunu qabağa uzadanda, gurultu ilə qayadan çox dərin bir 

sıldırımlı uçuruma düşür və qol-qabırğası tamam şil-küt olur. O, artıq can verməyə, axır nəfəsini 

almağa, ömrünün son anlarını yaşamağa başlayır. Allaha yalvarır ki, onu öldürməsin. Kor olsa da, 

təki yaşasın. Çünki Fil, artıq indi başa düşür ki, həyat, yaşamaq necə şirin şeydi... 

    Axı Yer üzündəki canlıların çoxu, həyatın gözəlliyini ömürlərinin son anlarında başa düşürlər 

və əfsus ki, onda da gec olur... Çox gec olur... 

    Bu vaxt Sərçə uçub, gəlib bir daşın üstündə oturur və can verən, axır nəfəsini alan Filə deyir: 

    - Fil, necəsən? 

    Səsindən Sərçəni tanıyan Fil, axır nəfsini toplayıb deyir: 

    - Sərçə bağışla ki, mən axmaqlıq, nadanlıq, vəhşilik eləyib, sənə pislik elədim və Allah da məni 

belə cəzalandırdı. Əgər sən mənim günahımdan keçsən, yəqin ki, Allah mənə rəhm eləyər və 

məni öldürməz. 

    - Axı mən səni necə bağışlayım, ay Fil? Sən mənim çox çətinliklə düzəltdiyim yuvamı gör neçə  

dəfə dağıtmısan? Orada olan yumurtaları sındırmısan. Təzəcə çıxan ətcə, fidan balalarımı 

ayaqlarınla əzib, öldürmüsən. Əgər mən səni bağışlasam da, o fidan, yumurtadan təzəcə çıxmış 

balalarım sənin kimi qəddarı heç vaxt bağışlamazlar. Axı Yer kürəsinə gələn hər bir canlının 

lazım olan qədər yaşamağa haqqı var… Yadındamı, sənə deyirdim ki, imkan ver mən də arzuma 

çatım? Qoy mən də öz balalarımı pərvazlandırıb, budaqdan-budağa uçura bilim. Mən də onlardan 

bir fərəh duyub, qürrələnə bilim. Sən isə gülüb deyirdin ki, “sərçə kimdi ki, hələ Yer üzündə 

yaşasın? Dünya güclülərindi. Allah dünyanı güclülərçün yaradıb ki, Yer üzündə yalnız onlar 

yaşayıb və ağalıq eləsinlər. Gücsüzlər isə ölməlidi. Onların yaşamağa haqqı yoxdur”. Amma sən 

heç cür başa düşə bilmirdin ki, Allah həm də gücsüzlərin Allahıdır. Başa düşə, dərk eləyə 

bilmirdin ki, əgər Allah gücsüzləri də yaradıbsa, onları da xəlq eləyibsə, onlara da köməklik 

eləyəcək ki, güclülərin qəzəbinə tuş gəlməsinlər. Ona görə də bil ki, Sərçənin də Allahı var. Sənin 

başına da bu oyunları mən Sərçə gətirmişəm! Əlbəttə, bu müqəddəs işdə mənə Allahım necə 

lazımsa köməklik eləyib. Yol göstərib. Ağıl verib. Mənə köməklik eləyənlərin də ürəyinə mehr, 

istək salıb. İndi bax, bu iş, bu əməl, bundan sonra sənin kimi ağılsız, özündən müştəbeh, nadan 

güclülərə bir dərs olacaq. Onlar bundan sonra biləcəklər ki, gücsüzləri incitmək, onları öldürmək, 

məhv eləmək olmaz. Çünki gücsüzlərin də Allahı var. Yer üzündə yaşayan hər bir canlının və hər 

bir cansızın yaradıcısı Böyük Yaradandı. Onun yaratdığını öldürmək, məhv eləmək istəyənləri isə 

Uca Tanrı gec-tez cəzalandırır... Bu, tarixlər boyu sübut olunmuş bir həqiqətdi… Həyat 

həqiqəti… 

    Sərçənin bu sözlərini eşidən Fil necə böyük səhv elədiyini indi başa düşdü. Amma, artıq gec 

idi. O, sonuncu nəfəsini alıb və canını tapşırdı... 

    Filin öldüyünü görən Sərçə, uçub həmin ağacın yanına gəldi. Ağacın ən uca yerinə qonub, 

ətrafı qalib kimi seyr elədi. Sonra gecə-gündüz çalışaraq, yerdən çör-çöp yığıb, tez bir vaxtda özü 

üçün yenidən yuva düzəltdi. Və ora yumurtalar qoyub, balalar çıxartdı. Sərçə də öz arzusuna, öz 

kamına çatdı. Qısa bir vaxtda onun çıxartdığı balalar özləri də böyüyüb balalar çıxartdılar...  

    Sərçə ilə Filin əhvalatı buradakı bütün canlılar arasında yayıldığından və Filin taleyini daha heç 

bir canlı yaşamaq istəmədiyindən, sərçə kimi gücsüzlərə bundan sonra heç kim dəyib-dolaşmadı. 

Tezliklə, bu qollu-budaqlı ağacda çoxlu sərçə yuvaları quruldu... 

    Uzaqdan bu qollu-budaqlı ağaca baxanda ibtidai insanların qayalarda məskən saldığı oyuqları, 

mağaraları, yurd yerlərini xatırladırdı bu qollu-budaqlı ağac... 

    Beləliklə, bu rəvayət də nəsillərdən-nəsillərə keçərək, əsrdən-əsrə ötürülüb və gücsüzləri 

güclülərdən qorumaqçün bir nəsihət, vəsiyyət oldu. .. 

    Amma belə dərin məzmunlu nəsihət, gücsüzləri güclülərdən qoruya bilirmi? Əfsus ki, hələ də 

yox. Hələ də güclülər Yer üzündə gücsüzləri əzir, müharibələr törədir, qanlar tökürlər. Yəqin ki, 

həmin güclülər bu rəvayəti bilmirlər. Onlar bilmirlər ki, gücsüzlərin də Allahı var. Gec-tez 

onların Allahı həmin güclülərin cəzasını verəcək. Hökmən verəcək! Mən də buna inanıram. Və 

fikirləşirəm ki, həyat belə davam eləyə bilməyəcək. Belə davam eləyə bilməz. Əgər belə olsa 

dünya məhvərindən çıxar. Yer kürəsini fəlakətlər, xəstəliklər başına götürər. Necə ki, tarixlər, 

əsrlər, qərinələr boyu belə olub. Çoxlu insanlar, canlılar məhv olub. Bunu görən və sağ qalanlarda 

bir Allah xohfu, bir mərhəmət yaranıb. Hamı çalışıb ki, bir-birinə köməklik eləsin. 

    Bax, bundan sonra insanlar, canlılar arasında bir mehribançlıq yaranıb. Amma, amma indi uzun 

illərdir ki, insanlar, canlılar həyatdakı bütün müqəddəslikləri, təmiz, ülvi hissləri unudublar. 

Güclülər yenidən gücsüzləri əzir, məhv eləyir… 

    Deməli, həmin güclülər indi də dərk eləyə bilmirlər ki, zaman-zaman gücsüzlərin Allahı, 

onların hayıfını güclülərdən alıb və yenə də alacaq. Sadəcə, sadəcə hər şeyin zamana ehtiyacı var. 

Bəli, bəli. Zamana ehtiyacı var. Zaman isə həyatda hər şeyi yoluna qoyan bir nəhrdir... 

ALMAZ BƏYAZİD 
 

XƏYANƏT 
 

 

 

Dünyadan xəbərsizlər Xələfşədən, Xələfşədən xəbərsizlər Gülbənizin dərdindən, Gülbənizin                  

dərdindən xəbərsizlər “Sarı samovarın” başına gələnlərdən xəbərsiz idilər. Bir-birindən 

xəbərsizlərdən bircə Allah təalanın xəbəri var idi. Nə yaxşı ki, bir-birindən xəbərsizlər bircə 

Allah-təalanın onlardan xəbəri olduqlarını bilirdilər. 

      *** 

    - Yatın, yatın, ey mənim müstəqil xalqım! Qalxıb neyləyəcəksiniz ki? Yatın! Bəyənmədiniz o 

cür quruluşu. Adını qoydunuz durğunluq. Ay nankorlar... 

    Məhəllədəkilərin “dəli” kimi tanıdıqları Nağının səsi həyəti başına götürmüşdü. 

    - Nə olub, adə? Xoruz banı eşidilməmiş düşmüsən həyətə, qoymursan səhərin şirin yuxusunu 

alaq. 

    - Sənə nə var, ağəz? Belə, mən müstəqiləm. İnnən belə səhərlər xoruzlar yox, mən 

banlayacağam. Bəyəm xoruz olmasa, səhər açılmaz?! 

    - Bunun başı “domsovetdi, domsovet”. Leninin əsərləri xərəb elədi yazığın başını. 

    - Bəyənmirsiniz Lenini, hə? Nöşün, balam, nə pislik elədi Lenin sizə? Adam Tanrısına təpik 

atmaz. Adə, Bəşir, heç olmasa san mumla. Adə, tezdən keyfi çağ gedirdin işivə, axşam da qayıdıb 

nərd vura-vura pivə butulkalarını düzürdün yan-yana. Kefi kök, damağı çağ qul idin də... İndi 

olmusan bəy. Sən Allah, sabah get, özüvə bir bəy papağı al, görüm ala bilirsən? Arvadın 

küçələrdə tum satır, sən də tuman. 

    - Kəs səsini, sarsaq köpək oğlu, - məhəllənin yeni təyin olunmuş, hamının “uçaskovu Əliş” 

adlandırdığı sahə müvəkkili Nağıya təpindi.  

    - Kəsməyəcəm səsimi. Bir dəli köpəyoğlu deməlidi bu sözləri sizə, Mənəm, mənəm o dəli. - 

Nağı bir dəri, bir sümük qalmış tüklü sinəsinə döyə-döyə qışqırdı. 

    Nağının hirsindən titrəyən barmaqları, dərdli, qəzəbli, bulanıq gözləri Gülbənizin özü 

demişkən, ürəyinin başını göynətdi. Kövrək səsi ilə onu açıq eyvanın qarşısına çağırdı. Qaçqın 

qonşusunun ona uzatdığı bir fincan qaynar dovğanı ləzzətlə hortuldatmağa başladı. Yazıq-yazıq 

Nağıya tamaşa edən Gülbəniz fikirləşdi ki, Allah adamın ağlını alınca, canını alsa, yaxşıdır. 

H e k a y ə 

    -Sağ ol, sağ ol, Gülbəniz bacı, ölənlərivin ehsanı olsun. Çoxdandır ki, dovğa içmirdim.  

    Gülbəniz qəhərləndi. Dedi ki, Nağının halal xoşu olsun. Sonra Nağı dedi ki, lap onu çarmıxa 

çəksələr də yenə deyəcək ki, Lenin kişi adam idi. 

    Gülbəniz maddım-maddım Nağıya baxaraq, qəfil soruşdu ki, görən Lenin sağ olsaydı Xələfşəni 

ermənilərdən alıb onlara verərdimi?! Nağı "partbileti"nə and içdi ki, Lenin sağ olsaydı, heç 

ermənilər Xələfşəyə yaxın düşməzdi. 

    -Elə sən deyəndi, ay Nağı. Bu boyda məmləkətdə vaxtında bir kişi tapılsaydı, indi mənim nə 

itim azmışdı bu it yiyəsini tanımayan şəhərdə. 

    Elə bil Nağının çiçəyi çırtladı. Köynəyinin cibindən hansı jurnaldansa kəsib götürdüyü şəkli 

Gülbənizə sarı tutdu. Lenin sağ əlini yelləyərək gülə-gülə düz Gülbənizin gözlərinin içinə baxırdı. 

Elə bil kişi Gülbənizə əl eləyib deyirdi ki, “sağ ol, ay Gülbəniz, məni bəyənmədiniz, mən 

getdim”. 

    - Mən “çesni pionerski” deyəndə bir yalan danışmazdım. İndi zırpı-zırpı kişilər “Quran”a əl 

basib min bir fırıldaqlardan çıxırlar, ay Gülbəniz bacı. 

    -Ta demə, ay Nağı. Dinimizi, imanımızı itirmişik. Özümüzə qənim kəsilmişik. Camaat nə 

məssəbə qulluq etdiyini də bilmir. Kəndimizdə cəmi-cümlətanı bir molla vardı. Molla deyirəm e, 

sənə... Ağzından dürr tökülürdü rəhmətliyin. Elə halal adam idi ki... Yüz ilin başında da bir adam 

ölürdü. Balam, indi yerinnən qalxan olub molla. Bir parça çörək pulundan ötrü camaat hər cür pis 

yola əl atır. 

    İki talesiz, yerə-göyə sığmayan dərdlərini Gülbənizin dar eyvanına sığışdırıb çək-çevir 

edirdilər. 

    -Gülbəniz bacı... 

    -Hə... 

    -Bu gün də gedəcəklər ora? 

    - Hə... 

    - Gəl mənimlə gedək. Sən göstər mənə o qurumsağı, dalısıycan işin yoxdur. 

    -Yox, Nağı, sən qarışma bu işə. 

    Nağı çox dedi, Gülbəniz az eşitdi. Sonra Nağı dedi ki, özü bilər, ancaq əl tutmaq Əlidən qalıb. 

O, istədi ki, bir savab iş görsün. 

    Ensiz, dar cığırla lap astaca, başı aşağı gedirdi. Hər dəfə Gülbəniz burdan keçəndə elə bilirdi ki. 

Xələfşədəki evlərinin böyründəki cığırla üzüyuxarı, bulağa tərəf gedir. Külək güllü paltarının 

ətəyi ilə hey oynayırdı. Şəhərin havasındanmı, suyundanmı sanki boyu çıxmayan enliyarpaq ağac 

ona evlərinin böyründəki hündür gövdəli “Şeytan” ağacını xatırladırdı. Həmişə kənd uşaqlarıyla 

“Şeytan” ağacının gövdəsindən süzülən şirəni qoparıb saqqız kimi çeynəyirdilər. Gülbəniz 

Nağıya “Şeytan” ağacından da danışmışdı. Nağı da demişdi ki, “Şeytan” ağacı ancaq Amerikada 

bitir, özü də işıq saçır. Gülbəniz Nağını inandırmışdı ki, Amerikanı bilmir, ancaq “Şeytan” ağacı 

Xələfşədə bitir. Nağı da naəlac qalıb demişdi ki, ya Amerika Xələfşənin bir hissəsidir, ya da 

Xələfşə Amerikanın. 

    Burnuna təzək iyi dəydi. Hardasa qoyun-quzu mələşdi. Bütün üzvləri diksindi. Fikirləşdi ki, 

bəlkə indiyədək gördükləri yuxu imiş. Bu mal təzəyinin iyi nə gəzirdi buralarda, hardan gəldi bu 

qoyun-quzu mələşməsi? Bu cığır hara aparırdı onu? Axı indi, günün istisində evlərinin böyründə 

təzək yapmalı idi. Beləcə özü-özü ilə danışa-danışa bir də gördü ki, bazarın ən gur yerində sarı 

samovarın lap yanındaca dayanıb.  

    -Götürmək istəyirsən, bacı? Götür, antikvardır, bilən üçün qiyməti yoxdur. Xaricə aparırlar 

belə əntiq şeyləri. 

    - Soruşmaq ayıb olmasın, ay qardaş, siz bu samovarı hardan almısız? 

    -Bir kişi satırdı. Deyasən qaçqın idi.  

    Gülbənizin dalağı sancdı… 

      *** 

    Kişilərdə pul yoxdur, pulu olanda da kişilik. Nağı “uçaskovu” Əlişlə savaşırdı yenə. 

    -Yum ağzını, dəli köpəyoğlu. Nağı yerindən də qımıldanmadı. 

    “Uçaskovu” Nağının yeddi bu yana qohum əqrabasını biədəb dədə-baba söyüşləri ilə söyərək, 

əlindəki iri qovluğu endirdi onun təpəsinə. 

    Bayaqdan bəri qıraqdan onlara tamaşa edən Gülbəniz dözmədi. Nağıya qahmar çıxdı. 

    -Adə, Əliş, belə qoçu çıxmısansa, get o dədəyin, nənəyin gorunu Allahın ver günü söyüb 

kəndində kef çəkən erməni dığalarını qov da... Nə yaxşı ki, bu erməni musurman davası təzələndi. 

Yaman tutdun özüyü. 

    Əliş Gülbənizin sözlərinə allandı. Ona sarı gələ-gələ dedi ki, ayıb olsun ona. Gərək öz 

kəndçisini bir “dəli” şəhərli gədəsinə görə abırdan salmayaydı. Gülbəniz də dedi ki, ayıb elə onun 

özünə olsun ki, elə bilir, Əliş yox, elə Nağı kəndlərindən onunla didərgin düşüb gəlib bu it 

yiyəsini tanımayan şəhərə. 

    Nağı ehmalca heç nə olmayıbmış kimi oturdu Gülbənizin eyvanı ilə üzbəüz səkidə. 

    - Getdin ora, Gülbəniz bacı? 

    - Getdim. 

    - Oydu? 

    - Nə bilim. Utandım yaxşı-yaxşı baxmağa. Yox, Nağı, zənnim məni aldatmır. Elə odur. Di gəl 

ki, lap çaş-baş qalmışam. Bə nə təhər oldu ki, bizim samovar gəlib çıxdı buralara. Qaçhaqaçda 

kimin ağlına yerləşdi, mənim samovarimın... 

    Gülbəniz sözünü tamamlamamışdı, eləcə döndü qədim bir navalçaya. İçindən gələn dərdləri 

dupduru göz yaşına çevrilib bəbəklərindən damcı-damcı üzüaşağı, sinəsinə tökülürdü. 

    Gülbəniz o dəhşətli dar çağında kəndlərinə necə hay düşdüyünü, qızı Gülsümün erməni 

faşistlərinə urcah olduğunu, oğlanlarının şəhid olduğunu, ərinin əsir düşdüyünü dönə-dönə, yana-

yana Nağıya danışmışdı. Nağı Gülbənizin başına gələnlərə dönə-dönə qulaq asmışdı. Di gəl ki, 

Gülbənizin dönə-dönə ona danışdığı əhvalatları Nağı hər dönəmdə o eyni maraqla, indicə 

eşidirmiş kimi dinləyirdi, hər dəfə eyni cür başını yırğalayır, qaşlarını düyünləyir, əllərini 

dizlərinə vururdu… 

      *** 

    Tanış doğma cığırla yeyin-yeyin gedirdi. Elə bil uzun illərdən bəri əsirlikdən qayıdan ərinin 

görüşünə tələsirdi. Birdən-birə Gülbənizin içində qəribə bir inam yarandı. Ona elə gəldi ki, 

Xələfşə elə olduğu kimi durur, heç oralara erməni ayağı dəyməyib. İndi uşaqlar evdə oturub 

Gülbənizin yolunu gözləyirlər. Gülbəniz də yüz ilin başında şəhərə qonaq gəlib, sabah bir bilet 

alıb oturacaq avtobusa, düz gedəcək kəndlərinə. Yəqin gün batmamış çatacaq kəndə. Qızı Gülsüm 

bir fincan sərin qatığı içirdəcək anasına. Sonra iki yumurtanın qayğanağını bişirib gətirəcək 

ortalığa. Gülbəniz də elə bil sarıkök qatılmış qayğanağı yeyə-yeyə qurama süfrəsinin hissələrini 

sayacaq. Yemək ortalıqdan yığışılan kimi Gülsüm sızıldayan samovarı gətirib qoyacaq süfrənin 

başına. Bu həmən samovardı ki, Gülbəniz ondan ikiəlli yapışıb süfrəyə gətirəndə əri deyirdi ki, 

rəssam olsaydı, Gülbənizi elə bu görkəmdə çəkərdi: Sarı samovari ikiəlli tutub, iri tut ağacının 

altında sərilmiş qurama süfrəyə tərəf yeriyən Gülbəniz. 

    Ərinin sözlərindən xoşhallanan Gülbəniz də nəslin bu yadigarını göz bəbəyi kimi qoruyurdu. 

Azacıq ləkə düşən kimi çiyninə alıb bulağa enir, bir ovuc qum qarışıq küllə samovarı işım-işım 

işıldadırdı. 

    Hay-küylü bazar onu fikirdən ayırdı. Gözü sarı samovarın yerində qoyulmuş yöndəmsiz, ancaq 

dəbdə olan iri elektrik samovarına sataşanda yer-göy başına fırlandı. 

    -Neylədin, o sarı samovarı? 

    -Aldılar də, bacı. Sən gündə gəlib baxıb gedirdin. Axı sənə dedim ki, elə mal yerdə qalmaz. 

Antikvar idi. 

      *** 

    Ermənilər kəndi atəşə tutan zaman evdə qızı Gülsümlə tək idi. Ərini, oğlunu, qızını, anasını, 

bacısını haraylaya-haraylaya saçını yolub, üzünü cıran arvadların çığırtısı erməni mərmilərinin 

səsindən də dəhşətli idi. Mal-qaranın, qoyun-quzunun səsi yağış kimi yağan güllələrdən dəhşətə 

gəlmiş insanların vahiməli səsinə qarışırdı. 

    Çaş-baş qalıb həyətdə o baş-bu başa qaçan Gülbəniz elə bil qəfil yuxudan ayıldı. Əlindəki 

düyünçəni bərk-bərk sıxıb qoydu qoynuna. Gülsümün qolundan tutub darvazadan çıxmaq 

istəyəndə dönüb bir də həyətə baxdı. Tut ağacının altında hələ də közərən samovar elə bil dil açıb 

Gülbənizə dedi ki, məni də özünlə götür. Gülbəniz yüyürüb samovarı boşaltdı, səhəngin sərin 

suyunu onun üstünə töküb soyutdu. Sonra qoynundakı düyünçəni samovarın içinə tullayıb körpə 

uşaq kimi aldı qucağına. 

    Xələfşəlilər ulularının yaşayıb gömüldüyü torpağı tərk edirdi. Bəlkə də kənddən sonuncu çıxan 

Əliş qaynının “ZİL” maşınında ermənilərə lənəti yağdıra-yağdıra yurdunu tərk edirdi. Düz yolun 

ortasında böyrü üstə qalmış samovar elə bil əl edib “ZİL” maşınını saxlatdı. Əliş ərinməyib 

samovarı götürdü, götürən kimi də tanıdı, fikirləşdi ki, şəhərdə Gülbənizi tapıb verər özünə. 

Müvəqqəti olaraq qardaşının evinə sığınmış Əliş bir müddət Gülbənizi soraqladı. Tapmadı. 

Günlərin bir günü könlünə samovar çayı düşdü. Arvadına dedi ki, Gülbənizin samovarına odun 

salıb qaynatsın, Xələfşəni yad etsinlər. Arvadı ah çəkib samovarı gətirdi ortalığa, qapağını açıb 

içini yoxlamaq istəyəndə toz basmış düyünçə yerə düşdü. Əliş tez düyünçəni götürüb açdı. Qızıl 

beşliklər, onluqlar bir neçə üzük, boyunbağı, balaca qızıl saat, bir də bir qədər pul. Arvadı dedi ki, 

Gülbənizi yerin deşiyində də olsa, axtarıb tapaq, sevindirək bədbəxti. Əliş dedi ki, sarsaq-sarsaq 

danışma, bu bizim qismətimiz imiş. Arvadı dedi ki, Əliş Allahından qorxsun, cəhənnəmin qır 

qazanını yadına salsın. Əliş dedi ki, elə Allah özü göndərib də bunları Əlişə, tay nədən 

qorxacaq?! 

    Arvadı çox dedi, Əliş az eşitdi. Qismətdən artıq yemək olmaz. Dişləri-dırnaqları ilə 

qurduqlarını yığdıqlarını bir günün içində itirdilər Gülbənizgil… 

    Əliş şəhərdə özünə birgözlü ev aldı. Qardaşının evində sıxıntı, ehtiyac içində yaşayan Əlişin 

eyni yavaş-yavaş açıldı. Sahə müvəkkili də oldu. İşlədiyi sahədə bir gün Gülbənizlə rastlaşdı. 

İçindən bir gizilti keçdi. Bu da ani oldu, Gülbəniz çəpər qonşusu ilə əzizi kimi görüşdü. Əliş sarı 

samovar barəsində Gülbənizə bir kəlmə də demədi. Gülbəniz çəpər qonşusunun müharibədən də 

qorxulu olduğunu bilmədi. 

    Gəldiyi cığırla az qala yastı çustunu sürüyə-sürüyə gedirdi. Gülbənizə elə gəlirdi ki, olan-qalan 

ümidini də sarı samovarla birgə satıblar. Az qala əlini dünyadan üzmüş Gülbəniz qarşısındakı 

səkiyə baxanda gözləri bərələ qaldı. Elə bildi ki, onu qara basır. Nağının ömürlük yazıqlıq 

çökmüş gözlərindəki azacıq işartını görəndə özünə gəldi. 

    -Nağı, bu nə işdi? 

    -Yeddi aydan bəri yığılıb qalmış pensiyamı alan kimi qaçdım bazara, aldım sənin samovarını o 

dəyyusdan.   

    Gülbəniz tələsə-tələsə samovarın çanağını qaldırdı. Düyünçə yox idi… 

    Məhəllə camaatı yığılışdı sarı samovarın başına. “Uçaskovu” Əliş camaatı yara-yara keçdi irəli. 

Sarı samovarı görəndə çaşdı. Gülbəniz çəpər qonşusunu görəndə Xələfşədə qoyub gəldiyi 

bəxtəvər günlərə qayıtdı, sonra o dəhşətli dar çağına... Gülbəniz çəpər qonşusunun müharibədən 

də dəhşətli olduğunu bilmədi. 

    Gülbənizin sarı samovarını Nağı alıb gətirən günün səhərisi hay düşdü ki, “uçaskovu” Əliş 

yatıb durmayıb. 

    “Uçaskovu” Əlişin yatıb durmadığının səbəbini göydə Allah, yerdə Əlişin özündən başqa 

kimsə bilmədi. Nağı Gülbənizin sarı samovarını gətirəndən az sonra havalandı, düşdü 

havalanmışların xəstəxanasına. Gülbənizin son ümidi idi havalanmış Nağı. Ona elə gəlirdi ki, 

günlərin bir günündə Nağı xəstəxanadan çıxıb Xələfşəni da alacaq. Lap sarı samovarı aldığı kimi. 

Nağı gəldi, amma özü yox, tabutu. Xələfşəyə yox, ucu-bucağı görünməyən şəhər qəbiristanlığına. 

Orda bir “qarış torpağı” Nağının ruhu qıraqdan tamaşa edən boş cəsədinə havayı vermədilər. 

Nağıya nə başdaşı qoyuldu. nə də sinədaşı. Nağı əsl müsəlman kimi torpağa qarışıb itdi… 

HAFİZ ATAXANLI 

ÜZÜYOLA ADAM 
 

 

    Bəzən elə ağlasığmaz işlərdə onu şahid tuturdular ki, Allaha and olsun, ölü toyuğun gülməyi 

gəlirdi. Bir gün böyük bir məclisdə tələbə yoldaşı durub deyəsən ki, de, Fazil Allah şahidi, 2-ci 

kursda Moskvadan gəlmiş professor nə qədər dil tökdü, yalvardı-yaxardı ki, gəl səni aparaq 

böyük paytaxta, 3-cü kursu bizdə oxu, getmədim. Yadındadı, Fazil? 

    Üzüyola Fazil o boyda məclisdə kişini necə pərt duruma düşürsün, onun yalanını çıxartsın? 

Məcburən, gülümsəyə-gülümsəyə başını yelləyirdi. 

    Təyinatdan sonra keçirtdiyi ilk iclasda  sədr köhnə rəhbərliyi yıxıb sürüdü. Baş mühasib 

işləyərkən sosializmə qarşı açıq-aydın, cəsarətlə mübarizə apardığını, bu səbəbdən çox problemlə 

üzləşdiyini pəhpəhlə söyləyirdi. Danışa-danışa da gözü zalda kimisə axtarırdı. Birdən arxa sırada 

Fazili gördü. 

     - De, bizim Fazil müəllimdən soruşun. İşə eyni ildə qəbul olmuşuq. Düz deyil, Fazil? Ə, bir 

dillənsənə.  

     Anası ölsün Fazilin. Neyləməliydi ki? Bir dəfə tələbə yoldaşları ilə görüşüb yemək yedilər, 

sonra çıxdılar bulvara çay içməyə. Yalan olmasın, on il vardı görüşürdülər.  

     Söz sözə canlandı. Xeyli vaxt keçdi. Uşaqlardan biri qayıtdı ki, ay eviniz yıxılmasın, gecdir, 

evdə nə cavab verəcəksiniz? Arvaddan qorxmursunuz? Diliqurtdamış Bahadur döşünə döydü ki, 

şəxsən mənim vecimə deyil. Arvadı it yerinə qoymuram. Onun hünəri nədir ki, məndən soruşa, 

niyə gec gəlmisən? Yox, yalançı olaram, bircə dəfə soruşub, o da, ya adamın başının üstündə 

Allah var, səhərə yaxın qayıtdım, qorxa-qorxa soruşdu ki, hardaydın? Allaha and olsun, bunu 

deməyini gördü, nə yemisən turşulu aş, saldım təpiyin altına, vur ki, vurasan. Baş-göz qalmadı. 

De, Fazil Allah şahiddir. 

     Fazil sadəcə dondu. Elə-belə, heykəl kimi qurudu. Bilmədi gülsün, dəlicəsinə qəhqəhə çəksin, 

ya ağlasın? Bir köpəyoğlu dillənib demədi ki, ayıb olmasın, ay Bahadur, səhərə yaxın evinə gəlib  

 

           H e k a y ə 

arvadını söyürsən, burada Fazil niyə şahid olmalıdır axı? Dillənmədilər, heç kim bu sualı 

vermədi. 

     Bir gün də qonşusu Mürsəl qapını döydü. Xoş-beşdən sonra qonşuluq tarixini, gor qonşusu 

anlayışının sosial-fəlsəfi mahiyyətini anlatdı, sonra mətləbin kəkilindən tutub çəkdi ortaya. 

Qonşu, - dedi, - sən çox yaxşı  insansan. Bankdan 10 min düzüb-qoşmuşam. Səndən nə gizlədim, 

5-6-sı təmirə gedər, qalanına da bir nimdaş maşın alıb qoyaram altıma. Avtobusdan, metrodan 

bezmişəm. Sarımsaq, soğan iyindən ödüm ağzıma gəlir. Məsələ burasındadır ki, mənə bir nəfər 

sənin kimi hörmətli adamın zamin durması lazımdır. 

    Dalağı sancdı Fazilin. Kədərli təbəssümlə soruşdu: 

    - Yəni şahid demək istəyirsən?  

    - Məzən olsun, Fazil müəllim, şahid söhbəti köhnə dövrlərdə qaldı. İndi bank sənədlərində 

zamin yazılır. 

     Neçə ilin qonşusuna “yox” deməyə dili gəlmədi. Razılaşdı. İki aydan sonra məlum oldu ki, 

gözünə döndüyüm qonşu pulu götürüb, evi satıb, aradan çıxıb. Babal Fazil bir müddət 10 mini, 

üstəgəl faizini ödədi. Fikirləşirdi ki, hayıf deyil şahid olmaq? Gülümsəyib başını yelləyirsən, 

kiminsə yalanını çıxartmırsan, vəssalam. Yoxsa, sən Allah, bu da işdir? Zamin dur, pulu yeyən 

aradan çıxsın, sənin də yaxan əllərdə qalsın. Qət etdi: - bundan sonra Rokfeller özü gələ ha, 

zamin-zad duran deyil. 

   İşdən qayıdırdı. Məhəlləyə girəndə qışqırtı eşitdi. Köhnə qonşusu Ağabala asfaltın üstündə qan 

içində çabalayırdı. Bağırsaqları çıxıb sallanırdı. Bıçaq da elə yazıq kişinin qarın nahiyyəsində 

sancılıb qalmışdı. Heç nəyi düşünmədən əyilib bıçağı dartdı. Cib dəsmalını çıxarıb qan fışqıran 

yerə basdı. Bir də baxdı ki, Ağabala keçindi. Gücü gəldikcə qışqırmaq, qaçmaq istədi. Amma 

gecdi. Təcili yardım maşını ilə birlikdə polislər də gəlib çıxdılar. Üst-başı qan içində, qanlı bıçaq 

əlində, öldürülən adam ayağının altında. Hansı axmaq onu sərbəst buraxdı ki? Şöbədə bir sutka 

qaldıqdan sonra məsələ aydınlaşdı. Yolun kənarında dayanıb taksi gözləyirdi. Dəli sürətlə gələn 

maşın yolu keçən gənci vurub asfalta yapışdirdi. Sonra da aradan çıxdı. Fikirləşdi, - yenə cinayətə 

şahid oldum? 

    Ha illah elədi, özüynən bacara bilmədi. Dəlicəsinə qışqırdı: 

    - Xe-e-y-r-r! Mən heç nə görmədim, heç kimi görmədim. Mən şahid deyiləm.  

    Maşının uğultusuna şöbədən çıxan polisləri görən kimi onların üstünə qaçdı. 

    -Başınıza dönüm, qurban olum sizə, mən heç nə görmədim. Atamın goruna and olsun, heç kimi 

görmədim, maşın adam vurmadı. 

    Onu kənara itələdilər. Əl çəkmədi. Sutka ərzində istintaqı aparan müstəntiqin yaxasından 

yapışdı:  

    - Qurban sənə, mənim xəbərim yoxdur. Gözümü yummuşdum. Xəyal-plov yeyirdim. Vallah, 

heç nə görmədim. Maşın bax bu tərəfdə adam vurdu, mən o tərəfə baxırdım. Yoxsa nə var 

burada? Allah şahidi olmaq çox şərəfli işdir, rəis. 

    Budur, hələ də böyrəklərimdə ağrı, kürəyimdə təpik izləri var. 

    İş o yerə çatdı ki, polislər Fazili dəlixanaya göndərmək qərarına gəldilər. 

    ... Burda da, kameraya  aparılarkən aqressiv bir dəlinin baş həkim tərəfindən döyüldüyünə 

şahid oldu. Bir gün sonra baş həkim bərk əsəbləşmişdi. Sən demə, kabinetini açıb nə varsa, 

ortalığa tökmüşdülər. Ən əziz adamından yadigar qalan divar saatını çıxarıb masanın üstünə 

qoymuş, əqrəblərinə ip bağlayıb kresloya bərkitmişdilər. Baş həkim də həkimləri, bütün 

personalları, hətta xəstələri yığıb iclas keçirirdi. Əslində buna iclasdan çox, məhkəmə demək daha 

düzgün idi. Az qalırdı barmağını birinci sırada oturanların gözünə soxa. 

Bura baxın, gözüm aydın olsun, dəlisiniz, xəstəsiniz, nə zibilsiniz.  Dəli adını üstünüzə qoyub 

eşşəklik etməyəsiniz ha! And olsun Allaha, sizi elə günə qoyaram kı, Ağsu aşırımında maşından  

düşmüş saman presinə dönərsiniz. Dünən biri özünü apara bilmirdi, eşşək balası kimi çırpdım, 

sonra da ölüm köynəyinə saldırdım, indiyə kimi ordadır, arada bir anqırır, qapını taqqıldadan kimi 

lal olur. 

    Birdən onun gözü Fazili aldı. 

    - Bax, bu təzə gələn Allah şahididir. 

   Vəssalam! Fazildən tükürpədici  səs çıxdı. Necə uladısa,  divarlar titrədi. Dəlilər döşəməyə 

uzanıb başlarını tutdular. Biri ucadan qışqırdı. 

    - Şərəfsizlər yenə Suriyanı bombaladılar. 

    Fazil birdən ulamağını kəsdi, gedib həkimin qarşısında diz çökdü:  

    - Məni çevir balalarının başına, nə deyirsən, hazıram. Təki məni  sinifkom seçməyin. Bəsdirin 

də, məndən başqa adam yoxdur? Adam üzüyola olanda minib çaparlar.  

    İri cüssəli feldşer özünü yetirdi, Fazilin qollarını burub arxadan bağladılar, iynə vurdular, sonra 

təcrid köynəyini geyindirdilər. 

    ... Tələbə yoldaşları gəlib baş həkimlə görüşdülər. Fazil haqqında məlumat verdilər. Sağ olsun,  

baş həkim də hörmət əlaməti olaraq onu zır dəlilərdən ayrı tuturdu. Darvazanı tapşırmışdı Fazilə. 

Maşın girib çıxanda  qapını açıb bağlayırdı. Tədricən özünə gəlirdi. 

     Allah mərdimazarın evini yıxsın. Darvazanın çölündə oturub özünü günə verirdi. Bazar günü 

olduğundan gəlib gedən azdı. Uğultuya başını qaldırdı. İki gəncin idarə etdiyi maşınlar bir- birinə 

dəydi. Deyəsən,  cavanların hər ikisi yekə adamın belindən gəlmişdi. Günahın kimdə olmasını, 

birinci kimin qaydanı pozduğunu bir-birinə sübut etməyə çalışırdılar. Birdən uzunun gözü Fazili 

aldı.  

    - De, dəlixananın  qapıçısı Allah şahidi! Günah səndə oldu. 

    Elə bu dəmdə avtomobil müfəttişləri gəlib çıxdılar.  

    Fazilin dodaqları səyridi. Bütün bədəni əsdi. Qolları başladı havada oynamağa. Qırıq-qırıq 

güldü. Amma çıxartdığı səslər gülüşdən çox iniltiyə oxşayırdı. 

    Uzun oğlan dildən pərgardı. Girmişdi müfəttişin çənəsinin altına. Əlini Fazilə tərəf uzadıb nəsə 

deyirdi. Amma Fazil onu eşitmirdi. Elə biləsən qulağının dibindən yüksək təzyiqlə su vururdular. 

Müfəttiş portfelində qələm kağız çıxartdı, Fazilə tərəf yaxınlaşdı. Fazil ora-bura boylandı. Bir yük 

maşını sürətlə yolun o başından gəlirdi. Hər şey ani baş verdi, mane olmağa heç kim macal 

tapmadı.  

    ... Damb... Fazil yük  maşınının altına girdi. Sürücü əyləci basdı. Yerə düşüb “evim  yıxıldı, 

bədbəxt oldum”, - deyə-deyə başına-gözünə qapaz vururdu. Fazil qan içində olan başını qaldırdı. 

Dişləri tökülmüşdü. Zorla nəfəs alaraq, dişsiz ağzıyla fışıldaya-fışıldaya son kəlmələrini çatdırdı. 

- Həmişə məni şahid tuturdunuz, indi mən gəbərirəm, siz şahid olun, ləzzətini  görün. 

Necədi, xoşunuza gəlir?.. 

Qi Or El 

 
PİANOÇUNUN SON SONATASI 

 

 

    Pianonun dilləri barmaqlarını yandırdı. Hiss edirdi ki, barmaqlarının ucu suluqalyıb, ancaq 

pianodan ayrıla bilmirdi. 

      - Sən orda baş-qulağımızı çox aparacaqsan? - arvadının səsiydi. 

      - Hə... ölənə kimi, - bu sözləri o öz aləmində, əzabla ləzzətin arasında çırpınan barmaqlarının 

ağrısını canına çəkə-çəkə, dilucu dedi. 

      Arvadı başını bulayıb yan otağa keçdi. 

      ...Pianonun içi od tutb yanırdı, suluqlamış barmaqlarının ağrısı getdikcə çoxalır, qurulayan 

kağız suyu canına çəkən kimi o da ağrını canına çəkirdi. Ağrılar artdıqca gözləri qapanır, göz 

qapaqları daralırdı... 

     -  Saatdan xəbərin var? 

    Arvadının kölgəsi pianonun üstünə düşdü. O isə heç nə görmür, heç nə eşitmirdi. 

    - Sənnəm e, eşitmirsən? 

    Kürəyinə tanış əlin toxunduğunu  hiss etdi. Beyninin bapbalaca bir hissəsini həmən tanış əlin 

sahibəsinə ayırdı. 

    - Nə olub? 

    - Deyirəm, saatdan xəbərin var? - qadının çığırtısı pianodan yayılan musiqi ilə eyni ritmdə idi. 

    - Nə olsun... Mənimçün fərqi yoxdur. 

    - Sənə nə var? Qonum-qonşuynan mən üz-göz oluram ey... Sən məni biabır eliyirsən ey, 

xəbərin var? Camaatın kişiləri... 

    - Əl çək, mane olursan mənə... - yenə ağ-qara dillərlə baş-başa qaldı. 

    - Qapını sındırsalar da açan deyiləm, zəhmət çəkib özün açarsan! - qadın sözünü bitirdi. Başını 

bulayıb öz otağına çəkildi. 

    O piano çaldıqca dilinin ucunda  nəsə zümzümə edirdi.  

           H e k a y ə 

      - Romada konsretdir... Hamı heyranlıqla musiqi dinləyir... Gül-çiçək dənizinə qərq olan  

maestro... Möhtəşəm musiqi... Belə musiqidən sonra adam... Dedin saat neçədi? - barmaqlarını bir 

anlıq dillərdən ayırıb, yan otağa tərəf səsləndi. 

      - Dördə işləyib. 

      - İşıqsız gözlərindən yuxu tökülə-tökülə Bakıda gəzən uşaqlar, sizə eşq olsun! - Sözünü 

bitirər-bitirməz yenidən ağ-qara dillərin üstünə çökdü. - Mən ömrümdə belə çalmamışam... 

      - Bəsdir daha... Səbrim tükəndi... Mən iki dəfə yatıb durmuşam, sənsə hələ də bu zəhrimarı 

dınqıldadırsan. Yandıracam bu zibili! 

      - Yandıra bilməyəcəksən! İlahi! Gör necə çalıram! 

      - Barmaqların ağrımır sənin? 

      - Bilmirəm... Bir onu bilirəm ki, bu dəqiqə okeanın ortasında, tənha, balaca adadayam. 

      - Mənsiz? 

      - Bilmirəm... 

      - Sən nə bilirsən axı? 

      - Mən heç nə bil... 

      - Mən getdim üçüncü dəfə yatmağa... Bezdim daha, bəsdi də... 

     Qadın var gücüylə pianonun qapağını çırtdı. Onun barmaqları sanki doğrudan da dəmirə 

dönmüşdü, bu ağrını da yavaşca canına çəkdi. 

     Qadın yatmağa getdi... 

      İşıqlar sönmüşdü. 

     Yox... deyəsən lap yaxınlıqda ağappaq bir işıq dəyirdi gözə. Közərirdi... Yox-yox...  bu işıq 

balaca deyildi, bu, pianonun közərmiş dillərinin işığıydı, onun gözlərinə görünürdü. 

      İlahi! O doğrudan da bügünkü kimi heç vaxt çalmamışdı. Heç vaxt! 

      Kimsə əl çalırdı onun çalğısına...  

      Kimsə gül-çiçək dəstəsi səpirdi onun başına, o da ehtiramla onu sevənlərin önündə təzim 

edirdi.  

      Piano çala-çala ifa etdiyi mahının sözlərini pıçıldayırdı özüyçün: 

“Qaranlıqlar əriyir 

günəşin gözlərində...”  

      Saat neçənisə vurdu. Küçədə maşınların səsi eşidilirdi yavaş-yavaş. O isə hələ də çalırdı.  

      Barmaqlarındakı suluqlar partlamışdı, barmaqları hər dəfə piano dillərinə dəyəndə nəsə isti bir 

maye  ondan ayrılıb dillərə toxunurdu. 

      Otağa ağappaq işıq dolmuşdu. Bu işığın haradan gəldiyi bilinmirdi, amma bu dünyanın işığına 

bənzəmirdi... 

      ...Səkkizinci sinifdə oxuyanda Leyla ondan iki sinif yuxarıda, onuncuda oxuyurdu. Bir gün 

başa düşdü ki, Leylanı sevir. Üstəlik, bunun mənasız sevgi olduğunu da bilirdi. Çünki Leylanı hər 

səhər dərsə gətirən, hər gün dərsdən aparan  “Jiquli”nin sürücüsünə nişanlamışdılar... Deyəsən 

Leyla da o “Jiquli”nin sürücüsünü sevirdi. 

      Birdən anladı: otağa dolan ağ işıq elə o ağ “Jiquli”nin işığıydı... 

      Telefon zəng çalır, o isə heç nə eşitmirdi. 

      Arvadı gözlərini ovuşdura-ovuşdura gəldi. 

      - Karsan, götür də... 

      O doğrudan da heç nə eşitmirdi. 

      - Hə, mama, indi durdum... 

      ...Beş yaşı olanda həyətlərindəki yelləncəkdə yellənirdi, özü də çox möhkəm yellənirdi. 

Yelləncək hər dəfə yuxarı qalxanda ona elə gəlirdi ki, ulduzlara toxunub qayıdır. Birdən ulduzlar  

arasından balaca, ağappaq bir ulduz  qopub yerə doğru axdı. Onun körpə qolları yelləncəkdən 

ayrıldı, yerə doğru axmaqda olan ulduzu göydəcə tutub yerinə qoydu.   

Gözlərini xəstəxanada, anasının qolları üstə açmışdı. 

Başa düşdü ki, otağa dolan işıq həmin o ağ ulduzun işığıdır. 

     ...Pianonun dilləri ona azlıq edirdi, barmaqları bəzən havanın boşluğunda süzürdü. Hava boş, 

xaric səslər çıxarırdı. 

Bütün bədəni qan-tər içindəydi. Onun təri yavaş-yavaş otağa dolurdu... 

Arvadı balaca, yelkənli qayıqda üzə-üzə ona tərəf gəldi. 

     – Saat səkkiz oldu, get yuyun, - deyib, ağ məhrəbanı onun üstünə atdı. 

Hiss etdi ki, güclü bir ilan onu boğmaq istəyir. Barmaqları piano dillərindən ayrılıb onu boğan 

ilanla çarpışdı. Bir xeyli vuruşduqdan sonra ilanı boynundan ayıra bildi, sonra otağa dolmuş suya 

kəllə vurub üzə-üzə hamamxanaya getdi, suyu açıb yuyundu... 

     Saat yarımdan sonra bütün qonum-qonşu sevinirdi, sevinirdi ona görə ki, daha gecələr bir 

köpəkoğlu piano çalıb onların yuxusuna haram qatmayacaqdı.   

     Arvadı da sevinirdi və deyəsən hamıdan çox sevinən elə o idi... 

 

*** 

Mən –  

arzulardan sonra 

yaranan boşluğam, 

sevdadan əvvəl çırpınan könül... 
 

Mən –  

kimsəsizliyin şah əsəriyəm, 

tənhalığın son səhifəsi... 
 

Mən –  

Adəmdən əvvəl yaranmışların ilkiyəm, 

ondan sonra yaşayanların sonuncusu... 
 

Mən –  

İbrahimə göndərilən qoçam, 

İsmailin boğazına dirənən bıçaq... 
 

Mən –  

yaşamaqdan yorulan Adamam, 

yaşaya bilən Qoçaq... 
 

Mən –  

son gülləsini  

sevgilisinə sıxan əsgərəm, 

ilk gülləsini havaya atan düşmən... 
 

Mən –  

yalın ayaqları ilə  

tikanlıqda gəzmək istəyən şikəstəm, 

ovulmuş gözlərini Günəşə qıyan kor... 
 

Mən –  

sevməkdən yorulan ürəyəm, 

Səndən doymayan Bəndə! 
 

Səni sevdiyim qədər sev, Allahım, 

sevmək istəyəndə... 

 



                İyun 2023                                                                                     ƏDƏBİ OVQAT 

 

 
 

71 

 

                              ARİF ƏRŞAD 
 

SƏYLƏRİN  QIRILSIN 
 

 

Müzəffər bu gün yuxudan erkən qalxmışdı. Tövlənin qapısını açıb, qoyun-quzunu çölə 

çıxartdı. Əlinə çubuq alıb, sürünü kənd yoluna sarı apardı. Qoyunlarını qarşıdan gələn kəndin 

nobat sürüsünə qatıb geri döndü. Həyətin ortasındakı su krantını açıb əl-üzünü yuduqdan sonra tut 

ağaçının altında açılmış süfrəyə əyləşdi. Xanımının nazik yuxa arasına qoyduğu yumurta 

dürməyini həvəslə yeməyə başladı. Arvadı samovardan süzdüyü çayı ərinin qabağına qoyub, 

nazlana-nazlana dedi: 

- A kişi, axşam da gec yatmısan, özün də yorğunsan, rayona getməyin belə vaçibdir ki? 

Müzəffər bu gün köhnə maşınının bir-iki yerini düzəltdirməkdən ötrü rayona getməyi hələ iki 

gün bundan qabaq planlaşdırmışdı. O, maşınının daim xarab olan hissələrinin vaxtı-vaxtında 

dəyişdirilməsi üçün rayon mərkəzində işləyən maşın ustalarına tez-tez müraciət edirdi. Maşının 

üzdən bəzədilməsinə və ya təmizliyinə elə də ciddi fikir verməsə də, işlək hissələrinin sazlığını 

daim diqqətdə saxlayırdı.   

  Müzəffər armudu stəkanda süzülmüş çaydan bir qurtum içib, arvadını bic-bic süzdü: 

- Vacibdir, arvad, vacibdir. Kişinin maşını, bir də arvadı gərək həmişə saz ola ki, istədiyi 

vaxtı minə bil... 

- Yenə səhər-səhər əttökən-əttökən danışma. Belə arvad qədri bilənsən? Maşının təmirinə 

qoyduğun pulun yarısını mənə xərcləsəydin, mən indi dumbul kimi arvad idim. Bir də ayılıb 

görəssən ki, mən də qonşu Tavat arvad kimi başımı qoydum yerə, bax onda qalassan yaman günə. 

H e k a y ə 

- Nə olub sənə, ay arvad? Sən özünü Tavatla bir tutursan? Ay qız, sənin 30 yaşın var, 

rəhmətliyin - 82. Bir də ki, heç narahat olma, sən məndən sonra öləssən, sizin nəsil çox yaşayan 

nəsildir. Maşallah, hələ turp kimisən, - deyib, arvadının böyründən bir çimdik götürdü. 

Müzəffər yeməyini yeyib qurtarandan sonra maşınını işə salaraq, sürüb həyətdən çıxdı. 

Kəndin ayağında avtobus gözləyən kəndçisi “eşşək Alı”nı görcək, maşını saxladı. Kənd camaatı 

daldalada onu belə çağırırdı, üz-üzə gələndə isə hamı ona “Alı müəllim” deyə müraciət edirdilər. 

Xeyrə-şərə yaramadığından kənd camaatı yanında elə də hörməti yox idi. Soruşanda bəhanəsi də 

bu olurdu ki, bəs, “aparatda işlərin hamısı mənim çiynimdədir, buna görə də xeyrə-şərə getməyə 

vaxtım olmur”. Alı rayon içra hakimiyyətində şöbə rəisi idi. Özünün şəxsi maşını olmadığından 

hər səhər işə avtobusla gedib-gəlirdi. Həmişə səliqəli geyimi ilə seçilən Alı nədənsə özünə şəxsi 

maşın almırdı. Kənddə yaşayan və öz şəxsi maşınları olan sürücülərin özlərini görməməzliyə 

vurub, onun yanından sürüb getməsi isə mümkün deyildi. O, yolun kənarında elə yerdə dayanırdı 

ki, rayon istiqamətinə gedən bütün kənd maşınları mütləq yanından keçirdi və onu rayon 

mərkəzinə havayı aparırdılar. Axşam da evə gələndə kəndə gələn maşınlara oturub geri qayıdardı.  

Alı Müzəffərin maşınına əyləşib, salamlaşdı: 

- Sabahın xeyir, kəndçi, nə var, nə yox? Səhər tezdən xeyirdimi rayona sarı getməkdə? 

Müzəffər ağızucu Alının salamını aldı: 

- Sabahın xeyir. Maşını düzəltdirəcəm, bir-iki yerdə səs-küyü var. Tez gedirəm ki, tez də 

qayıdım. 

Alı pəncərəni açıb əlini maşından çölə çıxardaraq dilləndi: 

- Yorğun görünürsən. Nə vacib idi ki, rahat yatardın, dincəlib, günorta üstü gələrdin də, 

olmazdı? 

- Bəs bilmirsən, bu gün qonşuluğumuzda yaşayan Tavat arvadın “yeddisi”dir. Axşam iki 

böyük heyvanı kəsib, soyub, doğramışam. Sağ olsun kənd camaatı, hərə bir işin qulpundan 

yapışdı - odun gətirən kim, mağar quran kim, aşbaza köməy eləyən kim. Ona görə gec yatmışam, 

bir az yorğunam. Tezdən gedirəm ki, günortaya qədər məclisə çatım. 

Alı cibindən bir siqaret çıxardıb yandırdı, tüstüsünü sinəsinə çəkib dedi: 

- Allah rəhmət eləsin. Rəhmətlik yaxşı arvad idi. Ölməyindən heç xəbərim olmayıb. 

Müzəffər, bəlkə qayıdanda məni də götürəsən? 

- Götürüm də, iş yerindən? 

- Hə, qayıdanda məni də götür, birlikdə gedək, mən də başsağlığı verim. Kəndçiyik də, yaxşı 

deyil. Mən kabinetdə sənin zəngini gözləyəcəm, səndə mənim mobil telefon nömrəm var? 

- Yox, yoxdur. 

- Saxlayanda deyərəm, telefonunun yaddaşına yazarsan. Bax, gözləyəcəm ha, zəng eləyərsən. 

Alı icra hakimiyyətinin qabağında maşından düşərkən telefon nömrəsini Müzəffərə deyib, 

qapını bağlayaraq idarəyə keçdi. Müzəffər maşını icra hakimiyyətinin binasından çox da aralı 

olmayan təmir emalatxanasına sürdü. Ustanın əlində dünəndən işi yarımçıq qalan maşın 

olduğundan Müzəffərin maşınının düzəlməyi xeyli vaxt çəkdi. Saat 2-nin yarısında usta maşının 

hazır olduğunu yaxınlıqdakı çayxanada çay içərək gözləyən Müzəffərə xəbər verdi. Müzəffər 

ustanın pulunu ödəyib, maşını birbaşa icra hakimiyyətinin qabağına sürüb, bir kənarda saxladı, 

mobil telefonunu çıxardıb Alıya zəng etdi. Telefon çağırsa da, Alı telefona cavab vermirdi. Bir 

neçə dəqiqədən sonra Müzəffər yenidən Alının mobil telefonunun nömrəsini yığdı. Bir neçə 

çağırışdan sonra nəhayət ki Alı telefona cavab verdi.  

- Alo, eşidirəm. 

- Alı müəllim, danışan Müzəffərdi. Mən aşağıda səni gözləyirəm, gəlirsən? 

- Hə, Müzəffər, sənsən, eşidirəm. Nə məsələdi, nə olub? 

Müzəffər bir anlıq duruxdu, sonra özünü toplayıb Alının sualına cavab verdi: 

- Necə yəni, nə olub? Bəs sən demədin ki, hüzr yerinə gedəndə səni də aparım? 

Xəttin o başından Alının səsi gəldi: 

- Hə, yadıma düşdü, nahar vaxtı Tavat arvadın hüzr yerinə getməliydik axı. Deməli belə, 

Müzəffər, sən get, məni gözləmə. 

- Nə oldu, gedəsi olmadın? 

- Yox, gedəsi olmadım. Sən get, mən artıq nahar eləmişəm. 

Müzəffər əsəbi halda telefonu söndürdü. “Səylərin qırılsın!..”, - deyib, maşını işə salaraq, 

kəndə doğru sürməyə başladı. 

XƏLƏFBƏYLİ MƏNSURƏ ELDARQIZI 
 

                                       QANLI KƏMƏR  
 

 

 

 

Göylər gözünü sıxdı - dünya yağışda islandı. Ağappaq buludlar topalaşdı - qar ələndi 

dünyanın başına. Gah üşüdü, gah islandı, gah da küləyin şiddətindən titrədi dünya.  

Ovuc-ovuc ölkələr, şəhərlər, kəndlər, qəsəbələr səpələndi dünyaya. İnsanlar  gah dağları 

çapdı, gah da çayların yerini dəyişdi. Gah meşələri qırdı, gah da yerində ağac əkdi. Qoca dünya 

çiyinlərini çəkib elə hey insanların işinə baxdı, baxdi. Gah təəccübləndi, gah da qəzəbləndi.  

Tankların, topların, tüfənglərin səsindən şəhər lərzəyə gəldi. Şəhər dünyadan qopub paralandı, 

parçalandı. Nə göylərə yol tapa bildi, nə dünyaya dönə bildi. Yer üzündən silindi şəhər... 

      ***  

- Ana... A-n-a-a-a...  

Saçını erməni əsgərlərinin əlindən xilas etmək üçün çırpınan qızın köməyinə gələn ananı 

güllələdilər. Ağappaq qarın üstünə ananın qanı axdı.   

“Ana!!!” - qızın fəryadına dünyanın qulağı kar oldu. Ermənilər qəhqəhə ilə qadının meyitini 

təpiklədilər. Qızı isə sürüyə-sürüyə maşına tərəf apardılar. Ermənilərdən biri rus dilində, - ey, 

komandir, götür, sənə hədiyyə edirik bu türk qancığını, - deyib qızı onlara yaxınlaşan rus 

zabitinin üstünə itələdi. Rus zabiti qıza heyrətlə baxdı. Ömründə birinci dəfə idi ki, belə  gözəl 

görürdü. Qızın iri, ala gözlərinə, gözəl üzünə, qədd-qamətinə baxıb heyrətə gəldi, - aman Allah, 

bu nə gözəllikdir?!   

 Zorlamadı. Könüllü təslim olmasını arzuladı. Döydü, söydü, ac qoydu. Qız işgəncələrə 

dözərək susdu. Nifrətli baxışları ilə elə hey rus zabitini qamçıladı: 

- Baxma, mənə o cür baxma… - Bağıraraq onun çiyinlərindən tutub bərk-bərk silkələdi.  

 

Zabitin əlindən çıxmaq ücün çırpınan qız onun üzünə tüpürdü. Rus zabiti geri cəkilərək kəmərini 

çıxartdı və qızı döydü. Sonra hirslə kəməri beton döşəməyə çırparaq otaqdan çıxdı. İçdi, kefləndi, 

           H e k a y ə 

- zorlayacagam, - deyib otağa qayıtdı və gördüyü mənzərədən dəhşətə gəldi. Qız özünü  kəmərlə 

boğmuşdu...  

Vətənə döndü. Rusiyanın bir sıra şəhərlərini gəzdi. Bir müddət əyalətdə yaşayan qohumlarının 

yanında qaldı. Gecə-gündüz çalısdı. Ermənilərin Qarabagda göstərdiyi “sücaət”lərə görə ona 

verdikləri pulun üstünə pul qoydu. Bir müddətdən sonra isə Moskvaya üz tutdu. İş qurdu, ev aldı, 

evləndi. Qızı dünyaya gəldi. Körpəni ilk dəfə qucağına alarkən bərk həyəcanlandı. İçini təlatüm 

bürüdü. Hisslərini içində boğdu.  

Vaxt keçdikcə qızı böyüdü. Zaman ona Qarabagda törətdiklərini, hətta gecələr yuxusuna girib 

qanlı kəmərlə üstünə yeriyən türk qızını unutdurdu. Kabus dolu yuxular arvadı avtomobil 

qəzasında həlak olandan sonra yenidən onu aguşuna aldı. Gecələri yuxusunda carpışdı, gündüzləri 

qızını bəslədi.  

Ata narahat idi. Qızının gözəl və cazibədar olması onu qorxudurdu. Yeganə qızını qorumaq 

üçün dünyanı ayaqları altına almağa hazır olan ata onun az qala bütün addımını izləyir, hətta 

dostlarını da özü seçirdi. Qız bezirdi. Nəhayət, qışqırdı, dalaşdı, hönkür-hönkür ağladı. Övladının 

üsyanları qarşısında, - səni qoruyuram, - dedi. Kimdən? Nədən? Niyə? suallarının qarşısında isə 

lal dayandı.  

Qız atasından xəbərsiz bir erməni ilə taniş oldu. Oğlanla  içki və əyləncəli məclislərdə, 

qumarxanalarda gəzdi. O, evə gec və içkili gələn qızına bərk əsəbləşdi. Canından da cox sevdiyi 

qızını döydü. Səhəri masasında bir kağız parçası tapdı. Qızının, - tüpürüm sənin atalığına - 

kəlmələrindən sarsıldı. Evdən qaçmış qızını böyük şəhərdə tapmaq ücün xeyli pul xərclədi. Uzun 

müddət keçdi. Nəhayət, xəbər meyitxanaların birindən gəldi. Zorlanmış, döyülmüş və kəmərlə 

boğularaq öldürülmüş qızının meyitini torpağa tapşırdı. Zaman onun üçün dayandı. Dünyanın 

rəngi gözündə itdi. Hər şey qaraya büründü. Yuxusuna ala gözlü türk qızı girdi. Ağappaq qarın 

üstündə oturub gülümsəyən qızın başına öz qızı qanlı kəmərlə firlanırdı. Çığıraraq yuxudan 

ayıldı. Evi ələk-vələk etdi. Zirzəmiyə düşdü. Əlinə keçəni sındırdı. Hər tərəfi dağıtdı. Axtardıgını 

tapıb götürdü.  

Ermənistana, oradan da Qarabağa - köhnə dostlarının yanına gəldi. Gəzib dolandı. 

Darmadağın olunmuş Azərbaycan elinə baxdı.   

Donuz kəsdilər. Köhnə dostlar məclis qurdu. Yemədi, içmədi. Bir qədər dolaşmaq bəhanəsi 

ilə erməni dostlarından aralandı. İllər uzunu gizlətdiyi kəməri cıxardaraq hönkür-hönkür ağladı və  

əlləri titrəyə-titrəyə  Qarabağ torpağına sürtüb boynuna keçirtdi.  

    * * * 

     Hər şey zülmətə büründü. Dünya gözlərində  qapqara oldu...  

İLHAMƏ MƏHƏMMƏDQIZI 

VAR OLSUN YAXŞILAR, YAXŞILIQLAR 
 

                                                             (esselər) 
 

     Dünyanı alver elə sürüyüb. Satan çox, alan az. Dünyanı döyüş meydanı bürüyüb. Namərd çox, 

mərd az. Dünya qarışıq rəngə bürünüb. Qara çox, ağ az. Dünyada yalan, yaman sürünüb. Yanan 

çox, qanan az. Hər kəsin bu dünyada öz qisməti, alın yazısı var. Kimisinə az pay düşür, kimisinə 

çox. Kimisi razı qalır, kimisi narazı. Çörək var ki, dünyada ona yağ çəkilir, çörəksizin ürəyinə 

dağ çəkilir. Bir əllə kəbin yazılır, bir əllə qəbir qazılır. Bu dünyada insanların Arazı var, bazarı 

var. Bu dünyada insanların Afrikası, Tiflisi var, başı taclı iblisi var. Gecəsi var, gündüzü var. 

Demək, iki cür üzü var. İkiüzlülük elə bir libasdır ki, onun altından altındakı görünür. İnsan 

dünyaya gələndə bilmir havası nə, suyu nə. Ancaq qəbul edir özünə. Sonralar isə dərk edir ki, 

onlarsız yaşamaq heç nə. Bəs bu dünyaya insanın hədiyyəsi nə? Gülmür üzüm, çıxmır tüstüm, 

məni bu dünyaya anam dərd doğub. Neçə-neçə ürəyi nəmli gözümün, qəmli sözümün közərdib 

közü. Tənhalıq çiləyib qəlbimə nisgili, hicranı. Həsrətlə gözləyirəm şirin sevdanı. Tikanlı baxışlar 

qara oxlartək sancılıb ürəyimə. Mənə bu əzablar verilir niyə? Üz tuturam dərgahına o böyük 

Yaradanın. Deyirəm, səbri, dözümü dərd-sərlə qoşa ver. Bu dünyada yaşamaq üçün bir az da xoş 

anlar ver. Unudum olanları, yandırıb-yaxan xatirələri, unudum yalanı, yamanı, namərdə qalanı...  

     Fəqət, bu dünyada arzum da çoxdur, nəhayətsizdir, sonsuzdur. Hamısını ifadə etmək 

mümkünmü? Əlbəttə, yox! Heyhat, bu dünyada Tanrı qənim kəsilsin paxıl, xəbis, pis adamlara. 

Bu dünyanın insanları fəlakət dəllalı olmasınlar. Bədbin, qara tablolar çəkəndə çıxış yolu, çarə, 

əlac axtarsınlar. Dünyada bütün təzadlar bir hesabat kitabıdır ki, onda olanları görəndə nə edək? 

Sualı silkələsin hər kəsi. Odsevərlik inamı olan ana Vətənimizdə Zərdüşt təqvimində “Azər” 

adlanan ay od və ildırım içərisində yaşayan mələk kimi təsəvvür edilib. Bu mələk sonralar səma 

odu olan Günəşin Yer üzərindəki vəkili adlandırılıb. Azərsevərlər həmişə “Nari-Azər”, yəni 

“Azər odu” yandırıblar. Onlara “azərkeş” deyiblər. Bu günün azərkeşləri qalxsınlar ayağa, 

artırsınlar dünyada sevinci. Maddi bir şeyi bölüşdürəndə azalır. Sevinci paylayanda isə əksinə, 

çoxalır. Sevincin artması əzabı azaldır. Dərdin çoxalması qəmi, kədəri artırır. Dünyada bunlardan 

hansı kimə çox çatır? “Sirli-sehrli, gəlimli-gedimli” dünyanın əvvəli nə, axırı nə? Diləyim budur, 

müəmmalı, cavabsız suallar verilməsin heç kəsə. Dünya Yaradanındır, Yaradan yarananındır. 

Yarananlar yarısın bir-birindən. Qovuşsun xoş məramlar, arzular. Tükənməsin saf diləklər. Dünya 

durduqca var olsun yaxşılar, yaxşılıqlar!.. 

YAŞASIN DÜNYA 
 

     Dünyayla yox savaşım. Axı niyə dalaşım? Zamanla üz-üzə dayanaraq, dərin fikrə dalaraq 

düşünürəm: axı dünyanın nədir günahı? Günahsızlığımı? İnsanların haqsızlığımı əridir onu? 

İnsansız məgər dünya dünyamı? Onun kədərinə şərik olan, sevincini bölə bilən canlılarda can 

sızlarmı, nur saçarmı? Özü böyük, dərdi böyük dünyanın da qayğıya ehtiyacı var. Saflaşsa, 

parlasa, durulsa bütün insanlar nə olar?! Nə olar zirvə zirvəyə düşmən olmasa, qeybət olmasa, 

paxıllar, nadanlar olmasa, naşılar öz yolunu azmasa, göz yaşı axmasa, torpaq alışmasa, yanmasa... 

Böyüklər qorusa böyüklüyünü, dillərdə yatmasa yalanlar, duyanlar səadətdən pay alsa, xeyirxah 

olsa bütün insanlar, dargözlər, xəbislər töhmətə çatsa, qəm ürəkdə düyünün açsa...       

     Dünya da hər zaman, hər vaxt sevinər, isinər, gülər, güldürər. Dünyanın taleyi, insanın taleyi 

oxşayır bir-birinə. İş qalıb Tanrının məsləhətinə. Dünyanın da, insanın da payı olmaz! İnsan 

ürəyindən, insan qanından laqeydlik tamam silinsə əgər, tələbkar yanaşsa hərə özünə, dünya da 

dünya boyda qürurlu olar, duyanlar arasında qiymət qazanar. Hansı gözlə baxarsan dünyaya, o 

gözlə də görərsən onu. Dünyadan yox, ürəyin sınmasından, şərəfsizin çoxalmasından, hər 

addımda bir hiylə qurulmasından, qatığa qara, oda kül deyilməsindən, xəbisin, xainin, vicdanını 

dananın artmasından... qorxa bilərsən yalnız. 

     Nəhayət, narahat dünyada əbədi rahatlıq tapanda da sən, ancaq bunu diləməlisən: Yaşasın 

dünya. Yaşasın dünya!.. 

 

QADİRLİK BİLİNƏR 
 
     Çoxu deyir: Yer üzündə yoxdur, qədir, qiymət. Bu mənə lap uşaqlıqdan bəllidir. Ürəyimdə 

həyat eşqi, sənət eşqi tükənməsə də özümdən ixtiyarsız vəcdə gəlirəm, şirin-şirin göz yaşları 

axıdıram, uşaqlıq, cavanlıq əyləncələrimi rədd edirəm, sənətdən kənar hər şeyə xor baxıram. İlk 

addımım, ilk səfərim çətin, əzablı olsa da, hər məhrumiyyətin üstündən keçirəm, qəhər dolu, 

gərginlik dolu zəhmətimlə gecə-gündüz yaratmağın sehrinə düşürəm, ən xoş, ən ülvi arzularla 

döyünən ürəyim şöhrət, ad-san həvəsində olmasa belə, sənətdə sevinc gəzirəm, həyatda səadət 

arayıram. Doğma hisslərimin, duyğularımın yad nəzərlə, soyuq baxışla necə külə döndüyünü seyr 

edirəm. Sevdiyim, inandığım, bildiyim nə var, hamısı sonu görünməyən sənətdə səs-küysüz, 

könüllü əsirdir, cəfakeşdir. İndiyədək bilmirəm paxıllıq nədir. Bir kimsəyə yoxdur kinim, 

nifrətim. Dostların, tanışların şən gününə, həmkarlarımın xoş sədasına sevinirəm qəlbən, xeyir-

dua diləyirəm ürəkdən. Qibtəkaram, ədalətə, həqiqətə möhtacam. 

     Barışmıram naşı, şərəfsiz cızmaqaraçı nimdaş, ucuz yazılarla sənəti hörmətdən salanlarla. 

Acıyıram o adamlara, sənətinə, adına layiq olmayanda. Həyat sağalmaz yaratək qəlbimi göynətsə 

də, dörd bir yandan sıxsa da, mən əyilmərəm əsla öz düşmənimə, dözərəm, gözlərəm bəlkə 

qismətim nə vaxtsa güləcək üzümə, sevinc bəxş edəcək taleyimə. Lakin bu bir gerçəklikdir ki, 

xoşbəxt, bəxtəvər sənətkarlar azdır, çox azdır. Hamı sevsə ülvi sənəti, cılızlıqdan uzaq olardı, 

daşımazdı çiynində yaşamağın ucuz, miskin qayğılarını. Nəhayət, qoca dünyada qədir-qiymət 

bilinərdi, cənnət nəğmələri səslənərdi. Sözüm, əlbəttə ki, nakəslərədir. Bilsinlər ki, aylar, illər 

dolansa da, hamar olmayan yollar yora bilməz sənət fədailərini, cəfakeşləri. Kirli günləri ilə 

ləkələyə bilməzlər təmiz ömürləri. Xoş əməllər, saf duyğular yuyar, təmizlər kinləri, nifrətləri. 

Qədir bilinməsə də qadirlik bilinər!.. 

                       EYRUZ MƏMMƏDOV    
 

                                    ANONİM MƏKTUBLAR 
                                                                    (novella) 

           

      Liftin qapısı açıldı, boynuna ipəkdən rəngli şarf bağlamış, əynində tünd göy rəngdə paltar 

geyinmiş, çiyninə kiçik çanta asmış qonşumuz Sitarə çıxdı. Mehriban xanım idi. Simasında 

həmişə nur olardı. Hər dəfə salamlaşanda yanaqları qızarardı. Abırlı-ismətli qız idi. Yerişindən 

hiss erdim ki, harasa tələsir.  

Evə gəldim. Paltarımı dəyişdim. Əl-üzümü yuyub qonaq otağına keçdim, anamın zərif 

çiyinlərindən tutub dedim:  

      - Ana, oğlun işdən gəlib, bərk acıb.  

      - Anan sənə qurban. Tələsmə. Bu saat xörəyi çəkib gətirərəm. 

Şam yeməyini birlikdə yedik. Mən, anam və bacım Azadə.  

       Dəsmalla ağzımı sildim. Anama minnətdarlığımı bildirib, ayağa qalxdım. Bu vaxt bacım 

dedi: 

       - Sənə məktub var. İş otağında masanın üstünə qoymuşam. Mən öz iş otağıma keçdim. 

Kresloda oturub, əlimi məktuba uzatdım, zərfi götürüb, açdım. Məktub mənə ünvanlanmışdı. 

Amma kimdən idi, bilinmirdi, anonim idi.   

       “Salam, əziz insan. Mənim kim olduğumla yəqin ki, maraqlanacaqsınız. Lakin buna hələlik 

ehtiyac duymuram. Sizi alicənab, nəzakətli bir insan kimi tanıyıram. Kaş bütün insanlar sizin 

kimi olaydı, onlar böyük sevgiyə layiqdirlər. Bilirəm, indi düşünəcəksiniz ki, bu məktubu hansısa 

bir sadəlöhv qız yazıb. Belə düşünməyinizi istəməzdim. Ürəyimi sizə bağladığım üçün hiss 

edirəm ki, belə bir fikir heç ağlınıza da gəlməz. Məni qınamayın. Sizə uğurlar arzulayıram”. 

Mən məktubu oxuyub qurtarandan sonra bir az fikirləşdim. Kim ola bilər. İşdə, çalışdığım 

institutda qızlar çoxdur. Gülçöhrə? Təranə? Dilbər? Aybəniz? Yox, ola bilməz. Onların hamısı ilə 

səmimi münasibətim var. Bəs kim? Firuzə? Yox, o nişanlıdır. Qətiyyən ola bilməz. Nərminə? 

Hiss edirəm ki, mənə qarşı laqeyd deyil. Mənimlə tez-tez şən zarafatlar edir. Hətta bir dəfə məni 

teatra dəvət etdi. Həmin gün imkanım olmadı, gedə bilmədim, bir ay məndən küsülü qaldı. Sonra 

barışdıq. Bəlkə elə Nərminənin işidir?  

       Bu fikirlərdən ayrılıb qalaq-qalaq qalmış hesabatlara baxmağa başladım. Bəzi səhifələrdə 

qeydlərimi etdim. Ertəsi gün işdə qızları kabinetimə toplayıb, hesabatla bağlı iradlarımı bildirdim. 

Sonra  Hamı öz işinin başına yollandı.  Təkcə Nailə qaldı və soruşdu: 

       - Bu gün qaşqabaqlı görünürsünüz, görəsən niyə?  

       - Səhvin var. Əhvalım yaxşıdır. Narahat olma. Sözün yoxdursa, gedə bilərsən.  

       - Var.  

       - Nərminə qaşlarını oynatdı.   

       - Eşidirəm.  

       - Sonra deyərəm.  

       Ertəsi gün axşam evə gələndə bacım dedi ki, sənə məktub var.  

       “Salam, əziz insan. Bu gecə sizi yuxuda görmüşəm. Düzünü deyim ki, yuxudan ayrılmaq 

istəmirdim. Sizinlə dəniz kənarında gəzirdik. Bizdən savayı heç kim yox idi. Sonra dənizdə 

çiməsi olduq. Sizin məsum sifətiniz işıq saçırdı. Həmin an sizə vurulduğumu söylədim. Siz 

gülümsədiniz, lakin cavab vermədiniz. Amma cavabınızı eşitmək istəyirdim. Nə isə, bu yuxu idi. 

Amma deyirlər, yuxu çox vaxt gerçək olur. Kaş olaydı”. 

      Məktubların ardı-arası kəsilmirdi. Evə qayıdırdım. Urəyimə damırdı ki, yenə masamın 

üstündə məktub olacaq. Bloka qonşumuz Sitarə ilə birgə daxil olduq. Həmişə olduğu kim 

mehribancasına salamlaşdıq.  Liftin qapısı açıldı.  

      - Buyurun, - Sitarəni qabağa buraxdım.  

      - Sağ olun.  

      Sitarə dördüncü mərtəbədə düşdü. Mən isə yeddinci mərtəbəyə qalxdım. Orada  qalırdım. Evə 

gəldim. Həmişə olduğu kimi anam məni qarşıladı. Öz otağıma keçdim, masanın üstündə məktub 

var idi.  

      - Oğlum, paltarını dəyiş, əl-üzünü yu, düşbərə bişirmişəm, gəl çəkim, ye.  

      Anamın sözlərini sanki eşitmədim. Məktubu oxumağa başladım.  

      “Salam, əziz insan. Sizi görəndə özümü itirirəm. Sizə qarşı ürəyimdə gəzdirdiyim məhəbbəti 

sizə açmağa çürət etmirəm. Qorxuram məni rədd edib, sevgimə soyuq yanaşasınız. Onda mənim 

sizə olan məhəbbətim yanıb külə dönər, bu da məni bu həyatdan küsdürər. Amma ümidimi 

itirmirəm. Mən sizi sevirəm”. 

      İşdə Nailə mənə çay gətirdi. Bu onun öz təşəbbüsü idi. Katibə xəstələnmişdi. Onu Nailə əvəz 

edirdi. Stolun üstünə şirniyyat da qoydu.  

      - Özüm hazırlamışam. 

      - Sağ ol.  

      Nailə gülümsünüb getdi. Çox fikirləşdim. Aldığım məktublar görəsən Nailədəndir? Bəlkə də. 

İndi qızların ürəyini oxumaq bir o qədər də asan deyil. Gərək psixoloq olasan.  

Məktublar məni təngə gətirmişdi. Görəsən kim idi, bu anonim sevgi məktublarını yazan? 

      “Salam, əziz insan, sizi çox intizarda saxlamaq istəmirəm. Hərdən, özüm-özümü danlayıram. 

Sevdiyin insanı nə qədər incitmək olar? Belə çıxır ki, mən insafsız qızam? Amma elə deyil. Sizə 

qarşı sevgim təmiz və safdir. Sizi qəlbimdə yaşadıram. Zərif, incə duyğularım mənə pıçıldayır ki, 

bəsdir daha, anonm məktub yazdığın, aç ürəyini, sevgini söylə və cavabını al. Allah sizi qorusun. 

Məni bəyənməsəniz də sevginizi ürəyimdə yaşadaram, bu da mənə böyük bir təsəlli olar”.  

       “Salam, əziz insan, məni qınamayın, hirslənməyinizi də istəməzdim. Yazdıqlarımın hamısı 

səmimi və qəlbin dərinliklərindən gələn sevgi duyğularının işıq saçan şöləsidir. Buna inanın”.  

Nailə kabinetimə xoş əhval-ruhiyyə ilə daxil oldu. Simasında təbəssüm vardı. Gəlişinin məqsədini 

soruşdum.  

       - Bu gün mənim ad günümdür. Sizi axşam saat 7-də “Çinar” restoranına dəvət edirəm. 

İnanıram ki, etiraz etməzsiniz.  

       Mən Nailəni təbrik etdim və axşam gedəcəyimə söz verdim. İşdən çıxandan sonra hədiyyələr 

mağazasına getdim, Nailəyə qiymətli bir hədiyyə aldım və qızılgüllərdən ibarət buket 

bağlatdırdım. Restoranda Nailə masanın arxasında tək oturmuşdu. Əynində göy rəngdə uzun 

paltar var idi. Gözlərinin rənginə uyğun tikdirmişdi. Qulağında olan sırğalar da göy rəngdə idi.  

Onu təbrik edib, hədiyyəni stolun üstünə qoydum, qızılgülləri isə özünə təqdim etdim.  

- Çox sağ olun.  

Ad günü şən keçdi. Saat 11-də Nailəni evlərinə yola saldım. Evdə anam mənə xörək təklif edəndə 

etiraz etdim.  

        - Kimdirsə, sənin başını gic eləyir. - Anam gileyli-gileyli dedi: - Yenə məktub gəlib.  

        Bir söz demədim, Nailə gözlərimin qarşısında dayandı. Sevirsə, məktub yazırsa, niyə 

niyyətini bildirmir? Həm də indicə ayrılmışıq. Bu, məktub nədir? Mən ayaq üstə məktubu zərfdən 

çıxardıb oxumağa başladım.  

        “Salam, əziz insan. Bilmirəm mən sevgiyə layiqəm, ya yox. Sizə deməyə utanıram. Bəlkə bu 

pis xasiyyətdir, nə bilim. Hər halda ürəyim sizinlə döyünür. Sevgi pıçıltılarım ancaq sizinlə 

danışır. Görünür, sizi yoruram, bəlkə də artıq məndən zəhləniz gedir, deyə bilmərəm, amma mən 

sizi olduğundan çox sevirəm”.  

       Bu məktublar məni çox düşündürürdü. Qəti fikrə gələ bilmirdim. Sevgi dolu məktublar 

davam edirdi. Kimliyini isə tapa bilmirdim. Nə isə. 

       Havalar soyumağa başladı. Arada qar da yağdı, lakin bir günə də əridi. İşdən evə qayıdırdım. 

Sitarə ilə yenə də bloka birgə daxil olduq. Tərs kimi lift də işləmirdi. Sitarənin əlində iri zənbil və 

bir çanta var idi. Əlimi zənbilə uzatdım.  

       - Verin kömək edim, ağırdır.  

       - Zəhmət çəkməyin, - deyə nəvazişlə cavab verdi.  

        Zənbili əlindən aldım. Sitarə ayağını pilləkənə qoyanda ayaqqabısının dabanı yerindən çıxdı 

və o, özünü saxlaya bilməyib yıxıldı. Çantası əlindən sürüşüb divara dəydi, dəyən kimi də qapağı 

açıldı və içindəkilər ətrafa səpələndi. Mən zənbili yerə qoyub, onun qolundan yapışdım və ayağa 

qaldırdım.  

       - Əzilmədiniz ki?  

       - Yox, yox. – O, israr etdi.  

Sonra kömək edib, çantasından tökülən əşyaları birgə topladıq və ayağa qalxdıq. Əlimdə bir 

portmanat, iki kart və məktub vardı. Onları Sitarəyə uzatdım.   

       - Götürün, yaddan çıxmasın.  

Sitarə portmanatı və kartları aldı, sonra utana-utana dedi: 

       - Məktub sizədir, əziz insan... 

 

 


